
	ФОМА ГОРДЕЕВ - 1

	(Романы 1-7-р бүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1990 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ФОМА ГОРДЕЕВ

	(Роман)

	 

	Антон Павлович Чеховт зориулав. 

	 

	
I

	Ижил мөрний хавиар саятан баячууд үй олноороо төрөн гарч байсан жараад жилийн тэртээ Игнат Гордеев гэгч нэгэн баян худалдаачин Заевын чиргүүл онгоцонд ахлах ажилчин хийдэг байлаа.

	Тэрээр авьяас билигтэй, ажилсагдаа ч биш, харин хүч чадлаа ашиглаж чаддаггүй, арга чаргаа эргэцүүлэн боддоггүй, хүсэл тэмүүллээ л хууль гэж үздэг авч, азтай хүн, өөдтэй яваа, царайлаг, шаггүй ухаалаг нэгэн байв. Заримдаа тийм хүмүүс нинжин сэтгэлийнхээ талаар их л айж эмээн ярьж, үе үе түүнтэйгээ тэмцэлдэн зовно. Нинжин сэтгэл аваас сэтгэл санаагаар дорой хүмүүст бол дийлдэшгүй зүйл бөгөөд, сэтгэлийн тэнхээтэй хүмүүс түүнийг даруй эзэмдэн авч, санаа зорилгодоо захируулна. Ийнхүү сэтгэл чангатай хүмүүс нинжин сэтгэлийг эзэмдэхдээ хэд хэдэн шөнийг ч нойргүй өнгөрүүлнэ. Хүмүүсийн сэтгэлийг нинжин сэтгэл ялан дийлэвч хүний сэтгэл бут ниргүүлэлгүй нинжин сэтгэл байхгүй үед байсан лугаа адил л түүний эхлэлд амь бөхтэй зууралдах аж...

	Дөчин насандаа Игнат Гордеев хувьдаа гурван галт онгоц, хэдэн арван чиргүүлтэй болчихсон байв. Ижил мөрөнд түүнийг баян, ухаалаг хүн хэмээн хүндлэвч, зиндааныхан шигээ амьдрал нь жигдхэн явахгүй, амьдрах гол зорилго болох баяжих чигээсээ хазайж, үймэн буцалж явдаг болохоор нь түүнийг «Дүрсгүй» гэж хочилно. Игнатын биед гурван өөр Гордеев, гурван амь шингээстэй байх мэт. Тэдний нэг хамгийн хүчтэй нь туйлын ховдог шунахай, түүндээ захирагдахлаараа Игнат ажилдаа шунан бөөн хүслэн болчихно. Тэрхүү хүсэл шунал түүнийг өдөр шөнөгүй зовоож, түүндээ бүх л санаа сэтгэлээ өгч, хэдэн зуун, хэдэн мянгаар нь мөнгө олж, мөнгөний хангинах, шаржигнах чимээ ер тасрахгүй, ханаж цадахгүй юм шиг л санагдана. Өдөр, шөнийн хорин дөрвөн цагт шунал нь шатан дүрэлзэж, түүндээ тархиа мэдүүлж, зуу, мянгаар нь мөнгө олж, энэ мөнгөнийхөө хангинах, шаржигнах чимээ хэзээ ч тасрахгүй мэг санагдана. Тэрээр Ижил мөрнөөр өөд уруугүй хөлхөн явж, алт хөрөнгөө арвижуулах ашиг завшаан урих тороо тараан хаялж, тосгодоос талх тариа худалдан авч, Рыбинск хотод чиргүүл онгоцоороо зөөж, заримдаа өөрөө ч мэдэлгүй амьтныг хуурч мэхэлж, голдуу хуурч байгаа гэдгээ мэдсээр, дээрэлхэн шоолж, мөнгө завшаанаа шагшин магтахад хүрнэ. Гэхдээ мөнгө олох гэж ийнхүү махран хөөцөлдөвч нарийндаа тэр мөнгөнд сувдаг сэтгэлгүй, тэр ч байтугай заримдаа хөрөнгөө ч үл тоомсорлоно.

	Нэгэн удаа Ижил мөрөнд цөн түрэх үед Игнат мөрний эрэг дээр зогсоод гучин таван сажин1 урт чиргүүл онгоцыг нь мөс хадан хясаа руу шахаж, эвдэлж байгааг харж зогсохдоо:

	— Алив, дахиад шах, дахиад... гэж шүд зуун бувтнахад:

	— Игнат аа, Энэ мөс түрийвчнээс чинь түмэн рубль сугалж байх шив..? гэж загалмайлсан эцэг Маякин асуухад:

	— Яах вэ! Гайгүй, дахиад бумыг олно оо! Ижил мөрөн байхад юу ажрах вэ? Догь биз? Эх болсон Ижил мөрөн ээдэм бяслагийг хутгаар зүсэх адил газар дэлхийг эргүүлж чадна аа! За яах вэ, миний «Боярыня» ганц л явсан шинээрээ онгоц. За тэгэхлээр, хойдын буян үйлдэх үү дээ? гэв.

	Чиргүүл онгоцыг няцлав. Игнат загалмайлсан эцэгтэйгээ хамт мөрний эрэг дээрх архины гуанзанд архидаж суунгаа: «Боярыня» чиргүүлийн сэг ус мөстэй холилдон урсаж явааг харав.

	— Хайран сав... -аан, Игнат аа! гэж Маякины асуухад цаадах нь

	— Юуг нь хайран гэж... Ижил өгсөн юм, буцаагаад л аваа биз! Ямар гарыг минь таслаад авчихсан биш!..

	— Гэлээ ч гэсэн

	— Яагаад, тэр бил ээ? Яах вэ, юу болсныг нь нүдээрээ хар даа. Хожим сургамжтай. Харин «Волгарь» онгоцоо шатахыг өөрөө үзээгүй болохоор харамсалтай байдаг. Ээ дээ, шөнийн харанхуйд усан дээр байхыг нь харахад ёстой нэг л томоос том түүдэг асаж байгаа юм шиг. Мөн ч догь шүү. Лут том онгоц байсан даа...

	— Бас л хайран биш үү?

	— Галт онгоц уу? Хайран байсан. Хайран гээд ч яах вэ дээ! Мунхаг явдал... Яана гэх вэ! Ямар нулимсаараа гал унтраах биш! Онгоц шатвал шатахаас! Цөмөөрөө шатсан ч яадаг юм, үхсэн хойно оо! Ажилдаа л сэтгэл дүрэлзэж байвал болох нь тэр. Тийм үү?

	— За, даа! Чи хатуу хэлж байна даа. Ингэж хэлж байгаа хүн, чармай нүцгэрсэн ч, баян л байх болно... хэмээн жуумалзав

	Ийнхүү хөрөнгө мөнгө талаар үрэгдсэнийг цэцэн цэлмэг үзэвч, зоос бүрийн үнэ цэнийг мэдэрч байв. Тэрээр гуйлгачдад зоос мөнгө ховорхон хайрлана. Хайрлахдаа үнэхээр л ажил хийх чадалгүйд нь л шүү дээ! Танагтайхан хүн хишиг горьдвол их ширүүнээр:

	— Далд ор! Ажил хийвэл чадна чи! Алив манай хашааны цэвэрлэгчид өтөг бууц цэвэрлэхэд нь тусал. Долоон зоос өгнө! гэнэ.

	Тэрээр ажилдаа нэг улайрчихлаараа ажилчдадаа ширүүн, хайр найргүй хандаж, мөнгө олох сон гэхдээ өөрөө ч гар хумхин суухгүй. Гэвч гэнэтхэн (голдуу хавар болохоор л) газар дэлхий өнгөө засаж, гоо үзэсгэлэн цогцлохуйд тэртээ цэлмэг тэнгэрээс хүний сэтгэлийг энхрийлэм бүлээн амьсгалаар бүүвэйлэхийн цагт Игнат Гордеевт ажил үйлийнхээ эзэн биш, харин өчүүхэн боол нь мэт санагдах нэгэн үе бас байна. Тэрээр бодлогошрон, өтгөн хөмсгөө зангидан эргэн тойрноо сорьсон янзаар харж, өдөржингөө л чанга хэлэхээс эмээж, нэгийг амандаа чимээгүйхэн асуух мэт ууртай, дүнсгэр царайлж явна. Тэр цагт түүнд өлөн араатны ширүүн догшин, завхай сэтгэл сэргэн буцалж, хүн бүртэй хэдэрлэн, бүдүүлэг загнаж, согтуу хөлчүү явж, энэ тэрийг дайлж, садарлаж байх нь түүнд шавар шавхайн галт уул оргилон буцлах мэт ёстой нэг галзуурч гарна. Игнат өөрөө өөрийгөө гинжилсэн гинж уяагаа догшрон татаж зулгаах авч тас татчихаж дөнгөхгүй байгаа мэт санагдана. Архидаж олон хоногоор нойргүй байснаас нүүр ам нь хавагнаж, бөлцийж, нүд нь гөлийж, дуу хоолой паргин сөөж хувцас нь ноолорч, хиртчихээд хотоор архи, янхан хөөж, нэгээс нөгөөд очиж явахдаа мөнгө хайрлахгүй үрж, гунигтай дууны аянд уярч уйлж, бүжиглэж, хүн амьтан зодож балбаж явавч яагаад ч тайвширч үл чадна.

	Түүний ийнхүү архидаж, наргиж яваа талаар хотоор нэг цуу тарж, элдвээр шүүн ярилцах авч, мөнгөөр нь зугаалахаас хэн ч, хэзээ ч үл татгалзана. Игнат тийм маягаар хэдэн долоо хоног наргиж наргиж явснаа архины гуанзны үнэр нэвт шингэчихсэн дуу шуу ч үгүй, уруу царайлсаар гэнэт гэртээ хүрч ирнэ. Нүд нь ичиж, зовж байгаа янзтай, харц доогуурхан, гөлөлзөн, эхнэрийнхээ үглэж, яншихыг дуугүй чагнаж, хонь шиг номхон амьтан сууж байгаад өрөөндөө орж, үүдээ түгжчихээд хэдэн цагийн турш бурхныхаа өмнө өвдөг сөхрөн толгойгоо бөхийлгөн суухад нуруу нь тахийн, гар нь мэдээгүй юм шиг унжиж, тэрээр залбирахаасаа айж буй мэт чимээгүй байна. Эхнэр нь хаалга руу өлмий дээрээ гэтэж очоод чагнахад өвчтэй, цуцсан морь шиг хүндээр сүүрс алдах чимээ сонстох аж.

	— Бурхан минь! Харж байгаа биз дээ! гэж ханхар цээжиндээ гарын алгаа хүчлэн нааж, бүвтнэн шивнэнэ.

	Нүглээ наманчлах тэр үедээ Игнат хар ус, хар талхнаас өөр юм идэж уухгүй. Өглөө бүр эхнэр нь өрөөний хаалганы цаана том гүцтэй ус, фунт хагас талх, давс тавина. Тэрээр үүдээ онгойлгож түүнийг аваад ахин хаана. Тийм үед нүдэнд нь харагдахгүй байхыг хичээж ер түүнийг хэн ч үймүүлэхгүй. Хэдэн хоногийн дараа бирж дээр хүрч ирэн, тоглоом тохуу хийж, инээж хөхөрч, талх тариа нийлүүлэх гэрээ хэлцээ хүлээн авч, хашир махчин амьтан шиг нүд нь хурц, ажилтайгаа холбоотой бүхнийг нарийн сайн мэднэ.

	Гэхдээ гурван өөр зурвас амьдралын нь аль ч үед тэрээр хүүтэй болох сон гэсэн нэгэн хүсэлдээ хөтлөгдөн явах агаад нас ахих тусмаа улам ихээр мөрөөдөх боллоо. Авгай, нөхөр хоёрын хооронд иймэрхүү л яриа олонтоо болно. Өглөөний эсвэл үдийн цайгаар Игнат нойрмог нүдтэй, улаан хацартай бүдүүн, тарган эхнэр лүүгээ баргар царайлж хараад:

	— Мэдрэгдэхгүй байна уу? гэж асуухад нь цаадах нь юу асууж байгааг нь мэдсээр байж:

	— Мэдэгдэлгүй яах вэ? Чиний минь нударга туухай л гэсэн үг...

	— Маанаг минь, гэдсийг чинь асууж байна.

	— Ингэж зодож байхад хүүхэд олно гэж үү?

	— Зодуулсандаа биш, их идсэнээсээ болоод чи хүү төрүүлэхгүй байгаа юм. Хүүхэд олдох зайгүй болтол нь гэдсэндээ элдэв юм чихээд л.

	— Чамд хүүхэд төрүүлээгүй юм шиг...

	— Дан л охид шүү дээ! Надад хүү хэрэгтэй. Өв залгамжлагч хэрэгтэй. Хөрөнгө зоорио үхэхдээ хэнд өвлүүлэх вэ? Нүглийг минь хэн наманчлах вэ? Сүмд өгөх үү? Өгөхөөрөө л нэг болсон. Чамд үлдээх үү? Чи гэж нэг мөргөлчин сүмд залбирч байхдаа бялуу бодож байдаг. Намайг үхэхлээр ахин нэгтэй суугаад, тэр тэнэг хар юмны гарт хөрөнгө, мөнгө минь орно. Ингэх гэж би үйлээ үзэн зүтгэлээ гэж үү? Ээ, чааваас даа...

	Ингээд тэрээр гуниглан, хэрэв гал голомт сахих хүү заяахгүй бол туулж өнгөрүүлсэн бүх л амьдрал нь зорилгогүй мэт санагдана.

	Есөн жил цуг амьдрахдаа эхнэр нь түүнд дөрвөн охин төрүүлсэн боловч нэг нь ч хүн болсонгүй. Дахиад л хүүхэд төрүүлэхийг нь тэсэж ядан хүлээж, талийгаач болсон үрсээ харамсахгүй байх нь тэд түүнд хэрэггүй байжээ. Игнат авгайгаа хуримласныхаа хойтон анх удаа хар хоргүй, зүгээр л «Авгайгаа амь шигээ хайрла, алим, лийр мэт сэгсч» гэсэн зүйр үгээр л согтуудаа зоджээ. Харин төрөх бүрийд нь хүү горьдоод, охин төрөх болгонд эхнэрээ үзэн ядна. Тэгээд л хүү төрүүлж өгөөгүй болохоор бахаа ханатал балбаж гарна.

	Нэг удаа Игнат Самарын мужид ажлаар явж байгаад эхнэрийгээ өөд болсон тухай цахилгаан авчээ. Тэрээр загалмайлан залбираад жаахан бодолхийлж сууснаа загалмайлсан эцэг Маякинд «Намайг хүлээлгүй оршуул. Эд хөрөнгийг сайн хараарай!» гэж бичжээ.

	Дараа нь тэрээр сүмд очиж хойдын ерөөл авч, шалавхан гэрлэхээр шийдэв.

	Тэр үед Игнат дөчин гуравтай байлаа. Нуруу өндөр цээж ханагар, сүмийн унзад шиг баргил хоолойтой, тас хар хөмсөгтэй том нүдээрээ ухаалаг эрэмгий ширтэж, өтгөн битүү хар сахалтай, нар салхинд гандсан нүүрэнд ч, хүчирхэг том биед нь ч эрүүл чийрэг, аргагүй л гуниггүй сайхан орос эрийн шинж тодорч тайвуу хөдөлгөөн данагар алхаанд бяр амтагдаж байх шиг санагдана. Түүнийг бүсгүйчүүд шохоорхоно, өөрөө ч тэднээс буцахгүй.

	Эхнэрээ нас барснаас хойш хагас жил ч өнгөрөөгүй байхад Игнат эртний танил Уралын нэгэн хуучин шүтлэгтэн казакийн охинд сүй тавив. Игнат Урал хавиар «Дүрсгүй» хүн гэгдэх боловч сүйт бүсгүйн эцэг охиноо түүнтэй суулгажээ. Охиныг Наталья гэнэ. Өндөр гоолиг биетэй, том цэнхэр нүдтэй, бор шаргал урт гэзэгтэй царайлаг энэ бүсгүй, сайхан эр Игнатад аргагүй л дүйж байв. Тэрээр шинэ авгайгаараа бахархаж, түүнийгээ азаргалж, түүндээ янаглаж байснаа сүүлдээ их бодлогошрон, чандлан харах болов.

	Эхнэр нь дандаа бодлогоширч, тоомсоргүй цэнхэр нүдэнд нь цаанаа л нэг зэвүүн, үл мэдэгдэх гэрэл асаж, зууван, хөөрхөн царайд нь инээмсэглэл тодрох нь нэн ховор. Гэр орны ажлаа хийчхээд Наталья том өрөөнийхөө цонхоор гадагш харан гурван цаг хөдлөлгүй чив чимээгүй суухдаа цонхны цаана болж байгаа тэр бүхнийг үл тоомсорлосон шинжтэй атлаа, харц нь цаанаа л нэг гүн, нэвтлэн харж байгаа юм шиг байна. Явах нь бас сонин, гэрийнхээ уужим тасалгаагаараа аажуухан, нэгэн үл үзэгдэх зүйл хөдөлгөөнийг нь боогоод байгаа мэт болгоомжтой явна. Гэр орон нь нүсэр, гоёмсог тавилгатай, бүх л эд хогшил тавилга чинээлэг хүнийх гэсэн шиг, харин Наталья алт, мөнгө болсон үнэт тавилгын дэргэдүүр хажуугаараа, тэрхүү эд агуурс нь бариад авах гэж байгаа мэт эмээсэн шинжтэй явна. Худалдааны том хотын амьдралыг бүсгүй үл сонирхох бөгөөд нөхөртэйгөө цуг сүйхээр явахдаа хөтчийн нуруу руу л харна. Эр нөхөр нь айлд уригдахдаа авч явбал, очоод л гэртээ байдаг шигээ л чимээгүйхэн сууна. Гэрт нь зочид ирэхэд тэднийг цөмийг адилхан хичээнгүйлэн дайлж, юу ярьж байгааг нь үл сонирхоно. Ганцхан ухаалаг, сайхан яриатай Маякин л заримдаа түүнийг хөгжөөхөд, нүүрэнд нь сүүдэр мэт бүдэгхэн, үл ялим инээмсэглэл тодорно. Тэрээр:

	— Авгай биш - мод оо мод? Гэвч амьдрал түүдэг адил унтаршгүй, гайгүй, цаг нь ирэхлээр энэ буруу номтон өөрөө дүрсхийгээд явчихна аа, гайгүй. Яаж цэцэглэхийг нь хараарай...

	— Хүүеэ! Хайлмагчин минь, юу бодчих оо вэ? Гацаагаа санаа юу? Дуу шуутай, наргиантай бай л даа! гэж тоглоход Наталья дүрлийж дүмбийгээд л дуугүй сууна.

	— Чи сүмд үргэлж л очиж байх юм? Азнахгүй дээ! Нүглээ наманчилж амжина, гайгүй, эхлээд нүгэл хийх, эс тэгвээс нүгэл хийхгүй бол юундаа гэмших бил ээ? Эс гэмшвээс юундаа аврагдах бил ээ? Залуудаа л нүгэл хий. Алив явж зугаалъя! 

	— Явмааргүй байна. Игнат эхнэртээ ойртон сууж, хайр энхрийлэлд сэтгэлийн хөдөлгөөнгүй, хүйтнээр хариулавч тэврэн авч, нүдийг нь ажиглаж байснаа:

	— Наталья! Чи яагаад ийм баяр баясгалангүй байдаг юм бэ? Надтай байхад уйтгартай байна уу? гэж шалгаахад:

	— Үгүй ээ гэж товчхон хариулна.

	— Төрхөмдөө очмоор байна уу?

	— Үгүй ээ, зүгээр л...

	— Чи юу бод оо вэ?

	— Би юм бодоогүй...

	— Тэгээд?

	— Зүгээр...

	Нэг удаа Игнат түүнээс хүндхэн хариулт сонсжээ. Тэрээр өгүүлрүүн:

	— Сэтгэл минь нэг л хачин, энэ тэрийг харахад юм бүхэн хиймэл мэт санагдах юм... гээд гараараа хана туурга тавилга зэргийг тойруулан заахад Игнат энэ яриаг тоосон шинжгүй инээж:

	— Энэ ч дэмий. Бүгдээрээ байгаа л юм, үнэтэй, бат бэх... Гэхдээ чамайг хүсвэл бүгдийг нь шатаасан ч, зарсан ч, тараагаад өгчихсөн ч чадна. Ахиад шинийг авчихна. Тэгэх үү?

	— Яах юм? гэж их л уужимхан өгүүлнэ.

	Ийм залуухан эрүүл саруул байж, юу ч сонирхохгүй, сүмээс өөр тийш очихгүй, гэрийн мухар сахиж, нойрмог мэт амьдарч байгааг их гайхна. Тэгснээ Натальяг тайвшруулж:

	— За яах вэ! Чи надад хүү төрүүлээд өгчих, амьдрал шал өөр болоод явчихна. Хийх юмгүй болоод л тэр, гайгүй хүүхэд гарахлаар ажилтай болно... Хүү төрүүлнэ тийм үү? гэхэд тэрээр доош харан:

	— Бурхан л мэднэ! гэнэ.

	Эхнэрийн нь ийм уруу царай уур унтууг хүргэж, гэнэт тэрээр:

	— Чи муу буруу номтон. Юундаа унжийгаа вэ? Явах нь гэж шилэн дээгүүр гишгэх мэт, харах нь гэж хүний амь бүрэлгэсэн мэт. Харахад нүд дүүрэн хүүхэн байж, ямар ч юм сонирхохгүй, маанаг! гэж загнав.

	Нэг өдөр Игнат гэртээ халамцуу ирээд авгайгаа илэн таалах гэхэд цаадах нь дургүйцсэнд уурлаж:

	— Наталья! Сайхан мэдээрэй, битгий тэнэглэ! гэж зандчив. Тэгтэл эхнэр нь түүн рүү эргэн, хараад ер эмээсэн шинжгүй:

	— Яах нь вэ? гэхэд энэ үг бас тоохгүй байгаад Игнатын уур шатаж, Наталья руу давшлан:

	— Юу-у гэнэ ээ? гэж бархирав.

	Цаадах нь нүдээ цавчилгүйгээр дороо зогссон чигээрээ:

	— Зодох нь уу? гэж асуув.

	Уурлахад нь хэн хүнгүй айж бөнжгөнөж байж сурчихсан Игнатад эхнэрийн нь энэ ийнхүү тоомсорлохгүй байгаа хачирхалтай бөгөөд гомдмоор санагдав.

	— Май, чи ингээд... гэнгүүт гараа далайн цохиход, эхнэр нь цохилтоос амжин зайлж, гарыг нь барьж аван, холдуулж түлхээд, нам дуугаар:

	— Гар хүрвэл, надтай бүү хавьт, ойртуулахгүй шүү! 

	Дүрлэгэр нүдээ онийлгож, тас ширтэх харцанд Игнатын уусан архи гарчхав. Бас л айхтар араатан болохыг царайгаар мэдэж, үхтэл зодсон ч хавьтуулахгүй байж мэдэшгүй гэдгийг ухаарч:

	— Ээ, муу хайлмагчин гэж зандраад эргэж явав.

	Гэвч Игнат нэг удаа эхнэртээ бууж өгөвч, дараачийн удаа яавч ингэхгүй, ерөөс эхнэр, хүүхнүүд өмнө нь бөхөлзөхгүй бол хүлээн тэсвэрлэж яавч чадахгүй. Эхнэрээ ер бууж өгөхгүй гэдгийг мэдэрч, тэд хоорондоо ширүүн тулах болоод байв.

	Маргааш нь «яах вэ, харж л байя! Хэн нь дийлэх ээ!» гэж бодоод эхнэрээ чимээгүй л ууртай ажиглаж суухад, зад тулах сан гэх хүслийн гал дотор нь ноцож, шалавхан дийлэх сэн хэмээн тэсэж ядан байв.

	Гэтэл дөрөв хоногийн дараа Наталья Фоминична бие шалтгаантай болсноо хэлсэнд Игнат баярласандаа агзасхийн чичрээд эхнэрээ чанга тэвэрч:

	— Наташа, хэрэв заяа хүү, ээ дээ хүү л төрүүлбэл ч ёстой алтална! Тэр юухан байх вэ! Шуудхан хэлэхэд боол чинь болно. Бурхны өмнө шигээ л... Босгоны чинь боол... дураараа бол, дэвсвэл дэвсэл! гэж бүвтнэж гарав.

	Тэгэхэд нь Наталья: 

	— Энэ бидний санаагаар болох биш, тэнгэр л мэднэ! хэмээн намуухан ухаалаг хэлэв.

	— Тийм ээ, бурхан тэнгэрийнх! гэж шүүрс алдаад тэргүүнээ гунигтайяа гудайлгав. Энэ мөчөөс эхлээд бага хүүхэд маллах мэт эхнэрээ асрах болов.

	— Юунд цонхонд ойртон суув? Хажуугаас чинь салхи цохчихно шүү! Өвдчих вий! 

	— Шатаар юу гэж гүйнэ вэ? Доргичих вий! Хоёр хүний хоол ахиухан идэж бай... гэж Игнат түүнд энхрий дотноор, шаардангуй хэлэх болов.

	Хөл хүндтэй болоод Наталья бүр ч дуугүй болж, зүрхнийхээ доохон тус газар үүсэж буй шинэхэн нэгэн амины лугшилтад тэрээр өөрөө өөртөө, цаашаагаа лав орж явчхав. Гэвч уруул дээрх инээмсэглэл нь улам тодорч, нүдэнд нь үүрийн цолмоны анхны гялбаа мэт шинэхэн үлбэгэр эмээсэн нэгэн зүйл тодорно.

	Төрөх болоход (намрын нэгэн өглөө) эхнэрийнхээ анхны орь дуунаар царай нь цонхийж, нэг юм түүнд хэлэх гэснээ больё гэж гараараа дохичхоод, өвдсөндөө атирч, ёолж байгаа эхнэрийнхээ унтлагын өрөөнөөс гарч, талийгаач эхийнхээ мөргөлийн жижиг өрөө рүү очив. Тэрээр архи авчруулж, ширээний ард дүнсгэр царайлан гэрийн доторх хөл үймээнийг чагнан архиа ууж суув. Зул асаалттай тасалгааны хоймрын буланд бурхдын бараан, хөдөлгөөнгүй дүр бүрэлзэнэ. Дээд давхарт, толгой тушаа нь хөлийн чимээ гарч, нэг хүнд юм шалаар чирч, сав суулга хангинана, шатаар хүмүүс дээш, доош гүйлдэх аж. Энэ бүхэн түргэн, яаруу сандруу атлаа цаг аажим өнгөрч байв.

	— Төрж чадахгүй нь ээ... Сүмд явуулж ном уншуулж засал хийлгэхгүй бол горьгүй гэх үгс Игнатад дуулдав. Игнатын сууж байсантай зэргэлдээ өрөөнд тэднийд суудаг Вассушка гэдэг эмэгтэй орж ирээд сонстохуйцаар шивнэн:

	— Аяа! Тэнгэрээс, бууж ирэгсэн. Ариун эхээс заяасан аврал бурхан минь ээ! Хүмүүний доройг мэдэхийн учир Хүлчин гуйя өчүүхэн боол биднээ өршөө! 

	Гэнэт дуу авиаг хураан шингээж зүрх сэтгэлийг сэрхийлгэсэн хахир эвгүй дуу хадсанаа, хангинатал ёолох дуу өрөө өрөө дамжин үдшийн бүрийд барайх өнцөг буланд очин уусаж алга болох аж...

	Бурхны хөрөг рүү Игнат уйтгартай харж, хүндээр санаа алдан:

	— Ахиад охин төрдөг юм болов уу? гэж бодно.

	Тэрээр үе үе босож, загалмайлан залбираад ширээний ард сууж архи хийж залгилавч ер согтолгүй шөнө өнгөрч, дараачийн өдрийн бага үдийн хэрд эх баригч авгай дээд давхраас яаран гүйж ирээд баярласан дуугаар:

	— Игнат Матвеевич аа! Хүүтэй болсонд тань баяр хүргэе гэх нь тэр.

	— Нээрэн үү?

	— Та юу гэж байгаа юм, энэ чинь! 

	Тэрээр цээж дүүрэн амьсгалаад өвдөг сөхрөн сууж, хоёр гараа биедээ чанга нааж хоолойгоо чичрүүлэн:

	— Ээ тэнгэр минь! Удам судраа тасрахаас аварлаа. ...Нүгэл хилэнцээ тэнгэрийн өмнө наманчилж байна... Дээд тэнгэр минь, Тандаа гялайлаа хэмээн бувтнав.

	Даруй босож ирээд

	— Алив, та минь ээ! Никола сүмийн хар ламыг нэг нь явж залж ир. Игнатий Матвеич залж байна, нярайлсан эхэд мөргөл авъя! гэж байна гээрэй.

	Зарц эхнэр сандран орж ирээд:

	— Игнатий Матвеевич! Наталья Фоминишна таныг дуудаж байна. Муудаад байна... гэв.

	— Юу? Муудаад байна аа? Гайгүй ээ, зүгээр болно! Одоо очлоо! гэж хэл. Ёстой сайн хүн! Бэлгээ аваад одоохон очлоо гээрэй! Хүүш азна! Хар ламд хоол унд зэхээрэй, загалмайлсан эцэг Маякинд хүн явуулаарай... гэж баяр дүүрэн нүдээ эргэлдүүлэн хашхична.

	Игнатын нүсэр бие баярласнаасаа улам ч том болчихсон юм шиг, тэрээр тасалгаа дотуураа хий л холхин, гараа үрэн, бурхны хөрөг өөд энхрий зөөлнөөр ширтэн, гараа савчин байж загалмайлан залбирна. Тэгж тэгж байснаа эхнэр дээрээ очихоор гарав.

	Эхлээд эх баригч эхнэрийн тэвш онгоцонд угааж байгаа жижигхэн улаан цурав л түүний нүдэнд тусав. Игнат гутлынхаа өлмий дээр гишгэж, нуруугаа үүрсээр, хошуугаа инээдэмтэй цорвойлгон дөхөж очиход усан дотор нүцгэн, нялзрай өрөвдмөөр амьтан сарваганаж байхад: — Хөөе, чи, наадахаа, аяар яс масгүй байгаа биз гэж боосон эхийг аргадсан нам дуугаар хэлэв.

	Боосон эх шүдгүй ам гарган инээж, улаан цурвыг гар дээрээ сурмаг бөмбөрүүлэн:

	— Эхнэр дээрээ оч! гэхэд Игнат ор луу ойртон, — За яаж байна даа Наталья? гэж асуув. Дараа нь бүр ойртож, ор сүүдэрлэж байсан хөшгийг ярахад:

	— Би тэсэхгүй нь ээ!.. гэх сөөнгөтсөн дорой дуу гарав.

	Цагаан өнгийн дэрэнд хүзүү нь шигдэж, дээгүүр нь үхсэн могой адил мушгиа хар үс нэлмийх бөгөөд Игнат эхнэрийнхээ царайг дув дуугүй ширтэхэд, дүрлийсэн том нүдийг нь тойрсон хар хар толбо бүхий зэвхийн шаргалтсан царай нь, ханыг нэвт, тэртээг ширтэх аймшигт нүдний энэ харц ч шал өөр, танил биш үзэгдэхэд Игнатын зүрх муу ёрлон базалж, баяраар бялхаж байсан лугшилт нь ч удаашрав.

	— Зүгээр, зүгээр, тэгж л байгаад... гэж тэрээр аяархан хэлэн эхнэрээ үнсэхээр тонгойв. Гэтэл яг өмнөөс, нүүр лүү нь,

	— Тэсэхгүй нь ээ! гэж дахин хэлэв.

	Игнат эхнэрийнхээ уруул дээр үнсэхэд түүний уруул хүв хүйтэн зэвхий даасан нь үхэл хаяанд ирчихсэний тэмдэг.

	— Ээ, тэнгэр минь! хэмээн эмээсэн дуугаар шивгэнээд айж хоолойгоо шахсанаас амьсгалахад бэрх болов.

	— Наташа! Яаж ингэж болох вэ? Цаадах хүү чинь хөхөө хөхөх хэрэгтэй шүү дээ! Чи чинь яаж байна? гэж хэлэв.

	Тэрээр эхнэрээ арай л загнасангүй. Орны дэргэд боосон эх уйлж байгаа хүүхдийг агаарт сарвалзуулан, Игнатад нэг юмны тухай их л итгэлтэй яривч, Игнат юу ч дуулахаа байж, эхнэрийнхээ эвгүй болчихсон царайнаас нүдээ салгаж чадахгүй байлаа. Эхнэрийн нь уруул хөдөлж, юм хэлж байвч, нөхөр нь юу ч ойлгохгүй байна. Тэрээр орны ирмэг дээр суугаад, нам дуугаар:

	— Нялх амьтан чамгүйгээр хүн болж чадахгүй. Чи сэтгэлээ чанга барь үхнэ гэж, бүү бод!.. гэж ярихдаа хэрэггүй юм хэлж байгаагаа мэдэж байлаа. Нулимс буцлан, цээжин дотор мөс шиг хүйтэн, чулуу шиг хүнд нэг л юм тулаад ирэв.

	— Өршөө намайгаа... үүрд баяртай... Хүүгээ харж хандаарай... Битгий уу гэж Наталья шивгэнэв.

	Хар лам хүрч ирээд нүүрийг нь юмаар бүтээж, шүүрс алдаад:

	— Нигүүлсэнгүй эзэн тэнгэр ээ! Өнөөдөр нярайлсан таны өчүүхэн боол Натальяг алив хар хороос гэтлүүлэн, үхлийн ирмэгт тулчхаад байгаагаас нь тэтгэн зайлуулж, анагааж хайрлаач! Дээд цэцэн Давид бурхны хэлснээр бид цөм эмх замбараагүй шавар балчигт шигдэж, бохирдсон учир бурхны өмнө буруутан бил ээ!» хэмээн залбирал уншсанаа өвгөн ламын дуу нэгэн үе тасалдах бөгөөд эцэнхий царай нь ширүүн дүртэй, хувцас хунараас нь гүгэл үнэртэнэ.

	— «..түүнээс төрсөн нялх үрийг... алив зовлон, зүдүүрээс, өдөр шөнийн элдэв ад зэтгэрээс авран тэтгэ!..» гэж уншихад Игнат дуугүй уйлсаар байлаа. Игнатын том том бүлээн нулимс эхнэрийнхээ нүцгэн гар дээр дусална. Гэвч түүний гар нулимс дусаж байгааг мэдрэхгүй байгаа бололтой, ер арьс нь цочрохгүй, огт хөдөлгөөнгүй харагдана.

	Мөргөл аваад л наталья ухаан алдав. Хоёр дахь хоногтоо өөд болов, амьд сэрүүн явж байсан шигээ л хэнд ч, юу ч хэлэлгүй, дуугүй байж байгаад нас нөгчив. Игнат эхнэрээ бэлтэйхэн оршуулж, хүүдээ загалмай зүүлгэж, фома гэж нэр өгөөд, авгай нь саяхан нярайлсан загалмайлсан эцэг маякинийд хүүгээ сэтгэл шимшрэн байж өгөв. Эхнэрээсээ хойш түүний өтгөн бараан сахалд буурал сууж, харин нүдэнд нь нэг шинэ зүйл, энхрий, зөөлөн сэтгэлийн оч харважээ.

	
II

	Маякиных хоёр давхар том байшинд сууна. Байрны эргэн тойронд цэцэрлэг үргэлжилж, тэнд сүглэгэр том далуу мод сүртэй цэцэглэжээ. Өтгөн мөчир нь цонх таглан саглайж, зүсэн зүйл тавилга, том том авдар сав өрөөстэй жижиг өрөөнүүдэд нарны туяа Тэрхүү мөчрөн хөшгийг нэвтлэн орох аж.

	Тэднийх ёс төртэй айлын нэгэн билээ: Гэрт нь лавай, гүгэл, зулын тос ханхалж, залбирах, гэмшсэн, нүглээ наманчилсан санаа алдалтаар дүүрэн. Алив ёслолыг энэ гэрийнхэн нямбай, ёс төртэй, чин санаанаасаа, их баяр хөөр болон гүйцэтгэнэ. Бүгчим, гэрэл гэгээ багатай өрөө тасалгаануудаар хар бараан хувцастай эмэгтэйчүүд чимээгүй явж, нүүрэнд нь ямагт сэтгэлийн энэлэл тодрох бөгөөд хөлдөө ямагт зөөлөн шаахай углана.

	Яков Маякиныд өөрөөс нь гадна эхнэр, охин, төрөл садны таван эмэгтэй байдгаас хамгийн бага гучин дөрөвтэй. Эгч дүүс цөм шүтлэгтэй, ёсорхуу, бусдаасаа ялгарах зүйлгүй цөм Антонина Ивановна эзэгтэйд захирагдана. Эзэгтэй туранхай өндөр биетэй, царай бараан, ширүүн бор нүд нь ухаалаг, захирангуйгаар эргэлдэнэ.

	Маякинд Тарас гэдэг хүү байсан. Гэвч түүний нэрийг тэдний гэрт одоо огт дурсахгүй. Хотоор бол мэднэ. 19 настайдаа ном сурахаар Москва орсон. Гурван жилийн дараа эцгийн саналаас зөрж гэрлэсэнд Яков Маякин хүүгээ гэж үзэхээ больсон. Тэгээд л Тарасын сураг тасарч байснаа яасан ч юм, Сибирьд цөлөгдсөн гэж улс амьтан ярилцах болжээ...

	Яков Маякин бол намхан, туранхай, шоволзсон, хөдөлгөөнтэй, шаантаг маягийн улаан сахалтай, ногоовтор нүдтэй нэгэн билээ. «Эрхэм минь, сандрах явдалгүй. Би та нарыг ойлгож байна. Та нар надаар оролдохгүй бол би та нарыг барьж өгөхгүй ээ» гэж хүн болгонд хэлэх мэт ногоон нүдээрээ харна.

	Толгой нь өндөг лүгээ адил атлаа хачин данхгар. Үрчлээтсэн уужим магнай халзантай нь нийлж хоёр янзын царайтай мэт санагдана. Нэг нь унжуу мөгөөрсөн хамартай ухаалаг, гярхай, бидэнд одоо харагдаж байгаа, нөгөө нь нүдгүй, дан үрчлээ болсон нүүр, ард нь Маякин нүд, уруулаа нуучхаад л цаг нь болохоор тэрээр ертөнцийг өөр нүдээр харж, өөр өөр инээмсэглэх гэж байгаа юм шиг.

	Тэрээр уяа татлагын заводын эзэн бөгөөд хотод, усан зогсоолын хажууд жижиг дэлгүүртэй. Түүндээ татлага, олс, түүхий маалинга, олсны хивэг тэргүүтнийг адарт тултал овоолно. Эзэн шаржигнаж дуугардаг, шилэн хаалгатай өмгөрхөн тасалгаанд сууна. Тэнд хуучин цагийн том ширээ тавиастай, өмнө нь түшлэгтэй зөөлөн сандалд сууж, Маякин цай ууж, «Московские ведомости» сонин уншиж өнжинө. Худалдаачны дунд тэрээр хүндтэй, «тархитай» хүн гэж алдаршсан, өөрөө дээр үеэс үе уламжилсан худалдаачин гэдгээрээ ихэд бахархана.

	— Маякинчууд бид, бүр Екатерина хатан хааны үеэс худалдаачин улс. Тэгэхлээр би цэвэр цусны хүн! гэж сөөнгө дуугаар ярих дуртай.

	Эдний гэр бүлд Игнат Гордеевын хүү зургаан жил болов. Долоо хүрэхдээ Фома хүү толгой том, цээж ханхар, нуруугаар бас бүйлс хэлбэртэй хар нүднийхээ нухацтай харцаар үе тэнгийнхнээсээ ах харагдах болов. Хүүхэд ахуйн хүсэл тэмүүлэлдээ шаргуу, үг дуу цөөнтэй энэ хүү өдөржингөө Маякины охин Любатай тоглоно. Тэднийг төрөл садны нэгэн эхнэр битүүхэндээ хариуцна.

	Цоохор нүүртэй, тарган хөгшин эхнэрийг яагаад ч юм Бузя гэлцэх бөгөөд нэг л юмнаас айсан, хүүхдүүдтэй богино богино үгээр нам дуугаар ярилцана. Өдий төдий залбирал мэддэг атлаа тэрээр Фомад нэг ч үлгэр ярьж өгдөггүй байлаа.

	Фома Люба хоёр эвсэг найртай авч, өөрийг нь гомдоох юм уу, элэглэвэл царай нь цонхийж, хамраа сартайлгаж нүдээ инээдэмтэй эргэлдүүлэн учиргүй балбана. Охин уйлж, ээж дээрээ гүйж очиж гомдол мэдүүлэхэд Антонина эх нь Фомад сайн болохоор охиныхоо гомдлыг нэг их сүйд болгохгүй өнгөрөөж, тэдний үерхлийг улам дэмжих бөлгөө. Фомагийн хувьд өдөр урт, нэг л янз, орноос босож, гар нүүрээ угаагаад, бурхны өмнө очиж Бузагийн шивнэхийг даган, урт мөргөл уншина. Дараа нь цай ууж, амтат зөөлөн талх, боов боорцог, бялуу зөндөө иднэ. Зуны цагт, цайны дараа ёроолд нь харлан харагдагч ганга уруудсан өтгөн их цэцэрлэг рүү хүүхдүүд очно. Тэндээс чийг, эвгүй муухай үнэр ханхална. Тэднийг ганганы ирмэг рүү ч оруулахгүй болохоор ганганаас их эмээнэ. Өвөл болохоор өглөөний цайнаас үдийн хоол болтол өрөөн дотор тоглоно, хүйтэн өдөр гадна гарч, том мөсөн уулнаас гулгаж наадна.

	Үдэд Маякины хэлдгээр «орос ёсоор» хооллоно. Ширээн дээр эхлээд хар гурилын хатаасан талхтай махгүй тостой шөл том аяганд хийнэ. Араас нь өнөөх шөлөө жижигхэн хөшиглөсөн махтай иднэ. Дараа нь гахайн торой, галуу, тугалын шарсан мах, эсвэл будаатай ходоод идэж, дахиад л гурилтай шөл эсвэл гэдэстэй шөл аяга ууж, хойноос нь чихэртэй, зөөлөн боов иднэ. Анисын, бөөрөлзгөнийн, арцны, талхны квас ууна. Антонина Ивановна янз янзын квас хийнэ. Хоол ундаа чимээгүй, гагцхүү хааяа цадсандаа амьсгаадан байж иднэ. Хоёр хүүхэд тусад нь, томчуул тусдаа нэг л савнаас иднэ. Хөдөлж чадахгүй шахам болтол идчихээд хоёр гурван цаг унтацгаах үед Маякинийд яраглах, хурхирах л сонстоно.

	Унтаж босоод цай ууж, хотын сониноос, дуучид, лам нарын тухай хурим найр болон аль танил худалдаачдын ичгүүр сонжуургүй явдлын тухай элдвийг хүүрнэнэ. Цай уусныхаа дараа Маякин эхнэртээ:

	— Алив, хөгшөөн библи судар аваад өгөөч! гэнэ.

	Яков Тарасович голдуу Иовын номыг уншина. Тэрээр том, махигар хамар дээрээ хүнд гэгчийн, мөнгөн хүрээтэй шил зүүж, бүгд байраа эзэлж үү? гэж тойруулж харна. Цаадуул нь тус тусын байранд сууж, царайд нь шүтлэг тодорч нүүр царай аймхай, тэнэг янзтай харагдана.

	— «Уц... гэдэг нэгэн хүн байжээ...» хэмээн Маякин сөөнгө дуугаар номоо эхлэхэд булангийн буйдан дээр Фома, Любатай хамт суух бөгөөд одоо загалмайлсан эцэг дуугүй болж, халзан толгойгоо гараараа илнэ гэж мэддэг болжээ. Хүү дотроо Уц орны хүнийг төсөөлүүлэн бодож санаандаа зурахад тэр хүн өндөр нуруутай, нүцгэн биетэй, хүний гараар хийгдээгүй Спасынх шиг том нүдтэй, цэргийн хүрээнээ цэргүүдийн үлээдэг том зэс бүрээ шиг хоолойтой. Тэр хүн хором өнгөрөх тусам томорсоор тэнгэр баганадан босож, хар гараа үүлэнд дүрж, түүнийг урж тастан:

	— Тэнгэр бурхан харанхуй манангаар хүрээлэн авсан, явах зам нь хаалттай хүнд яах гэж гэрэл өгсөн юм бэ? хэмээн аймшигт дуугаар хашхична.

	Фомад аймаар санагдаж, тэрээр арзасхийн чичирч, нозоорол арайхийж арилав. Загалмайлсан эцэг нь сахлаа зулгааж, жуумалзаж суугаад: — Үгүй, мөн сүйдлэв ээ! гэлээ. Энэ нь өнөөх л Уц... орны хүний тухай л ярьж байгаа гэдгийг хүү мэдлээ. Загалмайлсан эцэг ийнхүү инээмсэглэхэд тэрээр тайтгарав. Тэгэхлээр тэнгэр үйрч, өнөөх хүн аймшигт гараараа хурмастыг тастан хаяхгүй нь ээ... Фома тэр хүнээ ахиад үзлээ. Өнөөх чинь газар дээр суучхаад байгааг нь харвал: «бие нь өт хорхойд идэгдэж, тоосон судал татаж, арьс идээлжээ.» Тэр хүн биеэр бага, өрөвдмөөр, сүмийн үүд сахисан гуйлгачин шиг харагдана. Тэр хүн ийнхүү өгүүлрүүн:

	— «Хүн гэж юу бил ээ? Ариун байхын тулд, эмэгтэй хүний төрүүлсэн хүн нүгэл хилэнцгүй байхын тулд яах ёстой вэ?»

	— Ингэж тэр хүн бурханд хэлж байна. Би мах цусны тасархай юм чинь хэрхэн нүгэлгүй байх бил ээ? Үүнийг бурхан л хариулна... гэж Маякин сүртэй тайлбарлаж, сонсож байсан бүсгүйчүүдээс асууж, ялж дийлсэн шинжтэй өгүүлнэ.

	— Нүгэл хилэнцгүй хүн... заяажээ! гээд тэд цаадуул нь шүүрс алдан хариулна.

	Яков Маякин инээд алдан, тэднийг тойруулж хараад:

	— Маанаг уу даа!.. Хүүхдүүдийг аваачиж унтуул..! гэнэ.

	Игнат Маякиныд өдөр бүр ирж, хүүдээ тоглоом авчирч өгөөд, гараас нь шүүрч атгаж тоглох боловч заримдаа сэтгэл гонсойхдоо:

	— Чи чинь яасан дүнсгэр амьтан бэ? Чи яагаад ингэж ховорхон инээдэг юм бэ? гэнэ.

	— Фома эхийгээ дуурайсан хүн бүү болоосой доо! Нүд нь нэг л уйтгартай, гэж загалмайлсан эцэгт нь гомдол мэдүүлнэ.

	— Юун эртнээс санаа зовох юм бэ? гэж Маякин жуумалзав.

	Игнат загалмайлсан эцэгтээ хайртай, нэг удаа түүнд Фомагаа гэртээ аваачих үг цухуйлгасанд Маякин үнэнээсээ гоморхож,

	— Боль! Хүү чинь манайд бүр дасчихсан. Уйлна...

	— Уйлахаа больчихно оо! Танд өгөх гэж би хүүтэй болсон юм биш шүү! Танайх сүмд байгаатай адил уйтгартай, дүнсгэр. Ийм байдал хүүхдэд хортой. Ганцаараа байхад надад эвгүй гунигтай, харьж очиход эл хуль. Үзэж харах юмгүй, хүүгээ бодоод ямар би танайд суултай биш. Би хүүдээ бус, хүү л надад заяасан. Анфиса эгч түүнийг харахаар ирсэн... 

	Тэгээд Игнат хүүгээ гэртээ аваачив.

	Эцгийн гэрт Фомаг урт махирдуу хамартай, шүдгүй том амтай, өндөр, бөгтөр, бор саарал палатьтай, буурал үстэй толгойдоо хар торгон углуур алчуур өмссөн инээд хүрэм нэг авгай тосож авав. Тэрээр эхлээд хүүгийн сэтгэлд нэг л хүрсэнгүй, түүнээс эмээдэг байлаа. Гэвч Фома хүү өнөөх авгайн үрчлээт нүүрэн дээр эелдэгхэн ялдам инээмсэглэсэн хар нүдийг нь хараад л шууд итгэсэн байдлаар өвдөгт нь толгойгоо наав.

	— Хөөрхий муу өнчин амьтан! Энэ наалдаж байгааг нь. Эвий энхрий хонгор үр минь... хэмээн зөөлөн, хүчилсэн дуугаар хэлээд нүүрийг нь илэв. Тэр авгайн энхрийлэх нь цаанаа нэг аятайхан, урьд нь үзээгүй шинэ зүйл байлаа. Тиймээс хүү хөгшний нүд рүү сонирхсон, яах нь бол гэсэн янзтай харна. Эл эмгэн түүнийг урьд өмнө мэдэхгүй байсан шинэ ертөнцөд татан оруулав. Анхны өдөр эмгэн Фома хүүг оронд нь оруулж хучаад, хажууд нь сууж, тонгойгоод:

	— Чамд би үлгэр ярих уу? гэж асуулаа.

	Түүнээс хойш Фома үргэлж л үлгэрийн шидэт амьдралаас хүүрнэн буй эмгэний зөөлөн дуунд бүүвэйлэгдэн нойрсох болов. Сэтгэл санаа нь ардын уран бүтээлийн гоо сайхнаар тэжээгдэнэ. Тэр эмгэний оюун ухаан, зөгнөлийн сан барагдашгүй, тэрээр зарим үед үлгэрт гардаг сайн, муу санаат шулам эмтэй ч, үзэсгэлэнт сайхан бүсгүй, ухаант Василисатай ч адилхан мэт санагдах бөлгөө. Хүү амьсгаа даран нүдээ бүлтийлгэж тасалгаа дүүрэх шөнийн харуй бүрийг ширтэн, бурхны өмнө тавиастай зулын гэрэл анир чимээгүй сүүмэлзэхийг олж харна. Шөнийн харуй бүрийг Фома үлгэрийн амьдралын гайхамшигт зургуудаар дүүргэн, үг хэлгүй, амьтай сүг сүүдрүүд, тасалгааны ханаар, шалаар мөлхөх нь хүүд аймшигтай боловч тэдний амьдралыг ажиглахад таатай байлаа. Тэрхүү дүрсүүдийг янз бүрийн хэлбэр, өнгө будаг оруулан, амьдруулснаа хоромхон зуур түүнээ сормуусныхаа ганцхан хөдөлгөөнөөр эвдчихнэ. Түүний хар нүдэнд тусах хүүхдийн гэнэн цагаан, нухацгүйхэн нэгэн шинэ зүйл, ганцаардал, харанхуй, энэ бүхэн айдас төрүүлж, сэтгэл түгшүүлэвч сониуч занг хөдөлгөж, тэртээ хар булан руу очиж, харанхуйд тэнд юу нуугдаж буйг үзэхэд хүргэв. Фомаг булан руу очиход хов хоосон авч нэгэн зүйл олж үзнэ гэсэн итгэлээ хаялгүй хадгалсаар байлаа.

	Хүү хэдийгээр эцгээсээ эмээх боловч түүнд хайртай. Эцгийн нь нүсэр том бие, хүнгэнэсэн бүдүүн дуу, сахалтай нүүр, цайж бууралтсан өтгөн үс, тэнхээлэг урт гар, гялалзсан хоёр нүд энэ бүхэн нь түүнийг үлгэрт гардаг дээрэмчинтэй төстэй юм шиг санагдуулдаг байв.

	Фома наймтай байхдаа аавыгаа удаан хугацаагаар юманд явж байгаад ирэхэд нь ааваасаа ийнхүү асууж билээ.

	— Та хаагуур явав?

	— Ижилээр л яваад...

	— Дээрэм хийгээ юү? гэж аяархан асуув.

	— Юу-у? гэж Игнат хөмсгөө хөдөлгөн хашхирав.

	— Аав? Та чинь дээрэмчин биз дээ? Би мэднэ ээ... гэж нүдээ онийлгон асууж, эцгийнхээ бүдүүлэг амьдралын нууцад хялбархан орсондоо сэтгэл хангалуун байв.

	— Би худалдаачин хүн гэж Игнат хатуу хэлээд, — Чи тэгэхэд тэнэглээд... Би талх тариа наймаалдаг. Галт онгоцоор явдаг. «Ермак» онгоцыг үз лүү? Энэ миний онгоц... бас чинийх.

	— Аварга том эд ээ... гэж Фома шүүрс алдав.

	— Үгүй ээ, би чамд тохирсон багавтрыг худалдаж авч өгнө өө, тэгэх үү?

	— За! гэж Фома зөвшөөрөөд хэсэг зуур чимээгүй сууснаа, харамсангуйгаар: — Би харин таныг дээрэмчин л гэж боддог байсан гэв.

	— Би наймаачин хүн! гэж чамд хэлдэг шүү... гэж итгүүлэн хэлэхдээ хүүгийнхээ уруу царайг харахад цаанаа л нэг сэтгэл гонсгор, эмээсэн ч юм шиг харагдлаа...

	— Федор өвөө талх боовны наймаачин уу? гэж Фома асуув.

	— Би түүнтэй адилхан... ганцхан би илүү баян, би мөнгө ихтэй...

	— Мөнгө их үү?

	— Тийм... бүр ч их байдаг.

	— Хэдэн торх вэ?

	— Юу?

	— Мөнгө

	— Тэнэг минь! Мөнгийг торхоор хэмжих үү?

	— Тэгэлгүй дээ! гэж Фома хөөртэй дуу алдаад эцэг рүүгээ нүүрээ эргүүлж, хурдан ярьж гарав.

	— Дээрэмчин Максимка нэг хотод очжээ. Тэнд нэг их баян хүн... арван хоёр торхыг мөнгө, эрдэнэсээр дүүргэсэн... бас сүм тоносон нэг хүнийг сэлмээр цавчсан... хонхны байрнаас авч шидсэн... цаадах нь харанга дэлдэж байжээ. 

	Хүүгийнхээ ийнхүү баясаж байгааг сонирхон хараад:

	— Эгч ярьж өгөө юү? гэж Игнат асуув.

	— Тийм. Юу гэж?

	— Зүгээр... гэж инээгээд, Тэгээд чи аавыгаа дээрэмчин болгоод байдаг...

	— Аав та, урьд нь дээрэмчин явсан уу..? гэж ахиад л Фома өнөөхөө асууж, тийм ээ гэх хариу сонсох л хүсэлтэй байгаа нь нүүрэн дээр нь бичээстэй харагдана

	— Наадах бодлоо орхи! Би дээрэмчин яваагүй.

	— Яваагүй ээ!?

	— Яваагүй л гэж байна шүү дээ! Дээрэмчин байх юуны сайхан гэж. Тэр чинь нүгэл хилэнцтэнүүд, дээрэмчид... Бурханд итгэдэггүй, сум хийд тонодог... тэднийг үзэж чаддаггүй... За тэгэхлээр хүү минь, сурах хэрэгтэй... Ном үзэх цаг болсон... Бурхны номоор эхэл... Өвөл ном үз... Хавар болохоор Ижилээр хамт хөвөмз...

	— Сургуульд би явах уу? гэж Фома эмээнгүй асуув

	— Эхлээд гэртээ эгчээр ном заалгана.

	Мөдхөн хүү өглөө бүр ширээний ард сууж, слав цагаан толгойг хуруугаараа зааж авгайг дагаж:

	— Аз... буки... веди2... гэж үсэглэх болов.

	Тэр тэгсээр бра, вра, гра, дра, үсэг хүрэхдээ инээдээ барьж чадахгүй л байв. Цагаан толгойг Фома төвөггүй тогтоож Псалтирь судрын эхний хэсгийн анхны шүлгийг «Муу явдалт хүмүүний үгэнд эс орвоос. Тэр хүмүүн аз-тай...» үсэглэж уншчихав.

	— Зүйтэй, хүү минь, зүйтэй. Зөв, Фома! гэж эгч авгай сайшаан дэмжихэд хүүгийнхээ амжилтад баярлаж:

	— Фома, эр хүн! Хавар Астрахань руу авч яваад намар сургуульд өгнө өө..! гэж нухацтай өгүүлэв.

	Фомагийн амьдрал хэлтгий газар луу өнхөрч байгаа бөмбөлөг адил урагшилсаар, Анфиса эгч түүнд ном зааж, бас цуг тоглоно. Маякиний Люба охин ирнэ. Анфиса авгай хүүхдүүдийг үзээд тэдэн шиг балчир болж хувирна. Нүдээ боож нуугдаж тоглоно. Анфиса нүдээ боолгоод гараа байдгаар нь л алдлан, тасалгаа дундуур болгоомжтой алхлан, ширээ, сандал хатгалж, хүүхдүүдийг эрж, өнцөг булангаар тэмтчин явах нь инээдэмтэй, зугаатай. Анфиса амандаа:

	— Хүүе, дээрэмчин, тонуулчид аа! Та нар чинь юу руугаа ороод алга болчхов оо? гэж үглэнэ, Чадал тэнхээнийхээ хэрээр хүүхдийн амьдралын замыг чимэглэж тусалсан хөгшин атлаа сэтгэл залуугаараа яваа эл хөгшний өгөршсөн биеийг наран баяр баясгалан, энхрийллээр гэрэлтүүлэн ээх бөлгөө.

	Игнат өглөө эрт бирж ороод, заримдаа орой болтол эргэж ирэхгүй, орой думын хуралд очно, айлд зочилно, эсвэл нэг тийш явна. Заримдаа согтуу ирнэ. Тэгэхэд хүү нь эхэн үедээ зугтааж, нуугдчихдаг байснаа болиод халамцуу үедээ аав нь харин ч эрүүлээсээ сайхан ааштай, энгүүн, ялимгүй инээдтэй болохоос... Хэрэв шөнө орой эцэг нь согтуу ирвэл, түүний дуунаар хүү сэрнэ.

	— Анфиса аа! Эгч ээ! Өв залгамжлах ганц хүү дээр минь оруул... гэхэд эгч авгай түүнийг уйлагнасан, аргадангуй дуугаар:

	— Явж унт аа! Чи... золиг минь, энэ шал согтуу байж, больж үз, үс чинь цайж, хөгширч байж...

	— Анфис аа! Хүүгээ харах гэсэн юм! Халтихан...

	— Лонхноос болж наад хоёр цэхэр чинь бүлтрээсэй! 

	Эгч авгай аавыг нь оруулахгүйг Фома мэддэг байлаа. Тэдний шуугианд ахиад л унтаад өгнө. Харин эцэг нь өдөр согтуу ирвэл том савар шиг гараараа хүүг барьж аваад баяртайгаар талимааран инээж, хүүгээ тэвэрч өрөөнүүд дундуур явахдаа:

	— Фомка! Юу авмаар байна, хэл хэл! Чихэр үү! Тоглоом уу? Чамд авч өгч чадахгүй юм гэж надад хорвоод байхгүй. Би саятан, хөрөнгөтэй хүн. Саяас ч илүү болно! Мэдэв үү? Юм болгон чинийх гэж шалгаана. Тэгснээ хүчтэй салхины үлээлтэд лаа унтрах адил өнөөх баяр хөөр нь гэнэт арилна. Согтуу царай нь таталдан, нүд нь нулимсандаа улайж, уруул нь дарвайн жуумалзсанаа:

	— Анфиса! Хэрэв энэ үхчихвэл би яана? гээд энэ үгэндээ уур нь дүрэлзэн өрөөний тэртээ харанхуй буланг догшин харцаар ширтэн:

	— Бүгдийг нь галдана! Устгана, Дариар дэлбэлнэ! гэж бархирна.

	— Гайгүй, чи үзэшгүй муухай амьтан, муу юм үзнэ ээ! Аль эсвэл хүүхэд айлгах гээ юү? Эсвэл өвчин тусгах гээ юү? гэж загнаж гарахад Игнат:

	— За, за явлаа... явлаа. Анфиса эгч та битгий загна. Хүүгээ айлгачихна... гэж амандаа үглэсээр даруй гарч одно.

	Фомаг өвдвөл Игнат хамаг ажил төрлөө орхин гэртээ шигдэж, эгч авгай, хүү хоёроос элдэв тэнэг юм шалгааж, үглэж, баргар царайлан айсан нүдтэй амьтан өрөө тасалгаануудаар дэмий агдан хараал тавин хэснэ.

	— Юу гээд тэнгэр бурхныг хилэгнүүлнэ вэ? Чиний наад уур уцаарт үг сонорт нь хүрч, тэнгэр бурхан чамайг нигүүлсэнгүй сэтгэлээр өршөөсний хариуд ингэж гоморхож байгаагийн төлөө залхаан шийтгэж болно...

	— Эгч минь дээ!.. гай болбол, бүх амьдрал минь сүйрлээ... мэдэж байна уу?.. Яах гэж би өдий хүртэл амьдар лаа?.. гэж шүүрс алдана.

	Иймэрхүү үзэгдэл, эцгийн зан ааш янз бүрээр хувирахад хүү эхлээд эмээдэг байснаа сүүлдээ дасаж, чарганаасаа арай ядан бууж байгааг нь цонхоор харчхаад:

	— Аав ирлээ! Дахиад л согтуу байна... гэж огт хэнэггүй өгүүлнэ.

	Хавар болоход Игнат амласан ёсоороо хүүгээ галт онгоцонд авч явав. Фомагийн өмнө цоо шинэ амьдрал нээгдэх нь тэр ээ.

	Мөрний урсгал даган худалдаачин Гордеевийн хүчит «Ермак» гэдэг сайхан чиргүүлт онгоц хөвөхүйеэ, хоёр бөөрийг Ижилийн хоёр хөвөө угтан тосно. Наран гийсэн зүүн эрэг сахлаг үстэй ногоон хивс лугаа адил тэнгэрийн хаяа хүртэл цэлийн, баруун хөвөө нь модтой шовх уулаа тэнгэр өөд цойлуулан дүнсгэр нам гүмд дүнхийх аж.

	Хоёр эргийн завсраар ханхар цээжит их мөрөн нэлийж, алгуур чимээгүйхэн, сүртэйеэ урсаж, баруун талын уулс мөрний уснаа сүүдэртэн бууж, зүүн талаас мөрний хөвөөний элс алтан өнгөөр гялалзан, үргэлжилсэн их нуга ногоон хилэн адил чимэгтэй үзэгдэнэ. Ард хоцрох уул, нугаар энд тэнд гацаа суурин үзэгдэх нь наранд байшингийн цонхны шил, сүрэл дээвэр, ногоон модод, сүмийн оройн загалмайнууд гялтганан гялалзаж, тээрмийн орог саарал сэнс агаарт залхуутайяа эргэлдэн, заводын яндангийн утаа тэнгэр өөд мушгиралдах аж. Мөрний нам гүмийг цочоон, эргэх булын дотроос ус үсчүүлэн наргиант давлагаан гаргаж яваа галт онгоцыг эрэг дээр зогсож буй хөх, улаан, цагаан цамцтай бөөн хүүхдүүд орь дуу тавин үднэ. Бас нэг хэдэн хүүхэд завь онгоцонд сууж давалгаанд хөвөхөөр мөрний гол дунд орж ирэв. Усан дотроос моддын орой цухуйж, заримдаа бүр зуун модны төгөл ч үерт автан долгион дунд арал шиг үзэгдэнэ. Эрэг дээрээс хаа нэгтэйгээс:

	— Ахиад-ах-и-ад Нэ-эг... гэсэн уйтгарт дуу сонстоно.

	Галт онгоц ус цалгиулсаар салуудыг гүйцэж ирэхэд, оволзох долгионд дүнз хоорондоо мөргөлдөн түрэгдэж, хөх цамцтай салчид хөл дээрээ ганхан зогсоод онгоц руу харж инээлдэн нэг юм хашхирна.

	Том сайхан цагаан хөлөг онгоц мөрнөөр хөндөлдөн хөвж, дээр нь ачсан шар банз шаргалтаж, үертэй булингарт усанд бүдэгхэн тусна. Суудлын онгоц их чимээ гарган өмнөөс айсуй. Түүний дуу чимээ тэртээ ой, уулархаг эрэг хавчилд нуугдан, тэндээ шингэн уусах бөлгөө. Мөрний гол дунд хоёр онгоцны ярсан давалгаанд мөргөлдөн, хажуу бөөрөө цохилон дайвалзана. Баруун эргийн уулсын хормой бэлээр өвөлжих тариа ногоорч, уриншийн бор бор зурвас судалтан зусах будааны талбай харлаж үзэгдэнэ... Дээгүүр нь жижигхэн хар хар цэг шиг үзэгдэх шувууд эргэлдэн, тэндээс холгүй сүрэг налайж, алсаас харахад бүх юм тоглоом мэт, малчин гэж өчүүхэн дүрс голын ус руу харан шилбүүрээ тулан зогсох аж. Хаа хааяагүй гялалзан гялтганаж, уужим саруул, чөлөөт байдал дүүрэн, нуга хөндий ногоорч, цэнхэр тэнгэр эелдэгхэн гэрэлтэн, усны тайван хөдөлгөөнд хур хүч амтагдан, түүний дээгүүр огторгуйд хаврын өгөөмөр наран гийж, орчин агаар шинэхэн навчис, шилмүүст моддын анхилам үнэрээр дүүрчээ. Мөрний хөвөө гоо үзэсгэлэнгээрээ сэтгэл булаам, нүд баясган таалж шинэ, сонин байгалиараа өмнөөс найрсгаар угтах бөлгөө.

	Эргэн тойрон бүх зүйл аажуу тайвны шинжтэй: хүн ч, байгаль ч, залхуурч цөм болхидуухан. Цаана нь агуу их хүч нуугдан байвч, саруул хүсэл, зорилго тавихгүй, амьгүй дүнсийнэ. Тийнхүү нойрмогхон амьдрал дунд амь амьсгал үгүйлэгдэх нь эргэн тойрны үзэсгэлэнт орчинд уйтгар гунигийн сүүдэр тусгах аж. Амьдралыг чимээгүйхэн хүсэн мөрөөдөх, хүлцэнгүйгээр тэсвэрлэх байдал бүхэнд, салхины дагуу эрэг дээрээс мөрөн рүү нисэж ирэх хөхөөн дуунд ч сонстоно... Гунигт дуун тусламж эрэх мэт... үе үе гайхаш тасрам аяс гарна... Мөрөн энэхүү дуунд амьсгаадан хариу барихуйяа, моддын орой бодлогошрон найгана... нам гүм...

	Фома өдрийг эцгийнхээ дэргэд ахмадын байранд өнгөрөөнө. Тэрээр мөрний эргийн хязгааргүй үргэлжлэх зураглалыг дув дуугүй нүдээ бүлтийлгэн ширтэхэд үлгэрийн баатрууд, ид шидтэний гайхамшигт оронд хүрдэг мөнгөн дардан замаар явж байх шиг түүнд санагдав. Заримдаа тэр харсан үзсэнээ ааваасаа асууж шалгаахад эцэг нь дуртай нь аргагүй их дэлгэрэнгүй хариулна. Гэвч түүний хариулт хүүгийн санаанд хүрэхгүй, тэрээр юу ч ойлгохгүй, бас сонирхол татмаар юмгүй байхад нэг удаа шүүрс алдан аавдаа:

	— Анфиса эгч танаас дээр мэддэг... гэж хэлэв.

	— Эгч юу мэдэх вэ? гэж Игнат инээмсэглэн асуухад:

	— Юм болгоныг! гэж хүү их л итгэлтэйгээр өгүүлэв. Үлгэрийн гайхамшигт ертөнц Фома хүүгийн нүднээ тэр болгон харагдахгүй, байсхийгээд л мөрний хөвөөгөөр өөрийн нь суудаг хоттой адилхан хотууд дайралдана. Зарим нь ялимгүй том, нөгөө нь багавтар, хүмүүс, байшин, барилга, сүм хийд өөрийнх нь хотынхтой л ижил. Эдгээрийг аавтайгаа цуг үзээд сэтгэл дундуур дүнсгэр царайлж, ядарсаар онгоцондоо эгж ирнэ.

	— Маргааш бид Астрахань хүрнэ...

	— Тэр чинь бас л эдэнтэй адил уу?

	— Мэдээж адил. Өөр ямар байх юм?

	— Тэрний цаана юу байх вэ?

	— Далай, Каспийн далай гэдэг юм...

	— Тэнд юу байх вэ?

	— Загас... усан дотор юу байх вэ? Дүрсгүй тархи! 

	— Китеж хот усан дотор байдаг...

	— Тэр өөр хэрэг! Китеж... Тэнд чинь тэнгэр бурхад л суудаг юм.

	— Далайд тэнгэрийн хот байдаг уу?

	— Байдаггүй... гэснээ Игнат, — Далай тэнгисийн ус шорвог, ууж болохгүй... гэж нэмж хэлэв.

	— Тэнгисийн цаад талд эх газар бий юү?

	— Мэдээж, байлгүй дээ! Тэнгист зах хязгаар гэж байж таарна, аяга л гэсэн үг...

	— Мөн л хотууд байх уу?..

	— Хотууд бий... Харин тэр нутаг бол манайх биш, персийнх... Персүүдийг харсан уу? Яармаг зах дээр тоор, хатаасан гүйлс, самар зараад л суудаг...

	— Харсан... гэж Фома бодлогошронгуй хэлэв...

	Нэг өдөр тэрээр ааваасаа:

	— Үүнээс цааш газар нутаг олон уу? гэж шалгаав.

	— Хүү минь, газар орон тоо томшгүй ол-оон.

	— Бүгд л адилхан уу?

	— Юу нь тэр вэ?

	— Хотууд...

	— Тэгэлгүй яах вэ... Бүгд л адил...

	Олон удаагийн тийм ярианаас хойш алс тэртээг хар нүдээрээ нэгийг асуух мэт ширтэх нь багаслаа...

	Галт онгоцны багийнхан түүнд сайн. Фома ч нар салхинд борлосон өөртэй нь хөгжилтэй тоглож инээлддэг сайхан хүмүүст хайртай байв. Тэд түүнд загас барих хэрэглэл, бас холтсоор завь хийж өгч, онгоц зогсоож Игнатыг ажил хөөцөлдөж хот ороход түүнийг голоор хөвүүлж зугаацуулдаг байв. Эцгийг нь харааж, зүхэж байхыг зөндөө сонсжээ. Фома тэр бүгдийг ер тоодоггүй, эцэгтээ ч хэлдэггүй байв. Харин нэг удаа Астраханьд галт онгоцонд түлш ачиж байтал машинч Петровичийн:

	— Мулгуу амьтан! Тийм их мод бэлтгээд тавцанд тултал аччихаад сүүлд нь машин эвдлээ, тос асгалаа гээд л байх гэж төвөгшөөх нь дуулдав.

	— Шунахай нь дэндчихсэн юм. Түлш энд хямд болохоор л тэр... Мөн ч шунаг чөтгөр... гэж үсэн буурал ширүүн зантай өнөөх лоцман хэлэв.

	— Шунахай...

	Ийнхүү «шунахай» гэдэг үг Фомагийнд ойд хоногштол олонтоо давтагдсан болохоор үдэш нь тэрээр аавтайгаа цуг хоол идэж суухдаа гэнэт:

	— Аав аа?

	— Юу гээ вэ?

	— Та шунахай юу?

	Эцгийнхээ асуултын хариу болгож, лоцман, машинч хоёрын юу ярьсныг хэлчихсэнд Игнатын царай барайж, нүд нь хилэнтэй гялалзан:

	— Аа, тийм бий! гэж тэрээр толгойгоо сэгсчин, — Чи тэдний яриаг бүү сонс. Тэд чиний зиндаа биш, чи тэдэн дээр битгий оч... Чи бол тэдний эзэн, тэд чиний зарц гэж мэд. Дургүй хүрвэл чи бид хоёр тэднийг цөмийг хөөгөөд буулгачихна. Тэднээр ямар дутах юм биш, олж цөхөх юмгүй, золбин ноход адил дүүрэн. Мэдэв үү? Цаадуул чинь миний талаар муу юм мундахгүй ярьж чадна. Намайг бүрэн эзэн нь болохоор л тэгж байгаа юм. Би аз хийморьтой, баян хүн. Буянт хүнд атаархдаг юм. Аз хийморьтой хүнд хүн болгон дургүй... гэлээ.

	Хоёр хоногийн дараа галт онгоцонд шинэ лоцман, машинч хүрч ирэв.

	— Яков гуай хаачив?

	— Тооцоо хийгээд... хөөчихсөн.

	— ...Тэрүүхний төлөө юү?

	— ...Тэрний нь төлөө...

	— Петровичийг...

	— Түүнийг ч бас...

	Эцэг нь галт онгоцны ажилчдыг ийм түргэн халж сольж чадаж байгаа нь хүүд аятай санагдав. Фома эцэг рүүгээ харж, инээмсэглэсээр тавцангаас доош бууж, шалан дээр суугаад уяаны тасархайг тахийлгаж шүүр хийж байгаа нэг усан цэрэг дээр очоод:

	— Лоцман шинэ хүн болсон шүү дээ!.. гэхэд:

	— Мэдэж байна... Фома Игнатьич! Сайн явж байна уу? Тавтай нойрсов уу?

	— Машинч бас шинэ хүн...

	— Тийм, машинч бас. Петрович хөөрхий, харамсалтай биз?

	— Үгүй ээ.

	— Юу вэ? Тэр чамд их сайн байсан шүү...

	— Аавыг юу гэж хараагаад байсан юм?

	— Хараасан гэж үү?

	— Харааж, загнасан. Би сонссон...

	— Аав чинь бас сонсоо юу?..

	— Үгүй, би аавд хэлсэн...

	— Аа, чи хэлсэн юм бий!.. гээд усан цэрэг дуугүй болж, ажлаа хийж гарав.

	— Аав «Чи эндхийн эзэн... хүсвэл, бүгдийг хөөж болно...» гэсэн.

	Өмнө нь зогсоод эзэн хүний эрх мэдлээрээ гайхуулж байгаа хүүг царай барайлган харж 

	— Тийм бий! гэж хэлэв.

	Тэр өдрөөс хойш онгоцны багийнхан түүнд урьдынхаасаа нэг л өөр хандах болж, зарим нь их нялуун зусарч аястай болж, нөгөө хэсэг нь юм ярихаа больж, яривч уцаартай, урьдынх шигээ зугаа наргиантай биш хүйтэн хөндий болжээ. Усан цэргүүд өмдний шуумгийг өвдгөө хүртэл шуучхаад, сойз, шүүрээ барин тавцан дээгүүр овжин гүйлдэж, хувингаар асгаж, бие бие рүүгээ цацаж, хашхиралдаж, хөхөрч ойчиж, хаа саагүй нэл ус болж, ус цалгих нь хүмүүсийн хөхиүн инээд шуугиантай хутгалдах аж. Урьд нь бол энэхүү наргиантай амархан ажилд Фома хүү садаа болох нь бүү хэл, дуртайяа оролцож, цэргүүдийг усалж, инээж хөхөрч, тэднээс зугтаж гүйдэг байсан.

	Харин Петрович, Яков хоёрыг ажлаас халснаас хойш хүүг бүгд тээршээж, хэн ч түүнтэй тоглох дургүй, цөм түүн рүү муухай харах болсныг Фома мэдэрч байв. Энэ бүгдэд гайхаж, уйтгартай царайлсаар хүү онгоцны тавцнаа гарч залуур луу очиж суугаад хөхрөгч тэртээ эрэг, ойн зурвасыг гомдолтой янзаар ширтэнэ. Хөл доорх тавцан дээгүүр ус цалгилж, усан цэргүүд хөхиүнээр инээлдэнэ... Хүү тийш очмоор санагдавч нэг л юм түүнийг тийш нь явуулахгүй саатуулан барих аж.

	— Тэдэнтэй битгий хутгалд! Тэдний эзэн нь чи шүү дээ! гэх эцгийн үг санаанд нь орно.

	Тэгэхэд эцэг шигээ усан цэргүүдийг захирч, зандарч, нэг юм хашхирмаар санагдана. Гэвч юу гэж хэлэхээ бодоод бодоод олсонгүй... Хоёр гурав хоног өнгөрөхөд онгоцны багийнхан түүнд дургүй байгаа нь илэрхий боллоо. Онгоцон дээр байхад уйдаж, нүдний өмнө хөврөх шинэ шинэ сэтгэгдлийн олон өнцгийн будан дунд Анфиса эгчийн эелдэг царай, инээмсэглэл, ялдам намуун инээд, хэлдэг үлгэр нь ч дуулдах шиг болоход хүүгийн сэтгэл баяр хөөрөөр бялхана. Хүү хэдий үлгэрийн ертөнцөд байвч, бодит байдлын хайр найргүй ширүүн гар түүнийг эргэн тойрноо олж хардаг тэрхүү гайхамшгийн гоёмсог торыг хуу татан тастан хаях бөлгөө. Машинч лоцман хоёрын явдлаас хойш хүү орчин тойрондоо болж буй зүйлийг анхаарах болж, нүдэнд нь хурц, гярхай шинж сууж, хүний үйл хэргийг хөтлөн явуулдаг шижим, түлхцийг эцгээсээ мэдэж авъя гэх эрмэлзэл төрсөн нь түүний энэ тэрийг асууж шалгаахад мэдэгдэж байлаа.

	Ийм нэгэн явдал болов. Усан цэргүүд түлээ зөөж байхад буржгар толгойтой, наргианч, залуу Ефим онгоцны тавцан дээгүүр мод дамнаж явах зуураа:

	— Энэ ч бүр даанч хүний үнэргүй юм. Түлээ зөөнө гэж хэлцээнд байхгүй шүү дээ. Усан цэргүүдээр л энд орсон хойно, юу хийх нь мэдээж шүү дээ! Гэтэл... одоо түлээ мод зөөж явдаг... Энэ чинь миний хараахан худалдаагүй арьсыг минь хуулж байгаа хэрэг. Хүний үнэргүй аашлах гэж... цус шүүс шахахдаа гаргууд амьтан! гэж чанга чангаар ярьж явав.

	Фома ийнхүү үглэхийг чагнахдаа эцгийн нь талаар хэлж байна гэдгийг мэдэв. Ефим хэдийгээр үг хэл гаргавч бусдаасаа илүү их түлээ зөөж түргэн явах аж. Усан цэргүүдийн хэн нь ч түүний яриаг дэмжсэнгүй. Тэр ч байтугай Ефимтэй гар болж, мод зөөж яваа цэрэг юу ч дуугарсангүй, дамнуургад мод овоолоход заримдаа дургүйцэж за боллоо! Ямар моринд ачиж байгаа биш! гэж уцаарлана.

	— Чи дуугүй бай! Чамайг тэргэнд хөллөснөөс хойш зүтгээд л бай, цусыг чинь сорвол бас л дуугүй бай, ер нь юу хэлэх вэ?

	Игнат гэнэтхэн гарч ирэн Ефим рүү очиж, өмнө нь хэрэн зогсож,

	— Юу гээд байгаа юм? гэж зандрав.

	— Чадах хэрээрээ л ярьж байна.

	Хэлцээ... байхгүй... Дуугүй байна гэж...

	— Цус сордог гэж хэнийг хэлэв? гэж Игнат сахлаа илэн асуув.

	Өнөөх усан цэрэг булзах аргагүй баригдсанаа мэдээд барьж байсан тайрдсаа гараасаа алдан алгаа өмдөндөө арчиж, Игнатын нүүр өөд эгц харж:

	— Миний хэлсэн буруу гэж үү? Чи... сордоггүй юу? гэж зоригтой хэлэв.

	— Би юу?

	— Чи.

	Эцэг нь гараа далайхад тасхийх чимээ гарч, усан цэрэг түлээн дээр нүсэр ойчив. Тэгснээ даруй босож ирээд дув дуугүй ажлаа хийж гарав. Цохиулсан нүүрнээс нь цус цагаан хусны холтос дээр гоожиход өнөөх усан цэрэг цамцныхаа ханцуйгаар арчин харж, шүүрс алдан дуугүй зогсоно. Тэгснээ түлээгээ өргөсөөр Фомагийн дэргэдүүр өнгөрөхөд нүүрэн дээгүүр нь хамрын угаар хоёр том дусал нулимс бөмбөгнөж байхыг харав...

	Хүү аавтайгаа цуг хооллож байхдаа түүн рүү айсан янзтай харахад:

	— Яагаад царай барайлгав? гэж аав нь эелдэгхэн асуув.

	— Зүгээр...

	— Бие зүгээр үү, эсвэл...

	— Зүгээр...

	— Эвгүй байвал хэлээрэй, чи.

	— Та ч бяртай хүн юм... гэж гэнэт бодлогошрон хэлэв.

	— Би юу? Давгүй... Бурхан бяр тэнхээ заяажээ.

	— Сая та түүнийг мөн сүрхий дэлсэв ээ! гэж хүү доош харан намуухан өгүүлэв.

	Игнат тэр үед загасны түрстэй талх амандаа хийх гэж байснаа хүүгийнхээ үгнээс болж гар нь татчихаад хүүгийнхээ гилжийсэн толгой руу яаж байна гэсэн янзтай хараад:

	— Ефимийг үү?

	— Тийм, цустайгаа холилдтол... Дараа нь тэр уйлаад л явж байсан гэж хүү шивгэнэх шахуу хэлэв.

	— Амандаа юм зажилсаар а-ан! гэж дуугарснаа: — Чи түүнийг өрөвдөж байна уу? гэв.

	— Өрөвдөж байна! гэж Фома хоолой нь зангиран хариулав.

	— Үгүй ер өө! гэснээ Игнат хэсэг дуугүй сууснаа хундага архи хийж уугаад: — Түүнийг өрөвдөх хэрэггүй. Дэмий бархирч байж зохих шангаа хүртэх нь тэр... Тэр уг нь сайн залуу, хичээл зүтгэлтэй, булиа, бас ухаалаг, би сайн мэднэ. Ийм тийм гэх хэрэггүй, би бол эргэцүүлэн ярьж болно. Эзэн нь юм чинь... Зүгээр л нэг эзэн байх биш... Алганы амт амсаад үхэхгүй, ухаалаг л болно... Фома минь ээ!.. Нусгай хүүхэд, юу ч ойлгохгүй... амьдарч сурах хэрэгтэй, чамд заана... Хорвоод амьд явах хугацаа бага үлдсэн юм болов уу?..

	Игнат хэсэг зуур чимээгүйхэн сууснаа архи хийж уучхаад ахиад их ойлгомжтойгоор:

	— Хүнийг өрөвдөж, хайрлах хэрэгтэй... Энэ сайн хэрэг... Ганцхан өрөвдөхөд учир бий. Хүнийг эхлээд сайн судал, чамд ямар ашигтайг нь мэд. Авьяастай, чадалтай, ажилд сайныг хайрла, тусал... Хэрэв ажилд муу бол нулимж орхиод дэргэдүүр нь өнгөр. Дандаа л гомдол мэдүүлж ёх ёо болж явдаг хүмүүс ямар ч хэрэггүй, өрөвдөх ч хэрэггүй. Тэдэнд туслаад ч нэмэргүй... Нааш гэх тусам улам л гаарна. Загалмай зүүлгэсэн эцгийнд байхдаа чи зүсэн зүйлийн амьтад, тэнүүлчид, айлын хоол буудаач, зовлонт хүмүүс... долоон шидийн өөдгүй улсыг харахаараа л нэг бол оо биз... Тийм амьтдыг март... Тэд чинь хүн биш, гадна хальс нь ижил... огт хэрэггүй... Нэг ёсондоо нохойн бөөс бясаа мэтийн муу ёрын амьтад... Тэдэнд бурхан байхгүй, тэнгэр бурхныг мэдэхгүй, тэнэгүүдийг өмгөөлж, түүнээсээ ашиг олж гэдсээ дүүргэх бололтой. Цүдгэр гэдсээ дүүргэхийн тулд амьд яваа улс, идэж, уух, унтаж, ёолохоос өөр юу ч хийж чаддаггүй... Тэднийг хараад гагцхүү сэтгэл санаа эвдрэхээс өөр юмгүй. Тэдний дунд байгаа сайн хүн илжирсэн алимын дотор ганц эрүүл алим адил муудаж ч мэднэ... Чи хүү минь балчир байна. Миний хэлж байгааг ойлгохгүй ч байж болно... Зовлонд хатуужилтай байгаа хүнд л тусална. Магадгүй тэр чамаас тусламж гуйхгүй ч байж болно, чи л өөрөө мэдээд гуйлгалгүй тусал... Зарим бардам хүн... туслахад чинь гомдож ч мэднэ. Мэдээгүй дүр үзүүлээд туслаад бай... Ингэж л ухаантай хандах хэрэгтэй. Жишээ нь: шаварт хоёр банз, нэг нь ялзарсан, нөгөө нь сайнаараа байвал чи яах вэ? Ялзарсан банз юунд хэрэг болов, шаварт нь орхи, хэвтэж л байг! Хөлөө норгочихгүйн тулд дээгүүр нь явж болно. Харин сайн банзыг нь авч наранд тавь, чамд хэрэггүй гэхэд өөр хүнд... Нэг л зүйлд хэрэг болно. Ийм л байдаг юм даа, хүү минь! Миний үгийг сонс, мэдэж ав... Харин Ефимийг өрөвдөх юмгүй... ажилсаг залуу, чадлаа мэдэж байгаа. Түүний сэтгэл санааг дэгээгээр ч татаад гаргахгүй... Долоо найм хоногтоо харж байгаад жолооны хэсэгт тавьчихъя... Лоцман болно... Уг нь ахмад болгочихвол ч шалмаг л байна даа... Ингэж л хүн гарч ирдэг юм... Хүү минь энэ замыг би биеэрээ туулсан, цагтаа зөндөө л гогодуулж үзлээ. Амьдрал бидний төрсөн эх биш, хатуухан эзэгтэй гэж мэд...

	Игнат залуу насаа дурсан, урьд хийж байсан ажлаа янз бүрийн хүмүүсийн тухай, тэдний сул тал, худлаа аз жаргалгүй, зовсон зүдэрсэн болох, бусдын хүчээр амь зуух дуртайг, жирийн ажилчнаас том эзэн яажшуу болсон тухайгаа бараг хоёр цагийн турш хүүдээ ярив.

	Хүү аавынхаа яриаг чагнаж, урдаас нь харж суухад эцэг нь өөртэй нь улам ойртоод байгаа юм шиг санагдав. Эцгийн нь яриа Анфиса эгчийн үлгэрүүдэд гардаг шиг элбэг баян биш боловч түүнд үлгэрт гардгаас нэг л шинэ тодхон багагүй сонин зүйл мэдрэгдэх бөлгөө. Хүүгийн бяцхан зүрхэнд нэгэнт хүчтэй, халуун зүйл оргилоход хүү эцэгтээ улам их татагдах болов. Игнат хүүгийнхээ нүдээр юу бодож байгааг тааж суудлаасаа шалавхан босож гараас нь шүүрч аваад цээжиндээ чангаар тэврэв. Харин Фома аавынхаа хүзүүгээр тэвэрч хацраа хацарт нь нааж амьсгаадна.

	— Хүү минь! Хонгорхон үр минь, миний баяр бахдал аавынхаа амьд дээр ном үз. Амьдрах, ээ дээ мөн амаргүй... гэж Игнат шивнэнэ.

	Ийнхүү шивгэнэн хэлэхэд хүүгийн зүрх булгилж тэрээр шүдээ зуувч, нүднээс нь халуун бүлээн нулимс дуслав...

	Галт онгоц Ижилийг өгсөн буцаж явлаа. Тэнгэрийг өтгөн хар үүл бүрхсэн долоон сарын бүгчим шөнө мөрний ус туйлын нам гүм тогтуун байлаа. Казаньд хүрч ирчхээд Усан зогсоолын ойролцоо олон онгоцны ард зогсов. Зангууны гинж тар няр хийх, онгоцны багийнхны хашхиралдаанд Фома сэрчхэв. Цонхоор харахад харанхуй дунд тэртээ алсад жижиг жижиг гал гялалзаж, ус тос адил тас хар, өтгөн үзэгдэж, өөр юу ч харагдсангүй. Хүүгийн зүрх аймшигтай булгилж, тэрээр чимээг чих тавин чагнав. Хаа нэгтэйгээс дуулдах төдий гунигт дуу сонстож, онгоцнууд дээр харуул хоорондоо хашхиралдан, онгоц (уцаарлан) исгэрч дуу чимээ гарган, уур хаялан ууртайяа аахилна... Мөрний хар ус онгоцны хажуу бөөрийг уйтгартайяа, аяархан цохилно. Фома харанхуйг нүдээ чилтэл ширтэн байж овгор хар хар дүрс, дээр нь анивчих төдийхөн гэрэл олж хараад чиргүүлүүд мөн болохыг мэдэв. Чиргүүлт онгоц байна гэж хэдий мэдэвч зүрх түгшин, санаанд ямар нэгэн аймаар хар бараан дүрс үзэгдэнэ.

	О-о..о! гэх үргэлжилсэн дуу гарч, цурхиран уйлах шиг болов. Нэг хүн онгоцны тавцан дээгүүр хажуу тал руу явж өнгөрөв...

	О-о, -о... гэх дуу дахиад, бүр ойрхон сонсов.

	— Яфим аа! Чөтгөр!.. Бос, дэгээ аваад ир... гэж тавцан дээр аяархан хэлэв.

	—  О, о-о!.. гэж бүр ойрхон ёолоход Фома цочин давхийж цонхноос ухрав.

	Өнөөх эвгүй дуу улам ойртож нэг үе тодорч, бархирснаа харанхуйд уусан замхарна. Онгоцны тавцан дээрээс:

	— Яфимка! Босоорой, зочин хөвж явна! гэж сандарсан дуугаар шивнэлдэх нь сонстов.

	— Ээ, тийм үү? гэх сандруу дуу гарав... Тавцан дээгүүр хөл нүцгэн явах чимээ гарч үймэлдэх нь мэдэгдэж, нүүрний нь өмнүүрхэн хоёр хатгуур ус руу унжиж ирэв. Дэргэд нь:

	— Зо-чин! гэх бархиралдан, ус аяархан, нэг л хачин чимээ гаргав.

	Хүү энэхүү гунигт дуунаас эмээн чичрэвч гараа цонхноос, нүдээ уснаас салгаж чадсангүй.

	— Дэнлүү асаа... Юу ч үзэгдэхгүй байна...

	Усан дээгүүр бүүдгэр гэрэл тусав... Ус чимээ аниргүй мяралзах нь хөндүүрлэж, өвдсөнөөсөө татганаж байгаа юм шиг санагдана.

	— Тэр хараач!.. Хараач! гэж тавцан дээр айж шивнэлдэх нь сонстов.

	Яг тэр үед гэрэлд усан дээр цагаан шүд нь ярзайсан хүний том аймаар толгой гараад ирэв. Толгой хөвж, шүд нь Фома руу шууд чиглэн:

	—  «Хүү минь... хүйтэн байна даа...» гээд инээмсэглэж байх шиг...

	Хатгуур чичирхийлж ахин дээш өргөснөө ус руу доош буулгаж,

	— Цааш нь түлх, араанд тээглэчих вий...

	Хатгуур онгоцны бөөрөнд халтирч шууд хавирахтай адил чимээ гарган шалбалан зурав. Тавцан дээгүүр хөлөө шал пал хийлгэн явах чимээ онгоцны хэт тийш аажмаар холдов. Тэндээс

	— Зо-чи-н!.. гэх энэллийн дуу ахин хадав.

	— Аав-аа, аав-аа! гэж Фома хашхирахад Игнат босон харайж, түүн рүү гүйж очиход:

	— Тэнд юу байгаа юм бэ? Тэд яаж байгаа юм? гэж орилов.

	Игнат өрөөнөөсөө муухай орилон хол хол харайн гүйж гарснаа Фомаг эргэн тойрноо хараад, цонхноосоо эцгийнхээ ор хүртэл салгалж явтал аав нь буцаад ирэв.

	— Айв уу? Давгүй... гээд хүүгээ өргөж миний өвөрт унт! гэлээ.

	— Юу юм бэ? гэж Фома нам дуугаар асуув.

	— Хүү минь, зүгээр, энэ бол усанд унасан хүн... Хүн усанд уначхаад л хөвж явна... Чи бүү ай, биднээс өнгөрөөд урсаад явчихсан...

	— Түүнийг яагаад түлхээд байв? хэмээн хүү асууж, чанга наалдаж айснаасаа нүдээ аньжээ...

	— Тэгэх нь зөв... Онгоцны арааг мөргөчихвөл... маргааш цагдаагийн газар бөөн төвөг удна... Байцаагаад л... баривчлаад... Тэгээд бид түүнийг замд нь үдэж байгаа юм. Үхдэлд ямар хамаа байна? Үхчихсэн юм чинь... өвдөх биш, гомдох биш... амьд байгаад нь л тайван бол ... Хүү минь, унт...

	— Хүүр хөвж байгаа юу?

	— Тийм, хөвж яваа... Хаа нэгтээ уснаас гаргаж, оршуулна...

	— Загас идчихнэ дээ...

	— Үгүй ээ, загас хүний мах иддэггүй... Хавч л иднэ...

	Фомын айх нь намдаж, нүдний нь өмнүүр хар усан дээр шүдээ ярзайлгасан аймшигт царай хөвөөд байх шиг санагдсаар байв.

	— Ямар хүн бэ?

	— Бурхан л мэдэж байгаа. Түүний сүнсийг тайвшруул! гэж бурханд залбир.

	— Түүнийг сүнсийг тайвшруул! гэж Фома шивнэв.

	— За боллоо. Одоо унт, бүү ай... Одоо холдчихсон. Хөвж л байгаа. Онгоцны хажуу руу хамаагүй бүү ойрт, уначихна, бурхан минь! 

	— Тэр хүн бас унасан уу?

	— Мэдээж, унасан... Согтуу ч байсан юм уу?.. Магадгүй, өөрөө ч үсэрчихсэн юм уу... Өөрөө уначихдаг хүмүүс байдаг... Шууд үсрээд л живчихдэг... Хүү минь, амьдрал гэж л ийм байгаа юм, зарим үхэл хүнд баяр хөөр болж зарим нь... бүгдэд буян болох...

	— Аав аа...

	— Хүү минь, унт...

	
III

	Багачуудын үймээнт тоглоом наадам, цовоолог, дүрсгүйтэх, сэргэлэн амьд шуугианд бүр гайхаж хоцорсон сургуульд орсон эхний өдөр Фома хөвгүүдээ өөртөө аятайхан санагдсан хоёр хүүхдийг анхаарч авав. Нэг нь Фомагийн өмнө сууна. Фома доошоо духаараа харахад өмнө нь өргөн нуруу, сэвх болсон бүдүүн хүзүү, хурц улаан шаргал үсийг нь жигдхэн засаж янзалсан шилэн хүзүү, дэлдгэр чих нүднээ тусав.

	Халзан толгойтой, доод уруул нь унжсан багш «Смолин Африкан» гэж дуудахад шаргал үстэй нэг хүүхэд аажуухан босож багш руу очоод нүүр өөд нь тайван ширтэж, бодлогыг сонсож аваад самбарт том дугуй тоонуудыг цэрдээр бичив.

	— Зөв, болно. Ежов Николай үргэлжлүүл гэж багш хэлэв.

	Фоматай зэрэгцээ суугаа, тогтворгүй, босож өндөлзсөн, бүлтэлзсэн хар нүдтэй жаал хүү ухасхийн суудлаасаа босож, ширээн дундуур явахдаа энд тэнд тээглэж толгойгоо ийш тийш нь эргүүлнэ.

	Самбарын дэргэд очоод цэрд авч гутлынхаа өлмий дээр өндийн чимээ гарган, шохойгоо үйрүүлж, жижигхэн балархай тэмдгүүд зурж гарав.

	— Чимээгүй! гэж ядрангуй нүдтэй шар царайгаа эвгүй үрчийлгэн хэлэв. Тэгтэл Ежов чанга дуугаар:

	— Нэг дэх түгээгч арван долоон зоосны ашиг олсон гэдгийг бид бодчихсон... гэж түргэн хэлэв.

	— За болно!.. Гордеев! Хоёр дахь түгээгч хэчнээн ашиг авсныг олохын тулд яах хэрэгтэй вэ?

	Хоорондоо адил төсгүй ааш араншинтай энэ хөвгүүдийг ажиглаж суусан Фома гэнэт асуулттай тулгарч юу ч хэлж чадсангүй.

	— Мэдэхгүй байна уу? Смолин, наадахдаа тайлбарлаж өг...

	Смолин шохой болсон хуруунуудаа алчуураар нямбай арчиж, Фома руу харалгүй бодлогыг гүйцээгээд, гараа ахин арчив. Харин Ежов инээмсэглэн явуут үсэрч цовхчсоор суудалдаа ирээд, Фоматай зэрэгцэн суунгаа хажуу руу нь нударгаараа ёворч:

	— Юуг нь чадахгүй байгаа юм? Бүх ашиг хэд вэ? Гучин зоос... түгээгч хоёр, нэг нь арван долоог авахаар нөгөө нь хэд бил ээ?..

	Суудалдаа бардам буцаж ирж байгаа Смолины царайг ажиглаж, ичингүйрэхдээ

	— Мэдэж байна... гэж; Фома шивнэв. Фомад Смолины сэвхтэй, тос даасан дугуй царай, бэлцгэр цэнхэр нүд аятай санагдсангүй. Гэтэл Ежов хөлийг нь өвдтөл чимхэж:

	— Чи хэний хүү вэ? «Дүрсгүйнх» үү?

	— Тийм ээ.

	— Би чамд дандаа хэлж өгч байх уу?

	— Тэг л дээ...

	— Хариуд нь чи юу өгөх юм? 

	Фома бодож байснаа:

	— Чи өөрөө аль хэр мэддэг юм?

	— Би юу? Би ангидаа толгой...

	— Та нар, тэнд... Ежов, чи ахиад л яриад байна уу? гэж багш анхааруулахад Ежов ухасхийн босож цовоо дуугаар:

	— Би биш ээ, Иван Андреич! Энэ Гордеев ярьсан гэж хэлэв.

	— Хоёулаа шивнэлдээд байсан! гэж Смолин хэнэггүй өгүүлэв.

	Багш нүүрээ гомдонгуй үрчийлгэн, дарвагар уруулаа инээдтэй тамшаалж, тэднийг загнасанд Ежов тэр даруй түүнд:

	— За яах вэ, Смолин! Ховлосныг чинь би гайгүй, мартахгүй ээ! гэв.

	— Чи өөрөө яах гэж шинэ сурагч руу буруугаа түлхээд байгаа юм бэ? гэж эргэж харалгүйгээр Смолин аяархан асуув.

	— За тэр яах вэ гэж Ежов хариу өчив.

	Нэгэн бодлын аятайхан санагдавч, холхон шиг баймаар бодогдом энэ шалмаг овжин хөршөө нүднийхээ булангаар ажиглаж дуугүй суув. Завсарлагаагаар тэр Ежовоос Смолин бол баян, булигаарын багахан заводын эзний хүү, харин Ежов бол ядуу, сангийн байрны манаачийн хүү гэдгийг олж мэдэв. Өнөөх шалмаг хүүгийн орог саарал цаасан даавуун хувцас өвдөг, тохойдоо нөхөөстэй, түүний нүүр царай эв хавгүй яс арьс болсон атигар биеийг харахад ядуу нь илт байлаа. Ежов цангинасан төмөр шиг хоолойтой ярихдаа нүүр амаа янз бүр болгож дохио зангаа үзүүлж утгыг нь зөвхөн өөрөө л мэдэх үг хэрэглэнэ.

	— Хоёулаа найзалъя! гэж тэрээр Фомад хэлэв.

	— Чи сая яагаад багшид намайг ховлов? гэж Гордеев түүнийг сэжиглэнгүй хялайж асуув.

	— Чамд муу юм болохгүй, чи бас шинэхэн баян. Баячуудыг багш шийтгэдэггүй... Харин би ядуу, бас дүрсгүйтнэ, бэлэг сэлэг өгдөггүй болохоор тэр надад дургүй... Хэрэв би муу сурдаг байсан бол аль хэдийн намайг хөөчих байсан. Би эндээс гимназид шилжин... хоёрдугаар ангиа төгсөөд л... явна... Намайг нэг оюутан бэлтгэж байгаа... Гимназид ороод сурахыг нэг үзүүлээд өгнө. Танайх хэдэн морьтой вэ?

	— Гурав... Чи цаашаа сурч яах юм? гэж Фома асуув.

	— Яагаад гэвэл би ядуу хүн... Ядуу хүн ном сайн үзэх хэрэгтэй, тэгвэл баяжиж доктор, түшмэл, офицер болно... Би ч бас дарга болж ташаандаа сэлэм, хөлдөө даравч хангинуулан... Чи юу болох вэ?

	— Мэ-дэхгүй!.. гэж Фома нөхрөө харан бодлогошрон хэлэв.

	— Чи бол тийм ийм болно гэх хэрэггүй. Тагтаанд дуртай юу?

	— Дуртай...

	— Ээ дээ ч мөн тултираа. Аа, ээ! гээд л чи хэдэн тагтаатай вэ?

	— Байхгүй...

	— Ээ, чааваас, баян байж тагтаа тэжээдэггүй... Надад гурав бий. Маажигч тагтаа нэг, эм алаг нэг, годройтдог тагтаа бас бий. Миний аав баян сан бол би зуун тагтаа тэжээж, өдөржингөө тэднийг элдэж хөөх байсан... Смолиныд сайхан тагтаанууд бий шүү... арван дөрвөн... Нэг годройтдогийг тэр надад бэлэглэсэн юм... Тэгэхдээ цаадах чинь нэг л шунахай... Баячууд цөм ховдог шунахай... Чи бас шунахай юу?

	— Мэдэхгүй... гэж Фома эргэлзэн хариулав.

	— Смолиныд хоёул очъё, Гурвуул цуг тагтаа хөөе.

	— За... гэрээс гаргавал л...

	— Аав чинь чамд хайргүй юм уу?

	— Хайртай.

	— Тэгвэл явуулна... Надтай хамт явна гэж битгий хэлээрэй. Тэгвэл явуулахгүй шүү... Смолиныд очно гэж хэл, явуулна аа...

	Өнөөх тарган хүүхэд хүрч ирэхэд Ежов мэндлээд толгойгоо зэмлэнгүй сэжчин:

	— Ээ муу, улаан шар үст ховч! Чамтай үерхэх хэрэггүй. Бул чулуу минь.

	— Чи юундаа хараагаад байгаа юм? гэж Смолин дүрлийсэн нүдээрээ Фомаг ширтэн байж уужуу тайван асуув.

	— Би хараагаагүй, үнэнийг чинь хэлж байна гэхэд сэтгэл сэргэсэндээ хамаг бие нь татганан:

	— Хүүе, чи нялцгай амьтан гэхдээ яах вэ, мөргөлийн дараа бид хоёр танайд очно...

	— Тэгээрэй... гэж Смолин толгой дохив.

	— Очно оо... Удахгүй хонх дуугарна. Алтан жигүүрээ шалавхан зарчхаад ирье! гээд өмднийхөө халааснаасаа цаасан уут гаргаж ирэхэд дотор нь нэг амьд амьтан хөдөлж харагдав. Сургуулийн хашаанаас Ежов гарын алганаас мөнгөн ус унах шиг гэнэт гарч одов. Фома түүний овсгоотойг гайхаж:

	— Үгүй, мөн догь оо! гэхэд

	— Самбаатай шүү! гэж Смолин тайлбарлав.

	— Бас наргиантай.

	— Тийм, хөгжилтэй.

	Смолин Фома хоёр бие биеэ харж дуугүй зогсож байснаа:

	— Цаадахтайгаа цуг манайд очих уу?

	— Очно...

	— Очоорой. Манайд... сайхан.

	Энэ үгэнд Фома юу ч хэлсэнгүйд Смолин түүнээс:

	— Чи олон нөхөдтэй юү? гэж асуув.

	— Байхгүй...

	— Би ч ялгаагүй, сургуульд ортлоо найз байхгүйд зөвхөн ах нар л... — Чи одоо шууд л хоёр найзтай боллоо.

	— Тийм ээ.

	— Найз нөхөд олон байх хөгжилтэй... Бас сурахад ч хялбар, хажуугаас хэлж өгөөд...

	— Чи сайн сурдаг уу?

	— Би бүх зүйлийг сайн хийдэг гэж Смолин тайван ярив.

	Хаа нэг тийш яаралтай гүйх, айж сандрах адил хонх жингэнэн дуугарав,

	Сургууль дээр байхад Фомад нэг л чөлөөтэй, танилцсан нөхдөө бусад хөвгүүдтэй харьцуулж бодоход хоёулаа сургуульдаа хамгийн шилдэг нь, хичээлийн самбарт арчигдаагүй үлдсэн 5, 7 гэсэн хоёр тоо шиг бусдаасаа ялгарч нүдэнд тусах аж. Нөхөд нь өөр хөвгүүдээс ийнхүү дээр байгаа нь түүнд таатай байв.

	Хичээл тараад тэд гурвуулаа цуг гарав. Нэгэн нарийн гудамж руу Ежов орж явчхав. Смолин Фоматай хамт явсаар гэрийн нь гадаа очиж:

	— Харж байгаа биз дээ? Хамтдаа яваад ирлээ!.. гэж хэлээд салав.

	Фомаг гэртээ харихад баяр ёслолын байдлаар угтав. Эцэг нь түүнд маш нарийн хээ угалзтай том мөнгөн халбага, эгч авгай нь өөрөө нэхсэн хүзүүний ороолт бэлэглэв.

	Дуртай хоолыг нь бэлтгээд үдийн хоол идэхээр хүлээж байв. Хүүгээ хувцас хунараа тайлангуут л ширээнд суулгаж:

	— За, сургуульд явах сайхан байгаа биз дээ? гэж Игнат хүүгийнхээ өнгө ягаарсан, хөхиүн царайг хайрын нүдээр ширтэн шалгааж гарав.

	— Зүгээр... гоё байна.

	— Хонгорхон Фома минь! Нөхдөдөө мөчөө бүү өг... Чамайг жаахан ч гэсэн гомдоох л юм бол, тэр доор нь багшдаа хэл... гэж эгч авгай сургамжлахад,

	— Хүүе тэгж болохгүй ээ! гэж Игнат инээмсэглээд, — Гомдоосон хүнтэй өөрөө л учраа олж, болгоож өгч бай! Сайн хүүхдүүд үү?

	— Тийм ээ, гээд Фома Ежовыг санаад инээмсэглэн, — Нэг ёстой цовоо, гялалзсан хүү байна.

	— Хэнийхний хүүхэд вэ?

	— Манаачийн хүү...

	— Шалмаг гэл үү?

	— Жигтэйхэн шалмаг.

	— За, түүнийг тэнгэр ивээг! Нөгөөдөх нь?

	— Нөгөөдөх нь улаан шаргал үстэй, Смолин.

	— Аа-н Митрий Иванычийн хүү биз! Түүнтэй нөхөрлө. Митрий ухаантай эр... Хүү аавыгаа дуурайсан бол болох нь тэр. Харин нөгөөдөх нь... Фома чи ингэ... Ням гарагт тэр хоёроо гэртээ урь... Би чихэр, бэлэг авъя. Чи цаадуулыгаа дайл. ...Ямар хүүхдүүд болохыг би харья...

	— Ням гарагт Смолин намайг гэртээ урьсан... гээд Фома эцэг рүүгээ асуусан маягтай харав.

	— Хараач тэр... Оч, оч. Тэр зүгээр, оч... Хорвоод ганцаараа, хүн амьтантай нөхөрлөхгүй явах аргагүй... Би чиний загалмайлсан эцэгтэй хорь гаруй жил үерхэж байна. Олон зүйлийг түүний ухаанаас авсан. Чи гол нь өөрөөсөө ухаантай, дээр хүмүүстэй нөхөрлөхийг хичээ: ...Алтны дэргэд гууль шарлана гэгчээр сайн хүнийг дагавал нэгтийн сохор зоос ч хорьтынх болчихно... гэж ингэж зүйрлэж хэлсэндээ инээд алдан:

	— Би тоглож байлаа. Хоосон хиймэл биш, жинхэнэ хүн байхыг хичээ... Бага атугай өөрийн ухаан, бодолтой бай... Даалгавар их өгөв үү?

	— Их өгсөөн! гэж хүү санаа алдахад эгч авгай дагаж хүндээр шүүрс алдав.

	— За, тэгээд номоо үз! Эрдэм номд бусдын доор бүү ор. Сургуульд хорин таван анги ч байсан, бүгд л уншиж бичих, тоолохоос өөр юм заахгүй. Элдэв тэнэг зүйл сурч болно, бурхан минь! Бүү л тэгээсэй. Болохгүй бол зодно... Тамхи татвал, уруулыг чинь тас огтолно... Үүнийг л чамд хэлье...

	— Фомушка, хүү минь, бурхнаас л санаж яв, мартаж болохгүй...

	— Тэр зөв. Бурхан, Эцэг эхээ хүндэл! Гэвч ном, сурах бичиг бага хэрэг... Мужаанд сүх, харуул чухал шиг чамд ном, сурах бичиг хэрэгтэй. Тэр чинь багаж, түүнийг ашиглаж сурах, ажил үйл болгох гол нь... Багаж чинь өөрөө яаж ашиглахыг заахгүй... Мэдэв үү?.. Жишээ нь мужаанд сүх өглөө гэж бодъё, сүхээр тэр дүнзийг өөлж цавчих хэрэгтэй... Тэгвэл гар, сүх хоёроос гадна мод цавчиж сурах нь чухал, хөлөө авчихгүй... Тэгэхлээр ном мэдээд зогсохгүй, номоо ашиглаж сурах ёстой. Тийм чадвар л алив номоос чухал, тэрний талаар номд байхгүй. Үүнийг амьдралаас л сурах хэрэгтэй. Ном бол үхмэл амьгүй зүйл, яасан ч, аваад урж тастсан ч орь дуу тавихгүй... Харин амьдралд буруу нэг л алхвал, байр сууриа буруу олсон бол мянга мянган дуу хоолой чам руу бархирч, чамайг зодож, унатал дэлсэнэ.

	Фома ширээ тохойлдон суугаад, эцгийн ярихыг чих тавин сонсож, тэдний дүнгэнэх хүчтэй дуунд нэгэн үе дүнз цавчиж буй мужааныг, нөгөө үе өөрийгөө төсөөлөн бодно. Тэрээр хоёр гараа урагш нь сунгаж, бамбалзуур хөрсөн дээгүүр нэгэн аварга том, амьд юм руу гэтэх бөгөөд тэрхүү аймшигт зүйлийг барьж авахыг хүснэ...

	— Хүн үйл хэргийнхээ төлөө биеэ гамнах, ажил үйлсээ бүтээх замыг сайн мэдэх ёстой... Хүү минь хүн бол онгоцны замчин л гэсэн үг... Залуу байхдаа хаврын үерт хөвөх адил урагшаа л яваад бай... Хаагуур ч явсан зам бэлэн. Гэвч жолоо атгах хэрэгтэй цагаа мэд. Ус татарлаа. Хайрга... элс... мод... чулуунаас болгоомжил, зогсоолд бүтэн очихын тулд цаг амжиж тойрч гарах энэ тэрийг тооцвол зохино.

	— Би хөвөөд хүрнэ! гэж хүү нь эцэг өөдөө итгэлтэй бардан харж өгүүлэхэд:

	— Тэгээд? Зоригтой хэлж байна! гээд Игнат инээд алдахад эгч авгай ч бас дагалдан ялдам инээв.

	Эцэгтэйгээ цуг Ижилээр явснаас хойш Фома эгч авгай болон Маякинтай их яриа дэлгэж, аливаад хурдан шалмаг хөдлөх болжээ. Гэхдээ гадаа гудамжинд ч юм уу, шинэ газарт, гаднын хүний хажууд болохоор тэрээр царай барайлгаж, ойр хавиа сэжиглэнгүй, итгэлгүйхэн дандаа өөрт нь дайсагнасан нууцгай зүйл байгаа аятай харна.

	Заримдаа шөнө гэнэт сэрж, нүдээ бүлтийлгэн харанхуйг ширтэн, эргэн тойрноо чимээ чагнан хэвтэхэд өмнө нь эцгийн нь ярьж байсан нь дүр, зурагт амилахад тэрээр эгч авгайн ярьсан үлгэртэй хутгаж, үйл явдал дээр доороо орж, зөгнөлийн хурц өнгө буудаг. Бодит амьдралын хатуу ширүүнтэй хачин сониноор холилдоно. Нэгэн хачин үл ойлгогдом, том юм болчхоод, хүү нүдээ аньж, тэр болгоныг өөрөөсөө холдуулан хөөж, айлгаад байгаа төсөөлөлт тоглоомыг зогсоомоор болно. Гэвч тэр унтах гэж оролдоод чадахгүй, харин өрөө нь хар бараан дүрсээр зайгүй дүүрчихнэ. Тэр үед Фома: 

	— Эгч ээ, хүүе эгч ээ... гэж эгч авгайгаа аяархан сэрээнэ.

	— Юу вэ? Христос чамайг өршөөг! Чамтай хамт...

	— Би таны өвөрт орлоо... гэж Фома шивнэхэд

	— Яах юм? Хонгор үр минь нойрс ... унт...

	— Айгаад байна! 

	— Чи «Бурхан тэнгэр амилна» гээд амандаа унш... айхаа болино.

	Фома нүдээ аниад амандаа залбирч гарна. Шөнийн нам гүм өмнө нь хар бараан усны зах хязгааргүй орон зай шиг болж, огтын хөдөлгөөнгүй, нам болоод мандал дээгүүр нь мяралзах ч үгүй, ямар ч хөдөлгөөнгүй, хэдий хөлгүй гүн боловч, дотор нь юу ч алга, хоосон. Энэхүү үхмэл ус руу, ганцаараа, хаа нэгтэйгээс, дээрээс нь харахад маш аймшигтай... Гэнэт шөнийн манаачийн нүдүүрийн дуу гарч, өнөөх усны мандал чичирхийлэн, мяралзаа, атираагаар дүүрч, дугуй, тунгалаг бөмбөлгүүд өнгөрнө... Гонхонд хонх цохих нь усыг хүчтэй давлагуулж, удаан цалгиулж, гэрэлт том толбо ч бас ганхаж, усыг гэрэлтүүлж, төв дундаасаа тэртээ харлах алс руу тэлэн аажмаар шингэрсээр уусан алга болно. Энэхүү харанхуй хоосон зайд ахиад л уйтгартай, үхмэл анир тайван байдал ноёрхоно...

	— Эгч ээ?.. гэж Фома аргадангуй шивнэхэд:

	— Аа-н?

	— Би тан дээр очлоо.

	— За, хүрээд ир, үр минь...

	Эгч авгайн өвөрт ороод биед нь наалдан:

	— Юм яриач! гэж шалгаана.

	— Шөнө орой болсон байхад уу? гэж эгч авгай нойрмоглон дургүйцнэ.

	— Яриач дээ, та.

	Эгч авгай их гуйлгалгүйгээр эвшээлгэн нойрмог сөөнгө дуугаар нүд аниастай, хэвээр:

	— За, эрхэм ноёнтон та сонс! Урьд эртийн цагт аль нэгэн улс гүрэнд туйлын ядуу эр эм хоёр амьдран суудаг байжээ. Ядуу зүдүүгийн туйлд хүрч идэх хоол ч үгүй, гуйлга гуйж, хатсан талхны зах олдвол сэтгэл цадаж явдаг байжээ. Тэгтэл тэр хоёр нэгэн хүүхэдтэй болж, гарсан хүүгээ загалмай зүүлгэх ёстой авч, загалмай зүүлгэх эцэг эх, зочдоо дайлах юмгүй болохоор хэн ч ирж, загалмайлж өгсөнгүй. Хий л дэмий, хүлээгээд.., Хэн ч ирдэггүй. Тэгэхлээр нь өнөөх эр эм хоёр «Бурхан, тэнгэр минь!..» гээд хоёул бурхандаа залбирч гарчээ.

	Загалмай зүүлгэсэн бурхны тухай энэ аймшигт үлгэрийг Фома нэг бус удаа сонссон бөгөөд нүдний өмнө харагдах шиг болж, цагаан морьтой бурхан хүүгийн эцэг эх рүү харанхуй дундуур элсэн цөлийг туулж явахдаа хилэнцэт хүмүүс оноогдсон аймшигт зовлонгоо эдэлж, тарчилж байгааг харж:

	— «Аяа! Хүмүүс ээ! Бидний зовлон барагдах болоогүй болов уу? Тэнгэр бурхнаас асууж хайрла!..» гэсэн шаналж эмгэнэх дууг сонсож явна.

	Тэгэхэд хүүд тэр өөрөө цагаан морь унаад шөнө явж байхад л түүнд ийнхүү шаналан, энэлэн гуйж, мөргөж байгаа мэт санагдах бөлгөө. Зүрх шимширч нүдийг нулимс бүрхэхэд хүү нүдээ тас аниад нээхээсээ айгаад орондоо эргэж хөрвөж хэвтэхэд эгч авгай хүний энэлэл зовлонгийн тухай үлгэрээ дуусаж:

	— Хүү минь, нойрс, Христос чамайг тэтгэг! гэнэ.

	Маргааш өглөө нь Фома босож, гар нүүрээ шалавхан угаагаад, цайгаа хам хум ууж, амтат зөөлөн боов, бялуу авч сургууль руугаа яаран очиход тэнд баян нөхрийнхөө өглөгөөр хооллодог өлсгөлөн Ежов хүлээж байна.

	— Идэх юм авчрав уу? гэж тэрээр шонхор хамраа шонтолзуулан Фомаг угтана. Алив наадхаа, би гэрээсээ өлөн элгээрээ гараад ирсэн. Шөнийн хоёр хүртэл хичээл хийгээд нам унтчихаж, чөтгөр авмар! Чи даалгавраа хийсэн үү?

	— Үгүй, хийгээгүй.

	— Ээ дээ, мөн холионы эр ээ! За, одоохон би янзлаад орхиё! 

	Тэрээр жижигхэн хурц шүдээрээ бялуу хазангаа муурын зулзага шиг хүржигнэн дуугарч солгой хөлөөрөө дууны ая дэвслэн, бодлого бодож байхдаа Фомад хандаж:

	— За харав уу? Цагт найман хувин ус гоожсон бол зургаан цагт хэдий хэр ус асгарах вэ? Ээ дээ! Та нар ч мөн амттай юм идэх юм аа! Зургааг наймаар үржүүлэх хэрэгтэй... Чи ногоон сонгинотой бялуунд дуртай юу? Би мөн ч дуртай даа! За тэгэхлээр эхний гоожуураас зургаан цагийн дотор дөчин найман хувин ус гарчээ... Том ганд бүгд ерэн хувинг хийсэн... Ингээд цааш нь ойлгож байгаа биз дээ?

	Фомад Ежов хүү Смолиноос илүү санагдана. Гэхдээ тэр Смолинтой илүү дотночилно. Тэрээр эл бяцхан хүний авьяас билиг, сэргэлэн цовоог биширч, түүний өөрөөсөө ухаантайг ойлгож түүнд атаархан, гоморховч нөгөө талаас өлсгөлөн хүнийг өрөвдөх баян цатгалан хүний сэтгэл бас гаргана. Магадгүй, ийнхүү өрөвдөх сэтгэл нь эл цовоо хүү уйтгартай, улаан үст Смолиноос илүүд үзэхэд хүргэсэн ч байж болно. Баян цатгалан найз нараа шоолох дураа хүрэхээр тэдэнд хандаж:

	— Бялуутай замдаан3 хайрцгууд! гэдэг байлаа. Элэглэж шоолоход Фома уурлана. Нэг удаа гомдож уурласандаа жигшин зэвүүцэж:

	— Чи өөрөө муу өгөр гуйлгачин! гэж хэлсэнд Ежовын шар царай улайж толботож ирснээ:

	— За яах вэ, тийм болог... Одоо би чамд хэлж өгч байхаа болилоо. Тэгээд чиний дүлий годил болохыг чинь харамз! гэж үгээ зөөн хэлжээ.

	Тэр хоёр гурав хоног дуугарсангүй, энэ өдрүүдэд олонд хүндтэй Игнат Гордеевын хүүд нэг, хоёрын тоог арга буюу тавихад хүрэв.

	Ежовт мэдэхгүй юм гэж байхгүй: прокурорын аягач хүүхэн хүүхэд гаргаж, прокурорын эхнэр уурлахдаа нөхөр лүүгээ халуун кофе цацжээ гэж сургууль дээр ярив. Бас хаана, хэдийд хадран загас баривал дээрийг мэднэ, шувуу барих тор, занга хийж чадна, цэргийн хуаранд байшингийн дээвэр дээр нэг цэрэг юунаас болоод боож үхсэн, сурагчдын хэнийх нь эцэг эхээс багш ямар бэлэг өнөөдөр авсныг хүртэл мэдчихсэн байна.

	Смолины мэдлэг, сонирхох зүйл худалдаачдын ахуй амьдралын хүрээнд эргэлдэнэ: айлуудын байшин, морьд, онгоцыг үнэлж, хэн нь илүү баяныг тодорхойлох дуртай. Энэ бүгдийг тэр маш сайн мэдэх бөгөөд тэр талаар яриа дэлгэх гэнэ. Ежовт Смолин яг л Фома шиг ивээлтэй хандавч, арай л нөхөрсөг, нэг л зангаар байна. Фомаг Ежовтой муудалцах болгонд Смолин тэднийг эвлэрүүлэхийг оролдоно. Нэг өдөр сургуулиасаа харьж яваад тэрээр Фомагаас:

	— Чи яах гэж дандаа Ежовтой хэрэлддэг юм? гэв.

	— Тэр юундаа их онгироод байдаг бол? гэж Фома ууртай хариу өчив.

	— Чамайг муу сурдаг болохоор л тэгж байхгүй юу, чамд тэр үргэлж л тусалдаг... Цаадах чинь толгойтой... Ядуу нь ямар хамаа байна, тэр өөрөө буруутай гэх үү? Суръя гэснээ сурчхаад бас л баян болно...

	— Яг л шумуул, дүнгэнэж дүнгэнэж гэнэт хазна! гэж Фома их л дургүйцнэ. Гэхдээ хөвгүүдийн амьдралд тэднийг холбосон нэг шижим байдаг байлаа. Ааш зан, нийгмийн байр суурийн ялгаагаа анзаарахгүй болох үе бас тохиолдоно. Ням гарагт тэр гурав Смолины гэрт цугларч тагтааны байр болгосон уужим том зайтай залгаа байшингийн дээвэр өөд авирч гараад тагтаануудыг суллан тавьж нисгэнэ.

	Цатгалан, гоёмсог шувууд цасан цагаан далавчаа дэвэн, байрнаасаа цуван гарч байшингийн гонхон дээр эгнэн наранд ээж, дуугаралдан хүүхдүүдийн өмнө цэмцгэнэн сууна. Ежов тэсэж ядан татганаж:

	— Үргээе! гэхэд Смолин үзүүртээ зөөлөвчтэй урт шилбүүрээ даллан шүгэлдэнэ.

	Үргэсэн тагтаанууд далавчаа хурдан хурдан дэвсээр агаарт нисэн одохдоо өргөн зэл татуулж, налайн дээшлэн дээшилсээр мөнгөн цагаан өд сөдөө гялалзуулсаар цэнхэр тэнгэрийн гүн рүү орж явчхав. Тэдний зарим нь далавчаа гүйцэд дэлгэж, элэн халин шонхрын жигдхэн нисэлтээр огторгуйн оройд хүрэхийг тэмүүлэн, нөгөө хэсэг нь агаарт эргэлдэн доош бөөн цагаан юм болон бууснаа ахин дээш сум адил дүүлж гарч наадах бөлгөө. Шувуун сүрэг огторгуйн уужим зайд хөдөлгөөнгүй зогсчихсон мэт улам жижгэрсээр уусан алга болох аж. Хүүхдүүд газар дэлхийгээс чөлөөтэй тасран, наран гэрэл гэгээ дүүрэн тэртээ ариухан, анир чимээгүй зүг нисэн одсон жигүүртэнд атаархах ч шиг чимээгүйхэн баяр баясгалан гийж цуцсан нүдээ нисэн одох шувуудаас салгалгүй толгойгоо гэдийлгэн дув дуугүй шохоорхон харсаар байв. Хөх тэнгэрт шигдэн орсон нүдээ үзэгдэх төдий өчүүхэн жижиг цэгүүдийг харан хүүхдүүд санаашралд автан байхад бүгдийнхээ бодлыг илэрхийлж, бодлогошрон, нам дуугаар өгүүлрүүн:

	— Бид ингээд нисэх сэн...

	Сэтгэл нь ижилхэн хөдөлж, тэртээ тэнгэрийн гүнээс шувуудынхаа буцаж ирэхийг чимээгүй, анхааралтай хүлээж байгаа хүүхдүүд бие биедээ наалдан нисэн одсон тагтаа шигээ амьдралын амь амьсгалаас холдон салж, тэрхэн үедээ тэд нар атаархах, уурлахаа ч амьдралын амь амьсгалыг ч умартан, тэрхэн мөчид тэд аргагүй л хүүхэд, хоорондоо ижилхэн, үг ярилцахгүйгээр, нүд нь гялалзахад л сэтгэлээ ойлголцож байх нь тэнгэрийн шувууд адил тэдэнд мөн л тааламжтай байв.

	Гэтэл нисэж нисэж цуцсан шувууд байшингийн дээвэрт бууж ирэхэд тэднийг тагтааны байранд тууж оруулав.

	— Найзууд аа! Алим жимсэнд явцгаах уу? гэж тоглоом, наадам, адал явдлыг зоригжуулагч Ежов санал гаргав.

	Түүний ингэж уриалахад хөвгүүдийн санаа бодлоос тагтааг хараад төрсөн тайван уужуу сэтгэл нь арилж, тэд махчин амьтад адил мяраан чимээ чагнан хашааны араар зэргэлдээ цэцэрлэг рүү гэтэж гарав. Баригдах вий гэж айх эмээх нь хулгай хийгээд гэм зэмгүй өнгөрнө гэсэн итгэлдээ дийлдэнэ. Хулгай хийх ч бас ажил, аюултай ажил, гэхдээ хөдөлмөр зарж олсон бүхэн амттай байдаг шүү дээ!.. Хэдий л их амттай байх тусмаа төдий чинээ их хүчин чармайлт зарцуулдаг... Хүүхдүүд цэцэрлэгийн хашааг болгоомжтойхон давж, тонгойн ийш тийш сэрэмжлэн харж алимын мод руу мөлхөж гарав. Чимээ гарахад л зүрх нь чичирч, лугшилт удааширна. Тэд баригдахаас ч, бас хэн болохыг мэдчихээс ч мөн эмээнэ. Харин тэднийг зөвхөн харчхаад хашхирах юм бол болох нь тэр. Тэгвэл тэд даруй тал тал тийш тарж гүйгээд нуугдчихаар дараа нь бөөгнөрч ирээд хашхирч, араас нь хөөхөд хэрхсэнээ, цэцэрлэг дундуур түймэрт хөөгдсөн мэт хар хурдаараа гүйж яваад яаснаа бие биедээ бөөн инээд болж ярьж гарна даа. Фома энэ мэтийн дээрх тонуулын ажиллагаанд бусад тоглоом, адал явдлаас илүү их сэтгэл гаргаж, довтолгоонд их зоригтой орж нөхдөө бишрүүлж заримдаа уурлуулдаг байв. Айлын цэцэрлэгт орчхоод тэрээр зориуд хамаагүй чанга чанга яриад л алимын модны мөчир тас хийлгэн хугалж, өттэй алимыг эзний нь байшингийн зүг шиднэ. Хэрэг хийгээд баригдахаасаа тэр айхгүй, харин бүр сэргээж, нүд нь бараантаж, шүдээ зуун, царай нь бардам, ууртай догшин болно. Смолин том амаа мурийлган түүнд:

	— Чи ч их сүр үзүүлж байх шив? гэхэд

	— Би хулчгар биш! гэж Фома хариу өчив.

	— Хулчгар бишийг мэднэ ээ. Гэхдээ тэнэгүүд л сүр болдог шүү... Сүр болохгүй шиг ажлаа муугүй бүтээж  болдог...

	Ежов шал өөрөөр зэмлэнэ.

	— Хэрэв чи өөрөө баригдвал чөтгөр ав! Би чамд хань болохгүй... Чамайг эцэгт чинь хүргэж өгнө. Аав чинь чамайг яах ч үгүй, харин найзыг чинь бол суран бүсээр ороолгоно, хамаг яс үс янгинана...

	— Хулчгар! гэж Фома зөрөв.

	Нэг өдөр штабс-ахмад Чумаков гэгч атигар, туранхай өвгөн Фомаг барьж авав. Тастсан алимаа цамцандаа өвөртөлж байхад нь хүү рүү сэмхэн гэтэж очоод өвгөн мөрнөөс нь зуурч:

	— Муу луйварчин, баригдав уу? гэж заналтайгаар хашхирав.

	Тэр үед Фома арван таван нас хүрч байсан бөгөөд өвгөний гараас эвтэйхэн мултрав. Харин тэр зугтсангүй, хөмсгөө зангидан, нударгаа зангидаад:

	— Гар хүрэх гээд үз л дээ... гэж их л заналтай хэлэв.

	— Би чамд гар хүрэхгүй, чамайг цагдаагийн газарт хүргэнэ. Чи хэний хүү вэ?

	Фома ингэнэ гэж бодоогүй бөгөөд өнөөх зориг зүрх, уур хилэн нь дорхноо арилав. Цагдаагийн газар очвол эцэг нь хэзээ ч уучлахгүй. Тэрээр санаа зовниж бие нь агдасхийн,

	— Гордеевын... гэж хэлэв.

	— Тэгээд... Игната Гордеевынх уу?

	— Тийм.

	Штабс-ахмад энэ үгийг дуулаад зовох шиг болж, тэрээр биеэ цэхлэн, цээжээ урагш түхийлгэж, яагаад ч юм сүртэйгээр хоолойгоо засаж мөрөө буулгаж хүүд эцэг ёсоор сэхээрүүлж;

	— Ичгүүртэй байгаа биз дээ? Тийм хүндтэй хүний өв залгамжлагч байж... Таны зиндааны хүнд эвгүй... явж болно... Ийм явдал дахин болбол аавд чинь хэлэх болно. Ташрамд аавдаа намайг амрыг айлтгаж байна гээрэй гэв. Өвгөний царайны хувирахыг ажиглаж байсан Фома тэр ааваас нь эмээж байгааг ойлгов. Хүү Чумаков руу чонын бэлтрэг шиг хялайн харж зогсоход, харин өвгөн инээд хүрмээр сүр үзүүлж, буурал сахлаа мушгиж, яв гэсээр байтал зогсоод байгаа жаал хүүгийн өмнө хөлөө сэлгэн зогсоно.

	— Явж болно! гэж өвгөн дахин хэлээд гэр лүүгээ явдаг зам руу гараараа заав.

	— Цагдаагийн газар очих уу? гэж Фома царай барайлган асууснаа даруй хариултаас эмээв.

	— Би тоглосон юм! Чамайг айлгах гэсэн юм! гэж өвгөн инээмсэглэв.

	— Та өөрөө миний эцгээс айж байна... гээд Фома эргэж цэцэрлэгийн гүн рүү оров.

	— Би айж байна аа? Үгүй ер өө! гэж Чумаков гуай араас нь хашхирах дууны өнгө нь гомдсон янзтай байгааг Фома ойлгов.

	Тэгээд түүнд ичгүүртэй, гунигтай болж, үдэш болтол ганцаараа гадуур сэлгүүцээд харихад эцэг нь их ширүүнээр:

	— Фомка! Чи Чумаковын цэцэрлэгт орсон уу? гэж асуув.

	— Орсон гэж хүү эцгийнхээ нүд өөд харан тайван хариулав.

	Ингэж хариулна гэж Игнат лав бодоогүй бололтой, сахлаа илэн хэдэн хором дуугүй байснаа:

	— Тэнэг амьтан! Ямар юмаа хийнэ? Өөрийн алим багадаа юу? 

	Фома доош харан эцгийнхээ өмнө дуугүй зогсоход:

	— За тэр ичгүүртэй байгаа биз дээ? Нааш ир! Ежишка л чамайг турхирсан биз? Цаадхыг чинь ирэхлээр загнана аа, гайгүй... ер нь та нарыг үерхүүлэхгүй болгож чадна...

	— Би өөрөө л... гэж Фома баттай хэлэв.

	— Цаг ирэх тутам улам хэцүү болж байна. Чи яах гэж тэгсэн юм гэж Игнат халаглав.

	— Тэгэхээр...

	— Тэгэхээр мэхээр! гэж аав нь түүнийг шоолоод, — Чи хийсэн зүйлээ өөртөө ч, хүнд ч тайлбарлаж сурах хэрэгтэй. Нааш ир! 

	Фома сандал дээр сууж байсан эцэг рүүгээ очиж, хоёр өвдөгний хоорондуур нь ороход аав нь мөрөн дээр нь гараа тавьж, нүд рүү харан инээмсэглээд:

	— Ичгүүртэй байна уу? гэхэд

	— Ичгүүртэй байна! гэж Фома шүүрс алдав.

	— За тэр, тэнэг минь! Өөрийгөө ч, намайг ч шившиг болгоод... гээд хүүгийнхээ толгойг цээжиндээ нааж үсийг нь илж: — Хүний алим хулгайлах ямар хэрэг байна? гэж ахин асуув.

	— Мэдэхгүй! Тоглож тоглож бүр залхчих юм! Харин энэ бол...

	— Санаанд чинь хүрч байна уу? гэж эцэг нь асуув.

	— Хүрч байна...

	— Аа тийм бий... Гэвч Фома чи, боль. Эс тэгвэл би чамтай хатуу ярина шүү...

	— Одоо дахин хэзээ ч хаашаа ч орохгүй! гэж хүү итгэлтэй хэлэв.

	— Хийснээ өөрөө хариуцах чинь сайн хэрэг. Чиний ямар хүн болохыг бурхан мэднэ. Харин одоохондоо — зүгээр! Хийсэн хэргээ хүн өөрөө хариуцах гэх нь муугүй хэрэг. Зарим хүн чиний оронд байсан бол нөхөд рүүгээ хэргээ түлхэнэ гэхэд чи би өөрөө... гэж байна. Зөв, Фома... Чи нүгэлтэй бол чи л хариуцна... Чумаков... чамайг зодоогүй юу? гэж Игнат хүүгээсээ асуухад:

	— Би түүнийг цохичихно! гэж Фома тайван өгүүлэв.

	— Хэм... гэж эцэг нь хүрхрэв.

	— Тэр танаас айж байгааг нь өөрт нь хэллээ гэж гомдол мэдүүлсэн юм... Тэрнээс өвгөн тан дээр ирэхгүй байсан.

	— За тэгээд?

	— Тэнгэр өршөөг! Эцэгтээ амрыг эрж байна гэж хэлээрэй гэсэн шүү...

	— Тэр үү?

	— Тийм...

	— Үгүй мөн... муухай нохой! Харж байна уу? Юмыг тонож байхад мэхийн ёсолж, амар амгалан айлтгаж суудаг... Ийм л янзын улс байдаг юм даа... Яах вэ, түүнээс сохор зоосны төдий юм авсан байг, гэтэл энэ чинь түүний зоос шүү дээ! Миний бол рубль л гэсэн үг... Ер нь зоосондоо биш гол нь тэр чинь миний юм гэдэгтээ л байгаа юм. Хэрэв би өөрөө шидчихээгүй л бол хэн ч хүрэх ёсгүй... Ээ чааваас хаагуур явснаа, юу үзсэнээ ярь!.. гэв.

	Хүү эцгийн дэргэд суугаад өдрийнхөө явдлаа тодорхой ярив. Игнат хүүгийнхээ царайг сэргэж байгааг ажиглаж, яриаг нь анхааралтай чагнаж суухдаа хөмсгөө санаашрангуй атируулах аж.

	— Бид жалганд очиж ууль үргээсэн, мөн ч зугаатай байсан шүү. Нисээд л тар няр хийтэл мод мөргөөд, өрөвдмөөр хачин гангинаж байсан. Түүнийг бид дахиад үргээхэд, ахин дээш хөөрч, нисэж, нисэж яваад л нэг юм мөргөж, хамаг өд сөд нь бутарна... Жалгаар нэг мөргөлж яваад хаа нэгтэй арай гэж орж нуугдав. Бид түүнийг эрсэн ч үгүй... өрөвдөөд. Аав аа, ууль өдөр юу ч үздэггүй юм уу?

	— Сохор, юу ч үздэггүй... Зарим хүн яг л өдрийн ууль шиг амьдрал дунд тэмтрэн явж, байр сууриа эрж, энэ тэрийг мөргөн өд сөд нь хийсэж унаад, ямар ч хэрэггүй... Шалбарч шархдаж, бүр ноолорч гүйцээд хар хүчээрээ хаа нэгтээ орж, ертөнцийн зовлонгоос түр амсхийхийн хүслэн болж... Ээ дээ! Ийм хүмүүс ч мөн зовлонтой доо, хүү минь! 

	— Тэд яагаад тийм байгаа юм?

	— Яагаад ий? Юу гэмээр ч юм дээ... Зарим нь бардам зандаа мансуурч, ихийг хүсэх авч, чадал муутай, зарим нь тэнэгтээ л... Ер нь болох юм хаа мундах вэ?..

	Фомагийн амьдрал өдөр ээлжлэн өнгөрсөөр сэтгэл догдлох юмаар хомсхон, аажуу тайван, дүнсгэр амьдрал өрнөсөөр л... хүчтэй сэтгэгдэл хүүгийн сэтгэлийг хэсэг зуур сэргээн, заримдаа эл нэг хэвийн амьдралын дэвсгэр дээр огцом гарч ирэвч, мөдхөн сарнин алга болно. Хүүгийн сэтгэл анир чимээгүй нуур л гэсэн үг, тэрхүү нуур амьдралын догшин ширүүн урсгалаас далд бөгөөд нуурын гадаргыг шүргэсэн буюу ёроол руу унасан бүхэн нойрмог усыг түлхэн долгилуулж, эсвэл түүний гадаргаар гулган, том том хүрээ татуулан алга болох аж.

	Хошууны сургуульд таван жил сууж, дөрвөн анги төгссөн нэр хэмээж гарахдаа зориг зүрхтэй, хар үстэй, бор царайтай, өтгөн хөмсөгтэй, дээд уруулан дээрээ сэрвэгэрхэн хар сахалтай нэгэн болсон байлаа. Том хар нүдээрээ бодлогошронгуй, гэнэхэн харж, уруул нь хүүхдийнх шиг ангайж, харин хүсэлд нь нийцэхгүй юм уу, уурыг нь хүргэвэл нүдний цэцгий тэлж, уруулаа тас жимийж, царай нь зөрүүд, шийдэмгий янзтай болно... Загалмай зүүлгэсэн эцэг нь итгэлтэйхэн инээмсэглэж өөрийнх нь тухай ийнхүү өгүүлрүүн:

	— Фома, чи авгай хүүхнүүдэд бол бал бурмаас ч амттай болж... Харин одоохондоо чамд их ухаан харагдахгүй байна... 

	Энэ үгэнд Игнат санаа алдаад:

	— Загалмайлсан эцэг та хүүгийнхээ учрыг нэг олж өгөөсэй...

	— Азнаж бай...

	— Юуг нь азнах вэ?

	— Хоёр гурван зун Ижилээр явуулаад л гэрлүүлчих... Манай Любовь ямар вэ дээ...

	Любовь Маякина тэр үед нэгэн дотуур байртай дунд сургуулийн тавдугаар ангид сурч байв. Фома түүнтэй гудамжинд нэг биш удаа дайралддаг байлаа. Цаадах нь дэгжин малгайтай шар толгойгоо түүн рүү ивээнгүйгээр дохино. Любовь Фомад аятайхан санагдана. Гэвч түүний ягаан хацар, хөгжилтэй хар нүд, улаан уруул нь ч тийнхүү ивээнгүйгээр толгой дохисонд гомдсон сэтгэлийг нь зөөллөж чадсангүй. Любовь гимназийнхантай танил, тэдний дунд хуучин нөхөр болох Ежов байвч, Фома найз нөхдийн нь хүрээнд нэг л хавчигдмал санагдаж тэдэнтэй нийлэх дургүй. Тэд цөм түүнд өөрийнхөө эрдэм номтойгоороо дээрэлхэж, түүний харанхуй бүдүүлгийг шоолж байх шиг санагдав. Любовийнд тэд цугларч, ямар нэгэн ном уншина. Тэднийг номоо уншиж, эсвэл хашхиран маргалдаж байхад нь Фома очиход тэд түүнийг хараад дуугүй болчихно. Энэ бүхэн нь түүнийг тэднээс холдуулна. Нэг удаа Фомаг Маякиныд сууж байхад Люба цэцэрлэгт зугаалъя гэж дуудаад түүнтэй зэрэгцэн явж байхдаа нүүрээ үрчийлгэн:

	— Чи яагаад юу ч ярьдаггүй, хачин зожиг амьтан бэ? гэж асуув.

	— Би юу ч мэдэхгүй юм чинь юугаа ярих бил ээ? гэж Фома энгүүнээр өгүүлэв.

	— Сурахгүй юу? Ном унш!..

	— Дур хүрэхгүй байна...

	— Энэ гимназийн сурагчид. Мэдэхгүй юмгүй, юу л бол юу ярина... жишээ нь Ежов.

	— Ежовыг би мэднэ... Чалчаа амьтан...

	— Чи түүнд атаархаж байна... Тэр их ухаантай ... тийм шүү. Гимназиа төгсөөд Москва орж их сургуульд суралцана.

	— Тэгнэ л биз. Юу гэж?

	— Гэтэл чи эрдэм номгүй хоцорно...

	— Тэгнэ л биз...

	— Энэ юутай сайхан хэрэг!.. гэж Люба ёжлон уулга алдав.

	— Би тэр номгүйгээр чинь байр суурин олно оо... гэж Фома доогтой хэлээд, — Тэгээд ч муусайн эрдэмтдийн хамрыг нь сөргөөнө... өлсгөлөнгүүд сураг, надад сурах хэрэг байхгүй...

	— Пээ, ямар тэнэг, муухай хорон санаатай юм бэ! гэж ихэд зэвүүцээд, ганцаарыг нь цэцэрлэгт орхиод Люба яваад өгөв. Фома араас нь дүнсгэр царайлж, гомдонгуй харж, хөмсгөө атируулж, газар ширтэн цэцэрлэгийн гүн рүү яаралгүй явав.

	Тэрээр ганцаархнаа байхын амт, хий мөрөөдлийн аль алинд аажмаар автагдаж эхлэв. Газар дэлхий дээрх бүхэн гал улаан, жаргах нарны туяаг санагдуулам өнгөтэй болох зуны үдэш цээжинд нь нэгэн үл ойлгогдом зүйлийн тухай бүдэгхэн шаналал нэвтрэн орох бөлгөө. Тэрээр цэцэрлэгийн хаа нэгтээ харанхуй газар очиж сууж, эсвэл орондоо хэвтэж байхдаа өмнөө үлгэрийн гүнжийн дүрийг тодруулахад, тэд Люба болон бусад таньдаг авхай нарын дүрээр гарч ирэн үдшийн харуй бүрийд өмнө нь чимээгүйхэн хөврөн, нүд рүү нь учиртай харцаар ширтэнэ. Заримдаа эл хий үзэгдэл түүнд асар их хүч оруулан, хөлчүүрүүлэх мэт болоход тэрээр босож мөрөө тэнийлгэн анхилам агаарыг цээж дүүрэн амьсгалав. Гэвч заримдаа энэ бүх хий үзэгдэл түүний сэтгэлд гуниг төрүүлж уйлмаар санагдавч, ичгүүртэй болохоор сэтгэлээ барина. Гэлээ ч гэсэн сэмхэн уйлах бөлгөө.

	Эцэг нь Фомаг туйлын болгоомжтой, уйгагүйгээр худалдааны ажилд оруулж худалдааны бирж дээр дагуулж очиж авсан бараа, нийлүүлэх зүйлийнхээ тухай, нөхдийнхөө талаар, яаж тэд «хүн болсон», одоо хэдий хөрөнгөтэй, ааш зан ямрыг ярина. Тэр бүхэнд Фома ул суурьтай, бодлоготой хандаж, ажил хэрэгт амархан сурч байв.

	— Манай манжин улаан намуу болон цэцэглэж байна даа! гэж Маякин Игнат руу нүд ирмэн инээмсэглэнэ.

	Гэлээ ч гэсэн Фома арван есөн нас өнгөрч байхдаа үе тэнгийнхнээсээ ялгарах гэнэн, хүүхэд зантай байлаа. Үеийнхэн нь түүнийг тэнэг гэж шоолдог болохоор гомдож тэдэнтэй нийлэхгүй. Харин түүнийг нүд салгалгүй шахам харж байдаг Маякин, эцэг хоёр нь Фомагийн аашны ийм тодорхойгүй байдлаас болгоомжилно.

	— Би ер нь үүнийг ойлгохгүй юм! Архи ууж наргиж, авгай хүүхэн эргүүлэхгүй, та биднийг хүндлээд л... эр хүн биш ээ, бүрэг, эм хүн л гэсэн үг. Тэнэг биш биз гэж Игнат шаналангуй ярихад Маякин:

	— Нэг ч их тэнэг биш байх аа! гэв.

	— Байз даа! Нэг юм хүлээгээд байгаа юм шиг, нүдийг нь үүл хаагаад байгаа мэт... Талийгаач эх нь бас л тэгж таамгаар явдаг байсан.

	Хавар болоход Игнат хүүгээ Кама руу үр тариа ачсан хоёр чиргүүл онгоцтой явуулав. Чиргүүлийг «Прилежный» хэмээх галт онгоц чирч явлаа. Онгоцыг Фомагийн эртний танил, хуучин усан цэрэг байсан Ефим, одоо бол Ефим Ильич гэдэг гучин настай, хурц нүдтэй, ухаалаг намбатай тэг дөрвөлжин биетэй, маш хатуу ахмад захирч явлаа.

	Бүгд сэтгэл дүүрэн, онгоц хурдан, баяр хөөртэй хөвсөөр байлаа. Анх удаа хүнд ийм хариуцлагатай даалгавар өгсөнд Фома бахархаж явлаа. Өчүүхэн алдаа эндэгдлийн ч төлөө харааж загнахгүй залуу эзэн явж байгаад баяртай байв. Онгоцонд хоёр гол хүний сэтгэл санаа сайхан байгаа нь онгоцны бүх багийнханд гэрэл гэгээ мэт нөлөөлж байлаа.

	Үр тариа ачдаг газраас дөрөвдүгээр сард гараад, таван сарын эхээр онгоц очих газраа оччихоод чиргүүл онгоц мөрний эрэгт зангуугаа хаяж, дэргэд нь галт онгоц зогсжээ. Үр тариаг аль болох шалавхан тушааж, хөлсөө аваад л Пермь орж яармагт хүргэх төмөр ачих үүрэг Фомад оногдов.

	Нарсан ой руу шургаж орсон том суурины харалдаа чиргүүл онгоцнуудаа зогсоов. Очсоны маргааш өглөө эрт мөрний хөвөөн дээр морьтой, явган эр эм бөөн улс шуугилдан ирж онгоцны тавцангаар хашхиралдан, дуулалдан тэр даруй ажил өрнөв. Авгай хүүхнүүд онгоцны ходоод руу орж хөх буудай шуудайлж, эрчүүд нь шуудайтай буудайг мөрөн дээрээ тавин эрэг рүү дам гишгүүрээр гүйлдэн зөөхөд хүсэж хүлээсэн тариа будаагаа дааж ядан ачсан хөсгүүд эрэг дээрээс суурин руу аажуухан хөвөрнө. Авгай хүүхнүүд дуу аялж, эрчүүд наргиантай хошин үг хэлж, хараал ерөөлийн үг хөгжилтэй гэгчээр урсгаж, усан цэргүүд хэв журам сахиулагчийн дүр үзүүлж ажил хийж байгаа хүмүүсийг загнана. Дам гишгүүрийн банз явахад хотойж усанд дүрэгдэн, эрэг дээр морьд янцгааж, тэрэгний дугуйнд элс чахрах аж...

	Наран дөнгөж мандан агаар ариун тунгалаг, нарсны үнэр нэвт шингэжээ. Голын дөлгөөн уснаа цэлмэг тэнгэр тольдон, ус онгоцны жийрэг, зангууны гинжийг мөргөлөн зөөлөн хоржигнон урсана, Хөгжилтэй, нүргээнтэй ажлын чимээ, нарны гэрэлд гийж гэрэлтэх хаврын байгалийн шинэхэн үзэмж энэ бүхэн Фомагийн сэтгэлийг догдлуулам цагаан цайлган, цовоолог хүчээр дүүрэн агаад шинэхэн бүдэг бадаг хүсэл мөрөөдөл элдэв сэрлийг төрүүлнэ. Фома онгоцон дээрх зотон саравчинд ширээнээ суугаад Ефим болон үр тариа хүлээн авч байгаа земийн албан хаагч болох улаавтар үстэй, нүдний шилтэй харалган хүнтэй цуг цайлж суув...

	Тэр ноён мөрөө огцом хавчин тариачид хэрхэн өлсөж байгаа тухай хахир дуугаар ярихад Фома төдий л анхаарахгүй, доор ажиллаж байгаа хүмүүсийг харж, мөрний тэртээ эрэг, захаар нь нарс ургасан өндөр шар элсэн гангыг ээлжлэн харж сууна. Тэнд эл хуль анир чимээгүй.

	«Тийшээ очиж үзье» гэж Фома, бодож суув. Тэгтэл тэртээ хаа нэгтэйгээс тариа хүлээж авч байгаа өнөөх хүний хахир, огцом сэтгэл түгшсэн дуу хадаж,

	— ...Хэрэг бүр аймшигт байдалд хүрсэн. Та нар итгэхгүй дээ! Ос хотод ийм явдал болсон. Нэг сэхээтэн дээр тариачин арван зургаа хэрийн насны бүсгүй дагуулж иржээ. «Та юу гээ вэ?» гэхэд

	—  «Эрхэм минь, танд охиноо авчирлаа!» «Юунд?» — «Та ганц бие хүн... үүнийг авахгүй юу?» «Юу гэсэн үг вэ?» «Хотоор үүнийг дагуулж зөндөө явлаа. Айлд зарцлуулчих санаатай. Гэвч хэн ч авдаггүй... Та хамаагүй нууц амрагаа болго л доо...» гэв. Ямар вэ дээ! Төрсөн охиноо хүнд нууц амраг болгох гэж байдаг... Юу гэсэн үг вэ? Цаадах нь мэдээж уурлаж, тариачныг загнасанд, өнөөх тариачин их л ухаалгаар учирлаж:

	«Эрхэм та болгоо! Одоо энэ охин надад ямар хэрэг байна? Илүүдсэн амьтан... Надад гурван хүү байна, тэд ажиллах болно. Тэднийгээ байлгаж байх хэрэгтэй... Тэгээд л арван рублиэр охиноо өгчхөөд л хөвгүүдтэйгээ зууралдахаас...» Ямар вэ дээ! Ёстой жигшмээр хэрэг. Тийм биз...

	— Эвгүй л юм! гэж Ефим шүүрс алдсанаа өлсөх гэгч амаргүй... Гэдэс ноён болохоор яая гэх вэ...

	Харин энэ яриа Фомад нэгэн учир үл ойлгогдом, их сонирхол төрүүлж, охины юу болсныг мэдэх сэн гэж хүсэж, өнөөх тариа хүлээн авагчаас даруй:

	— Тэр ноён тэгээд охиныг худалдаж аваа юу? гэж асуув.

	— Мэдээж, яалаа гэж! зэмлэнгүй өчив.

	— Тэгээд түүнийг яасан юм?

	— Сайн санаат хүмүүс дайралдаж тусалсан.

	— Аа тийм үү! гээд Фома гэнэт ууртайгаар, — Би бол тэр тариачныг дэлсэх байсан. Нүүр амыг цааш нь чихнэ!.. гэж барвагар том нударгаа атгаж хариулав.

	— Яалаа гэж тэгэх вэ? гэж тариа хүлээн авагч нүдний шилээ хамар дээрээс авч чанга дуу алдав.

	— Хүн зарж болох уу?

	— Зэрлэг бүдүүлэг хэрэг. Би ч тэгж бодож байна. Гэхдээ л..! 

	— Тэгэхдээ бүр хүүхнийг шүү... Би бол түүнд арван рубль өгөх байсан гэв.

	Тариа хүлээн авагч юу ч дуугаралгүй дургүйцэж, гараа доош нь дохив. Энэ дохионд нь Фома аягүйрхэж, ширээнээс босон, хашлага руу очиж, олон хүн ажиллаж байгаа чиргүүл онгоцны тавцан тийш харав. Чимээ шуугианд мангартаж, сэтгэл дотор нь үймэх тэрхүү бүдэг бадаг, үл мэдэгдэм хүсэл, өөрөө ажил хийхдээ үлгэрийн баатар шиг өгүүлшгүй их хүчтэй, өргөн ханхар цээжтэй бол, хүн бүхэнд гайхуулж, шуудай хөх будааг зуугаар нь тавьж явах сан гэж бодогдов...

	— Шалавхан, түргэхэн хөдлөөрэй! гэж тэрээр доошоо тодхон дуугаар хашхирахад хэдэн хүн толгойгоо дээш өргөн, янз бүрийн нүүр царай жирэлзэн тэдний дунд нэгэн хар нүдтэй эмэгтэй ялдам уриалгахан инээмсэглэж байв. Тэр инээмсэглэлээс болоод цээжин дотор нь нэгэн зүйл дүрсхийн, судсаар нь халуу оргих шиг болов. Фома хашлаганаас зайлан, хацар нь халуу шатахад ширээ рүү дахин хүрч очив.

	— Та аавдаа цахилгаан утас өгч, хэсэг тариа гоожсоны алдагдал гаргаач! гэж хэлнэ үү? Хэчнээн их хог гарсныг харж байна уу? Фунт4 болгон хайран биз дээ? Үүнийг ойлгох хэрэгтэй! Харин танай аав... гээд тэрээр яриагаа нүүр амаа үрчийлгэн дуусгав.

	— Хэдийг хасах вэ? Зуу... хоёр зуун пүү болох уу? гэж Фома тоомсоргүй, эрэмгий зангаар асуув.

	— Гялайлаа! Хэрэв та тэгэх эрх мэдэлтэй бол... гэж хүлээн авагч ичингүйрч, баярласандаа дуу алдав.

	— Би-Эзэн! Харин та миний эцгийг нүүр амаа мурилзуулан тэгж хэлж болохгүй гэж Фома ширүүхэн хэлэв.

	— Уучлаарай! Таны бүрэн эрхтэйд би эргэлзэхгүй байна. Туйлын их баярлалаа... Танай аавд ч бас... Энэ бүх хүмүүсийн өмнөөс...

	Ефим залуу эзэн рүүгээ болгоомжлон харж, уруулаа цорвойлгон тамшаалахад, эзэн гарыг нь чанга атган шулганан ярьж байгаа тариа хүлээн авагчийг омог бардам чагнана. Цаадах нь:

	— Хоёр зуу! Залуу минь, орос ёсоор яг шүү! Алив! би яг одоо таны бэлгийн тухай тариачдад зарлаадахъя. Их баярлахыг нь хараарай гээд тэрээр доошоо тонгойн

	— Эрчүүд ээ! Эзэн хоёр зуун пүү тариагаар өглөг өргөж байна гэж чангаар хашхирахад нь Фома дундуур нь орж:

	— Гурван зуу! гэж хэлэхэд

	— Гурван зуу шүү! Баярлалаа. Эрчүүд ээ! Гурван зуун пүү үр тариа...

	Гэвч тариачид дээш өлийн харснаа дахин тонгойн ажлаа хийж гарав. Их баярлаж байгаа нь ч мэдэгдсэнгүй. Хэдэн хүн л дуртай дургүйн хооронд шийдэмгий бишээр:

	— Гялайлаа... Тэнгэр чамайг тэтгэг... Чин сэтгэлээсээ талархъя гэцгээхэд харин нэг хүн тоомсоргүйхэн хөгжилтэй цовоо дуугаар:

	— Энэ юу юм? Бидэнд аяга аяга архи өгсөн бол буян болох сон. Үр тариа ямар биднийх биш, захиргаанд л очно... гэлээ.

	— Ээ халаг! Эд нар ойлгохгүй байна. Алив би тэдэн дээр очоод учрыг нь хэлээд өгье! гэж тариа хүлээн авагч санаа зовнин яваад өгөв. Харин тариачид бэлэгт ямаршуу хандаж байгааг Фома тоосонгүй. Ягаан хацартай хар нүдтэй эмэгтэй түүнийг нэг л хачин, дотно талархсан, энхрийлсэн, өөр лүүгээ дуудсан харцаар ширтэн байгааг олж үзэв. Тэр эмэгтэй хот маягаар шаахай, цоохор даавуу цамц өмсөж аятайхан алчуураар хар гэзгээ боожээ. Өндөр, гоолиг тэр бүсгүй овоолоостой түлээн дээр сууж шуудай нөхөхдөө тохой хүртэлх нүцгэн гар нь хурдан хөдөлж, Фома руу харж инээмсэглэх аж.

	— Фома Игнатьич аа! Өөрөө хэт үрж байна... ядахдаа зуугийн талыг ч юм уу?.. Тэрнээс зүгээр л май гээд өгөөд л байвал чи бид хоёр баларна шүү...

	— Боль! гэж Фома товчхон хэлэв.

	— Надад ямар хамаа байх вэ? Би дуугүй болчихъё... Гэхдээ чи залуу байна... Намайг «харж хамгаалж яв» гэсэн болохоор л... харж хандаагүй гээд намайг баллана даа! 

	— Аавд би өөрөө хэлнэ ээ!..

	— Би яах вэ, энд чи л эзэн. Бурхан чамайг тэтгэх болтугай...

	— Больж үз, Ефим! 

	Ефим санаа алдаад дуугарсангүй. Харин Фома эмэгтэй рүү харж ийм хүүхэн худалдахаар «надад авч ирээсэй...» гэж бодов.

	Зүрхний лугшилт хурдаслаа. Бие махбодын хувьд Фома ариунаараа байгаа боловч эр хүн эмэгтэйчүүдтэй янаг амрагаар харьцахын нууцыг хүмүүсийн амнаас л сонсжээ. Эр эмийн харьцааг бүдүүлэг, заваан үгээр илэрхийлж байхыг сонсоход эвгүй боловч дур сонирхлыг нь татсаар байв. Тэрээр энэ бүхнийг сүрхий төсөөлж байвч ойлгомжтой дүрээр яг дүрсэлж хараахан чадахгүй байв. Эр эмийн харьцаа тэдний ярьдаг шиг тийм бүдүүлэг, амархан зүйл гэж тэр санаандаа итгэхгүй байв. Фомаг шоолж, эр эмийн харьцаа яг л тийм, өөр байж болохгүй гэж итгүүлэхэд тэрээр маанагдуу маягаар, зовсон байртай инээмсэглэнэ. Гэхдээ л хүн бүхний хувьд хүүхнүүдтэй тэгж харьцах албагүй, арай цэврээр, хүнийг гомдоолгүй, хэт бүдүүлэг бишээр харьцаж болно доо гэж бодсоор байв.

	Одоо энэ хар нүдтэй бүсгүйг шохоорхохдоо Фома мөн л тийм бүдүүлгээр тэмүүлж байгаадаа ичиж зовов. Ефим зэрэгцэн зогсож өөрт нь сургамжлан өгүүлрүүн: 

	— За тэр чи энэ эмийг хараад байна. Би дуугүй байх арга алга. Чи хүүхнийг мэдэхгүй, цаадах чинь нүд ирмэхэд гэнэн залуугаасаа, хурц зангаасаа болоод чи яаж ч мэднэ. Аягүй бол эднээс явган буцах ч болж мэднэ. Бүтэн өмдтэй буцвал л зол...

	— Чамд юу хэрэгтэй юм бэ? гээд Фома ундууцсандаа царай нь улайв.

	— Надад юу ч хэрэггүй... Харин чи миний хэлэхийг сонс... Авгай хүүхний талаар би чамд багшилж чадна. Хүүхнүүдтэй сүр болох хэрэггүй, нэг шил архи, жаахан даруулгатай, дараа нь хэдэн шил шар айраг тавьчих, мөнгөөр нь хоёртын дэвсгэр өгчих. Ингэхэд л цаадах чинь хайр дурлалаа чамд чадах чинээгээр үзүүлнэ...

	— Худлаа хэлж байна! гэж Фома нам дуугаар өчихөд:

	— Би худлаа хэлж байна гэж үү? Үүнийг чинь би магадгүй зуу дахин үзсэн байж болно. За тэгэхлээр тэр хүүхэнтэй уулзуулаад... танилцуулаад өгөх үү?

	— За тэг... гэж Фома хэлэхдээ амьсгалахад ч хэцүү, хоолойг нь нэг юм дараад байгааг тэрээр мэдэрлээ.

	— За орой би түүнийг дагуулаад ирнэ.

	Фома орой болтол хачин дүйнгэдүү амьтан л ажиллаж байгаа улс өөрийг нь хүндэтгэж долдгоносон харцыг ч анхаарахгүй явж байв. Фомад нэг л эвгүй, аймаар оргиж, хэн нэгний өмнө буруутай юм шиг санагдаж, өөрт нь хандсан хэнд ч атугай уучлал эрэх мэт их л эелдгээр хариулж байлаа.

	Үдэш болоход ажилчид эрэг дээр хурц том түүдгийн дэргэд цуглаад, оройн хоол хийж харагдана. Түүдгийн галын туяа мөрний тогтуун уснаа улаан, шараар толботон онгоцны дээд тавцангийн нэг өрөөний буланд буйдан дээр Фома сууж, цонхны шилэнд гэрэл туяа тусаж солонгорох бөлгөө. Тэрээр цонхныхоо хөшгийг татаад гэрлээ асаасангүй. Түүдгийн бүдэг гэрэл хөшгийг нэвтлэн орж, ширээ, хана, туурга дээр бууж, нэгэн үе бүдгэрэн, нөгөө үе тодорч чичирхийлнэ. Нам гүм байна. Гагцхүү мөрний хөвөөнөөс хүмүүсийн ярианы бүдэг авиа чих дэлсэн, онгоцны хажууг ус мөргөлөх нь бүдэг сонстох бөлгөө. Түүнээс холгүй хаа нэгтээ харанхуйд нэг хүн нуугдаж, отоод байх шиг Фомад санагдав... Дам гишгүүрээр хүнд хүнд алхлан хүн явахад гишгүүрийн банз усанд шүргэлэх чимээ гарав. Хүн инээх, онгоцны дээд тавцангийн үүдэнд нам дуугаар ярих сонстоход Фома «Хэрэггүй!» гэж хашхирмаар санагдав.

	Фомаг бостол хаалга онгойж, өндөр нуруутай эмэгтэйн дүрс босгон дээр гарч ирэн хаалга сэмхэн нээж, нам дуугаар:

	— Ээ бурхан минь, яасан харанхуй юм! Энд амьд амьтан байна уу? гэв.

	— Байна... гэж Фома мөн аяархан хариулав.

	— За... сайн байна уу?.. гээд эмэгтэй болгоомжтойхон урагшлав.

	— Би одоохон... гэрэл гаргая!.. гэж тасалдсан дуугаар Фома хэлээд булан дахь буйдандаа дахин шигдэв.

	— За, гайгүй... харж болмоор... харанхуйд юм үзэгдэж байна...

	— Суу л даа! гэж Фома урив.

	— Сууя... Тэр эмэгтэй Фомагаас хоёр алхмын зайд буйдан дээр суухад нүд нь гялалзан, уруулан дээр нь инээмсэглэл тодрохыг харав. Тэр эмэгтэй өдрийнх шигээ биш, хөгжилтэй биш, өрөвдмөөр инээмсэглэж байх шиг санагдав. Тийнхүү инээмсэглэж өөрт нь талархан байлаа. Харц тулгарахад гэнэт доошоо харсан нь Фомагийн сэтгэлийг уужруулав. Гэвч тэрээр эмэгтэйтэй юу ярихаа мэдэхгүй, тэр хоёр бишүүрхэн дув дуугүй суусаар байлаа.

	— Танд ганцаар байхад уйтгартай байгаа биз дээ?

	— Тийм ээ.

	— Энэ хавийн газар нутаг танд аятай санагдав уу? гэж эмэгтэй шивнэн асуув.

	— Сайхаан! Мод ихтэй...

	Ахиад дуугүй болов.

	— Энэ мөрөн Ижилээс гоё юм... гэж Фома хүчлэн хэлэв.

	— Би Ижилд очсон. Симбирскт...

	Ахиад нэг ч үг хэлж чадахгүйгээ мэдэрч: 

	— Симбирск... гэж Фома цуурай адил давтав. Гэтэл эмэгтэй хүнтэй ярьж байгаагаа ойлгосон бололтой гэнэт сэргэн цовоо байдлаар:

	— За, эзэн минь та намайг дайлахгүй юм уу? гэж шивнэв.

	— За, нээрээ тийм. Миний энэ байж байгааг гэж Фома сэрдхийв.

	Тэрээр бүрэнхийд ширээ түлхэн, шил авч тавилан ичингүйрэн инээхэд эмэгтэй түүнд тулж ирээд чичирч буй гарыг харан нүүр өөд нь инээмсэглэж зогссоноо:

	— Ичээд байна уу? гэж гэнэт шивнэв. Хацар өөд нь эмэгтэй амьсгалахыг Фома мэдэрч:

	— Тийм ээ... гэж мөн л аяархан хэлэв. Эмэгтэй мөрөн дээр нь гараа тавьж цээж рүүгээ зөөлөн татаж:

	— Ичих юмгүй... Ингэж байж болохгүй шүү дээ. Сайхан, залуу хар хүү минь... Ямар өрөвдмөөр юм... гэж тайтгаруулсан дуугаар шивнэв.

	Эмэгтэйн ийнхүү шивнэхэд бие нь тавигдан таатай оргиж, зүрх нь булгилан тэрээр толгойгоо мөөмөнд нь чанга нааж биеийг тэвэрч өөрөө ч мэдэхгүй хачин үл ойлгогдом үгс хэлж... уйлмаар ч санагдав...

	— Яв, яв! гэж Фома нүдээ бүлтийлгэн хана руу харж аяархан хэлэв.

	Хацар дээр нь үнсчхээд, эмэгтэй дуулгавартай босож давхраас гарахдаа:

	— За, баяртай... гэлээ.

	Хүүхний хажууд байх Фомад туйлын ичгүүртэй ажээ. Гэвч гарангуут л ухасхийн босож буйдан дээр суув. Тэгснээ хөл дээрээ ганхан босоход нэгэн үнэ цэнтэй юмаа алдчих шиг санагдлаа. Гэхдээ тэрхүү үнэт зүйлийг алдан алдталаа өөртөө байгааг нь мэдэхгүй анзаарахгүй явжээ. Даруй түүнийг өөрөөрөө бахархах зоримог санаа эзэмдэв. Тэр санаа нь ичих зовохыг умартуулан ичгүүр сонжуурын оронд таван сарын хүйтэн шөнө харанхуйгаар хаа нэг тийшээ ганцаархнаа яваад өгсөн тэр эмэгтэйг өрөвдөх сэтгэл болон хувирав. Тэрээр давхарлагын өрөөнөөсөө тавцан руу шалавхан буухад тэнгэрт од түгж, саргүй, харанхуй, хүйт даасан шөнө байлаа... Эрэг дээр бөөн нүүрс улаан шаргал туяа татуулан цогшиж харагдана. Фома чимээ чагнахад шуугиан чимээ агаарт түгэн замхарч гагцхүү ус зангууны гинж мөргөн ярагдан хоржигнон урсах нь сонстож, хүний хөлийн чимээ хаа ч гарахгүй аж. Эмэгтэйг дуудах гэтэл нэрийг нь мэддэггүй. Тэрээр цэвэр агаар цээж дүүрэн амьсгалан хэсэг зуур тавцан дээр зогсож, байтал гэнэт давхарлагын цаанаас онгоцны хошууны тэнд хэн нэгэн хүний цурхиран уйлах адил шүүрс алдах сонстоход, эмэгтэйг тэнд байна гэж мэдээд тийшээ болгоомжтойхон явж очив. Өнөөх эмэгтэй онгоцны тавцангийн хажуу талд бөөн татлага олс руу толгойгоороо налан суугаад уйлж байв. Нүцгэн цагаан мөр нь чичирч, хүндээр шүүрс алдахыг дуулаад сэтгэлд эвгүй оргив. Эмэгтэй рүү тонгойн:

	— Чи яасан бэ? гэж хулчгардуухан асуухад цаадах нь толгойгоо сэгсрэн юу ч хариулсангүй.

	— Би чамайг гомдоов уу?

	— Яв! гэж эмэгтэй хэлэв.

	— Юу? Яах юм? Чи битгий уурла... Чи өөрөө... гэж Фома сандран зовж, толгойд нь гараа хүргэхэд:

	— Би уурлаагүй! Чамд юу гэж уурлах вэ? Чи ичгүүргүй амьтан биш, цэвэр ариухан сэтгэлтэй! Аяа, зуурдын шонхор минь! Миний хажууд суугаач!.. гэж тодхон шивнэв.

	Фомагийн гараас барьж, хүүхэд шиг өвдгөн дээрээ суулгаж, толгойг нь цээжиндээ наалдуулж, тонгойн халуун уруулаараа уруулд нь нааж удаан озов.

	— Чи юунд уйлсан юм? гэж Фома хацрыг нь нэг гараараа илж, нөгөө гараараа хүзүүгээр нь тэврэн асуув.

	— Өөрийгөө бодоод л уйлж байна... Чи намайг юунд яв гэсэн юм? гэж гомдолтой асуухад Фома доош харж:

	— Би ичиж зовсондоо л тэр гэв.

	— Хонгор минь чи үнэнээ л хэлчих. Би чамд онцгүй санагдав уу? гэж эмэгтэй жуумалзахад Фомагийн цээжин дээр том том бүлээн нулимс дусалж байв.

	— Чи юу гэж байгаа юм? гэж залуу бараг цочих шиг болж дуу алдаад, үзэсгэлэн гоо, энхрий янагийг нь магтаж, өрөвдөж санаа зовж ичингүйрэн байгаа ч үгээр илэрхийлж суув. Эмэгтэй түүний үгийг сонсож, хацар, хүзүү, толгой задгай хэнхдэгийг нь үнсэж үнгэлсээр л...

	Фомаг дуугүй болоход эмэгтэй өөд болсон хүний тухай ярих мэт гунигтай, намуухнаар:

	— Би бүр өөрөөр бодсон. Чамайг «яв» гэхэд би босоод л явсан... Тэгээд чиний тэр үгэнд их гомдсон... Намайг хүмүүс хайрлаж, эцэс төгсгөлгүй таалж, ганц инээмсэглэн энхрийлээд л юу хүссэнээ хийж явлаа. Энэ бүхнээ санаад, уйлсан юм. Залуу зандан насаа эргэн санахад харамсмаар... Би ч гуч хүрчихлээ. Эмэгтэй хүний сүүлийн өдрүүд өнгөрсөөр.! Ээ дээ! Фома Игнатьевич аа! гэж ус хоржигнохтой адил яруу сайхан өнгө аястай ярианы хэм хэмнэл улам түргэн болж, дуу нь чангаран:

	— Залуу насаа хайрлаж яв! Хорвоод түүнээс илүү юм гэж нэг ч байхгүй, үнэтэй зүйл гэж бас үгүй, Залуу нас алттай адил, юу хүссэнээ л хийнэ. Өтөлсөн хойноо залуу насаа дурсан санах юмтай л бай. Би залуу насаа санаад жаахан уйлсан ч урьд яаж явснаа саналаа. Мөнхийн ус уусан юм шиг ахиад би залуужлаа. Алиа хонгор хүү минь! Санаанд чинь хүрсэн бол чамтай зугаална. Нэгэнт л дүрэлзэн ассанаас хойш үнс болтлоо шатъя, хамаг хүчээ шавхан зугаалъя... гээд залууг биедээ чанга наалдуулж уруулыг нь шуналтайгаар озов. Чиргүүл онгоцны манаач:

	— Хар-аар-ай! гэж гунигтай орилоод, «ай» гээд дуу нь огцом тасарч, мунаараа ширмэн самбарыг балбаж гарав... Шөнийн амгалан нам гүмийг хангинасан яхир дуу эвдлэх аж...

	 

	* * *

	 

	Хэд хоногийн дараа чиргүүл онгоцны ачааг буулгаж дуусгахад галт онгоц Пермь явахад бэлэн болов. Эрэгт нэг тэрэг хүрч иртэл дээр нь хар нүдэн Пелагея авдар, бас боодолтой юмтайгаа сууж байхыг Ефим олж харав.

	— Усан цэргүүдээр юмыг нь авчруул! гэж Фома эрэг рүү толгой зангав. Ефим зэмлэсэн янзтай толгойгоо сэгсэрсээр тушаалыг нь дурамжхан гүйцэтгэхдээ нам дуугаар:

	— Энэ бидэнтэй цуг явах уу? гэж асуухад:

	— Тэр надтай цуг явна... гэв.

	— Ээ бурхан минь! Бүгдтэй явахгүй нь мэдээж.

	— Юундаа санаа алдаа вэ?

	— Фома Игнатьич! Бид том хот руу явах гэж байна... Тэнд эмс мундахгүй.

	— За чи дуугүй бай! гэж Фома ширүүн хэлэхэд:

	— За, би дуугарахгүй... харин энэ чинь ёс бус явдал...

	Фома сүртэйгээр хөмсгөө зангидан, ахмадад хандан захирангуйгаар үг бүрээ цэгнэж:

	— Ефим чи амаа татаарай. Энэ эмэгтэйн талаар балиар үг хэлэхийг сонсвол тархийг нь сажаар хага цохино! гэж цаадуулдаа хэлээрэй гэв.

	— Ямар аймаар юм! гээд Ефим эзнийхээ нүүр өөд сонирхон харж, чихэндээ итгэсэнгүй. Гэвч тэр даруй Фомаас нэг алхам ухрав. Игнатын хүү чоно шиг шүдээ ярзайлган, хүүхэн хараа нь томорч ирээд:

	— Тохуурх л даа! Би чамд үзүүлээд өгнө өө! гэж бархирав.

	Ефим хэдийгээр хулчийсан боловч нэр төртэйгөөр:

	— Фома Игнатьич та хэдийгээр эзэн... боловч «Ефим харж яв...» гэж эцэг чинь захисан. Би онгоцны ахмад... гэхэд:

	— Ахмад аа!? гэж царай нь цонхийн, хамаг бие нь чичирснээ,

	— Тэгэхлээр би хэн болж байна?

	— Та битгий загна! Хэрэггүй юманд уурлаад... яах вэ дээ, нэг эм...

	Фомагийн цонхигор царай дээр улаан толбо тодорч, хөлөө солбин гишгэлж, татганан байж гараа гадуур цамцныхаа халаасанд хийж төлөв хатуухан дуугаар:

	— Чи ахмад гэж байна. Бас миний өөдөөс үг хэлнэ ээ. Тэгэхээр одоо эндээс тонил! Яв! Буу! Би замчинтай цуг явчихна. Мэдэв үү? Чи намайг захирах болоогүй гэхэд Ефим гэнэтийн үгэнд цочин балмагдаж эзэн рүүгээ харж, юу хэлэхээ мэдэхгүй инээдтэйгээр нүдээ цавчлан зогсоно.

	— Мэдэв үү?

	— Мэдлээ. Юунаас болоод ингэж сүр болно вэ? Юунаас...

	— Дуугүй бай! 

	Фомагийн зэрлэгээр дүрэлзэх нүд, муухай царайлахыг хараад ахмад эндээс явсан нь өлзийтэй гэж бодогдоод шалавхан яваад өгөв.

	Ефим Фомад уурлаж, дэмий гомдож гэж бодох атлаа үнэхээр чанга эзэн болохыг мэдэрч байв. Олон жил хүнд захирагдаж сурсан болохоор өөрийг нь ийнхүү атгах гэсэн нь аятай санагдаж өвгөн замчны өрөөнд орж сэтгэлд тохирсон эзэнтэй болсон явдлаа яриад:

	— Ямар вэ дээ? гэж Ефим яриагаа дуусгахдаа: — Тэгэхлээр сайн үүлдрийн гөлөг, анхныхаа аваас давгүй нохой болохоо харуулж... Харин харахад барагтайхан... ухаан муутай хүн шиг. За яах вэ... дүрсгүйтэж л байг, муу юм, гайгүй болохгүй биз... зан нь тийм болохоор... Тэр над руу бархирсан нь юу гэж санана... Яг л яндан... Хатуу чанга зан, захирангуй аашийг ч ёстой шанага шанагаар утгажээ... Яг мэдэгдэж байна...

	Ефимийн хэлсэн зөв байлаа. Учир нь энэ хэд хоногт Фома эрс өөрчлөгджээ. Сэтгэл дотор нь дүрсхийсэн шунал эмэгтэйн бие сэтгэлийг эзэмдэгч болгож, гал халуун амтат шуналаа ховдгоор ууж, энэ залууг дүнсгэр, тэнэгдүү харагдуулдаг эв хавгүй болхи бүхнийг нь шатааж, зүрх сэтгэлийг нь идэр залуугийн бардам ихэрхэг зан, өөрийнхөө үнэ цэнээ ухамсарлах бодлоор тэжээн тэтгэжээ. Эмэгтэй хүнд дурласан ямар ч дурлал байсан, дан зовлон авчирсан ч гэсэн эр хүнд үр шимээ өгч, олон сайн үйлийг агуулдаг. Дурлал сэтгэлийн өвчтөнд айхтар хор, эрүүл саруул нэгэнд нь ган байхыг хүсэх төмөрт гал хэрэгтэйн адил чухаг.

	Хархүүгийн өвөрт залуу насаа үдэн наргиж байгаа гучин настай авгайтай зугаацах авч Фома идрийн цог залиараа ажлаа алдалгүй, эмэгтэйн янаглал, эрхэлсэн ажилдаа ч түүртэхгүй, аль алиныг амжуулж явлаа. Тэр эмэгтэй сайн дарс лугаа адил хайр дурлал, ажил хөдөлмөрийн амтанд оруулж, өөрөө орь залуугийн үнсэлт энхрий янаглалд ахин залуужив.

	Пермь хот очиход загалмайлсан эцгээс нь Фомад захиа ирчихсэн байв. Игнат хүүгээ санасандаа толгой өөд татахгүй архидаад байна. Уг нь Игнатын насан дээр ингэж их уух хортой. Ажил төрлөө шалавхан дуусгаад гэртээ буцаж ирэхийг хүүдээ зөвлөжээ. Энэ үгэнд Фома сандарч сэтгэлийн баяр арилавч, ажил төрөлдөө үүртэн, бас Пелагея хүүхний янаглалд сандрал түгшүүр мөдхөн мартагдан сарнина. Амьдрал мөрний долгио адил хурдан өнгөрч, өдөр бүр шинэ шинэ санаа төрж, шинэхэн сэрэлтэй тулгарах аж. Пелагея нууц янагийн дур тачаалаар тэмүүлж, амьдралын аяганаас сүүлчийн дуслыг гүйцээн ууж, тэр насны эмэгтэй хүний шохоорхол дурлалд байж болох хамаг л сэтгэлийн хүчээ шавхаж байв. Гэвч зарим үед хүчтэй биш боловч эх хүн хайрт хүүгээ алдаа эндэгдлээс болгоомжлох, амьдралд хөлөө олж авахыг ухаалгаар сургамжлах хүсэл тэмүүлэлтэй төстэй нэг сэтгэл төрж, Фомаг улам ч өөртөө татах аж. Шөнийн цагт онгоцны тавцнаа Пелагея түүнтэй тэврэлдэн суухдаа их л эелдэг боловч сэтгэлийн гунигтайгаар

	— Миний хэлэхийг эгчийнхээ үг шиг бодож сонс. Би чамаас оймс илүү элээж, янз бүрийн хүмүүстэй уулзаж, учирч явлаа. Юу эс үзэв... Хань нөхрөө сонгож авахдаа болгоомжтой сэрэмжтэй бай, өвчин шиг халдвартай хүмүүс байдаг... Хэн болохыг нь эхлээд чи мэдэж чадахгүй. Бусадтай л адилхан юм шиг санагдана. Бариад автал шарх сорви нь чамд наалдчихна. Авгай хүүхнүүдтэй бүр болгоомжтой яв, ариун эх дагина чамайг авраг! Чи зөөлөн сэтгэлтэй, зүрх сэтгэл чинь хатуужиж болоогүй байна. Чам шиг чадалтай, баян чинээлэг, царайлаг эрд эмс охид дуртай. Дуу шуу муутай хүүхнүүдээс их болгоомжил, тэд чинь эр хүнд хануур хорхой адил наалдчихаад, сороод, шимээд л, өөрөө болохоор эрхлээд л, нялуураад... Чиний хамаг шим шүүсийг чинь сорчхоод, өөрөө хэвээр л зүрх сэтгэлийг чинь дэмий л шархлуулна. Чи над шиг цовоо, аманцар хүүхнүүдийг эргүүл... Тийм хүмүүс шуналгүй байдаг юм...

	Тэр эмэгтэй үнэхээр авч завшихын сэтгэлгүй хүн байлаа. Пермьд очоод Фома янз бүрийн хувцас, элдэв чамин юм авч өгсөнд их баярласан боловч санаа тавьж,

	— Чи мөнгөө их битгий үр! Аав чинь уурлана даа! Би... яах вэ тэртэй тэргүй чамд хайртай... гэв.

	Казань ортол л хамт явна. Тэнд нэг эгч маань айл болсон. Тэднийд би бууна гэж эртнээс Фомад хэлээд байлаа. Фома эмэгтэйг яваад өгнө гэж нэг л итгэхгүй байв. Казань орохын урьд орой өнөөх үгээ давтан хэлсэнд Фома уруу царайлан, битгий орхиж яваач гэж гуйж гувшихад:

	— Чи цаг болоогүй байхад гуньж гутрах хэрэггүй... Бас нэг бүтэн шөнө бидэнд байна... Тэгээд л салах ёс хийнэ. Тэгэхэд л харамсмаар байвал харамсана биз! гэлээ.

	Гэвч Фома эмэгтэйг битгий орхиж яваач гэж шалгааж, бүр сүүлдээ хоёул гэрлэе гэж ч үзжээ.

	— Юу гэсэн үг вэ? Ханилсан хань амьд байхад би чамтай гэрлэх гэж үү? Ээ дээ! Гэнэхэн хонгор минь, гэрлэмээр байна уу?.. Над шиг хүүхэнтэй хүн суух гэж үү?.. Чамд нууц янаг зөндөө дайралдана. Буцалж, ширгээд... амтлах, үзэх юмаа ханатлаа үзээд, хөх тарианы талх л идмээр болоод ирэхлээр... тэр үедээ л гэрлэ! Эрүүл саруул эр хүн эрт гэрлэх хэрэггүй... Ганцхан эхнэрт сэтгэл ханахгүй... өөр эм эргүүлэх болно... үүнийг би олж ажигласан юм... Ганц эм хангалттай бодогдох үед л заяаныхаа ханиа олж ав...

	Харин Пелагея ярих тусам Фомад улам л салж хагацмааргүй санагдах болов.

	— Миний хэлэхийг сонсож бай! гэж эмэгтэй уужуу тайвнаар өгүүлээд гэрт чинь гэрээ мод асаастай байна. Харин чамд бол түүнтэй түүнгүй гэрэл гэгээтэй болонгуут гэрээгээ усанд дүр, тэгвэл хэншүү үнэртэхгүй, гарыг чинь түлэхгүй...

	— Чиний наад үгийг би ойлгохгүй байна...

	— Харин чи намайг ойлго... Чи надад муу юм хийгээгүй, би ч чамд муу юм хийхийг үл хүснэ. Тиймээс би 

	Нэгэн үйл явдал болоогүй бол энэ маргаан чухам юу болж дуусах байсныг хэлэхэд хэцүү байлаа. Казань хотод очтол Маякинаас цахилгаан ирчихсэн байв. Уг цахилгаан утсанд загалмайлсан эцэг нь «Суудлын онгоцоор яаралтай ир» гэсэн байв. Фомагийн зүрх хүчтэй шимширч, хэдэн цагийн дараа тэрээр шүдээ зуун, цонхигор, дүнсгэр царайлж, зогсоолоос хөдөлж буй усан онгоцны дээд давхрын хашлаганаас гараараа зуурч огт хөдөлгөөнгүй, гөлрөн зогсож, түүнээс мөрний хөвөө, онгоцны зогсоолын хамт холдон байгаа хайрт бүсгүйнхээ царайг ширтэнэ. Пелагея түүн рүү алчуураараа даллан инээмсэглэх авч Фома түүний уйлж байгааг мэдэж байв. Фомагийн цамцны энгэр эмэгтэйн нулимсанд норж, түүнээс болоод гуниг түгшүүрээр дүүрсэн сэтгэл нь эвгүй оргино. Эмэгтэйн дүрс хайлан алга болох адил улам жижгэрсээр Фома нүд салгалгүй харсаар байх зуураа эцэгтээ зовних, эмэгтэйг санаж гуниглахаас гадна сэтгэл дотор нь нэгэн шинэхэн, хүчтэй, гашуун бодол эргэлдэнэ. Түүнийг өөрөө ч чухам юу гэж нэрлэхээ мэдэхгүй боловч хэн нэг хүнд гомдсон гомдол лугаа адил юм шиг санагдана.

	Онгоцны тавцнаа байгаа хүмүүс нүүр царай, хэлбэр дүрс, хөдөлгөөн ч үгүй үргэлжилсэн хар бараан, үхмэл толбо болоход л тэрээр сая хашлаганаас холдож, тавцнаа баргар царайлан холхино.

	Зорчигчид чанга чанга ярилцах, цайлахаар суухад зарц нар дээд давхраар ийш тийш гүйлдэж, ширээ засна. Онгоцны хошууны доор, гуравдугаар давхарт, хүүхэд инээж, дуурсхуур хөгжим гонгинож, тогооч сав суулгаа харжигнуулан, хутгаар юм жигдхэн тогших чимээ гарна. Аварга том хөлөг онгоц усны долгион хөөсрүүлэн зүссээр урсгал сөрөн, хүчиндээ чичрэн хурдална... Фома онгоцны гадуур галзууран догшрох долгионы өргөн судлыг харан урсгал цээжээрээ сөрөн, цээж, мөрөөрөө ус бут үсэргэн явж, юу ч хамаагүй эвдэлж, урж тастах зэрлэг хүсэл амтагдаж байгаагаа мэдрэв.

	— Хувь тавилан! гэж хэн нэг хүн түүний дэргэд ядарсан, сөөнгө дуугаар хэлэв.

	Энэ үг танил бөгөөд Анфиса эгч нь түүний асуултад заримдаа ингэж хариулдаг байсан болохоор тэрээр эл богинохон үгийг бурхны чадал адил хүч чадлын тухай төсөөлөл шиг ойлгодог байв. Тэрээр ярилцаж байгаа хүмүүс рүү харахад тэдний нэг нь нүдэнд дулаахан, буурал үстэй атигар өвгөн, нөгөөдөх нь ядрангуй, том нүдтэй шаантаг хэлбэрийн их хар сахалтай арай залуувтар хүн байв. Түүний мөгөөрслөг том хамар, шарангуй хонхор хацар нь Фомад загалмайлсан эцэгтэй нь ч адилхан юм шиг санагдав.

	— Хувь тавилан! гэж дэргэдэх хүнийхээ хэлсэн үгийг итгэлтэй хэлээд, инээмсэглэж:

	— Хувь тавилан хүний амьдралд гол дээр зогсож байгаа. загасчин л гэсэн үг. Бидний амьдралын бужигнаан дунд илбээстэй дэгээ хаяхад хүн түүнийг ховдоглон үнхэхэд... хувь тавилан дэгээгээ угз татаж, хүн хий л сарваганан, зүрх нь мэдээж үхнэ... Ийм л байгаа юм даа, эрхэм минь! хэмээн өгүүлэхэд нарны гэрэл хүчтэй туссан мэт Фома нүдээ аньж, толгойгоо ганхуулж:

	— Зөв! Үнэхээр зөв өө! гэж чангаар хэлэв.

	Ярилцаж суусан улс түүн рүү ширтэн харцгаав. Өнөөх өвгөн ухаалаг, залирхуу инээмсэглэж, нөгөө том нүдэт найрсаг бусаар хялайн харав. Тэдний ийнхүү аашлахад Фома санаа зовж, царай улайж, босож холдон явахдаа хувь тавилангийн тухай санаашран, түүнд тэр эмэгтэйг бэлэглэж эрхлүүлснээ яах гэж гэнэт түүнээс бэлгээ булаан авч гомдоов? гэж эргэлзэн бодсоор байв. Тэгээд дотроо агуулан яваа нэгэн бүдэгхэн, гомдолтой сэтгэл нь түүгээр ийнхүү тоглосон хувь тавиланд гарах гомдол юм гэдгийг ойлгов.

	Дөнгөж сая задалсан сав доторх хорны анхны дусалд сүйд болохгүй байя гэхэд тэрээр амьдралдаа хэт эрхэлсэн хүн байв. Тэгээд Фома бүх л замын турш нойргүй явж гомдол гунигаа эргэлзүүлж, тэр өвгөний ярьсныг бодсоор явав. Гэвч тэр гомдсондоо болоод уйтгарлаж шаналсангүй, харин хилэгнэн, өших сэтгэл төрж  явав...

	Фомаг загалмайлсан эцэг нь тосож аваад түүний сандарч, тэвдсэн сэтгэл зовнисон асуултад ногоовтор нүдээ гялалзуулан байж, сүйхэнд зэрэгцэн суусан хойноо сая ам нээж:

	— Аав чинь... бүр зөнөсөн...

	— Архи ууж байна уу?

	— Тэрнээс доор юм болсон! Бүр солиорсон...

	— Ээ, -н, Ээ бурхан минь! та...

	— Нэг хатагтай дэргэдээс нь салахаа байсан...

	— Хатагтай гэнэ ээ? гэж Фома Пелагеяг санаж, яагаад ч юм сэтгэл нь баяраар бялхаж дуу алдав.

	— Салахаа байгаад... сороод... 

	— Дуу шуу цөөтэй юу?

	— Хэн? Тэр үү? Дуу цөөнтэй... гэхдээ л гал шиг... Далан таван мянгыг халааснаас нь... зүгээр л өд шиг хийсгээд алдуулчихсан...

	— Аяа! Энэ хэн гэдэг хүн тэр вэ?

	— Уран барилгачны авгай, Сонька Медынская...

	— Ээ бурхан минь! Тэр үү... Аав... үнэхээр... нууц амрагаа болголоо гэж үү? гэж Фома нам дуугаар гайхан асуув.

	Тэгтэл загалмайлсан эцэг нь түүнээс ухран, нүдээ инээдтэй бүлтийлгэн, цочсон мэт:

	— Чи ч бас, хүү минь, солиорчээ! Аяа, бурхан минь солиорчхож... Ухаар! Жаран гуравтайдаа нууц амрагтай болох уу... Бас тэгээд тийм их үнээр үү?.. Чи яана гэнэ ээ! Үүнийг би Игнатад хэлнэ ээ гэв.

	Маякины чих дэлссэн, сандруу инээд агаарт цацагдан, ямаан сахал нь эвгүй чичигнэн хөдлөв. Фома өвгөний юу хэлээд байгаагийн учрыг эхлээд олсонгүй. Маякин ер бус сандран сэтгэл нь хөөрч, дандаа намуун дөлгөөн яриа нь огцомдож, хараал тавьж, нулимж ярихад нь чухам юу гээд байгааг нь Фома арайхийж ойлгож авав. Зүйл бүрийн өглөг, тэтгэврийн зүйл санаачилдгаараа тус хотод нэрд гарсан нэг баян, уран барилгачны эхнэр Софья Павловна Медынская уншлагын танхим бүхий ардын номын сан, мөн ядуусын хоног төөрүүлэх газар барихад Игнатыг далан таван мянгыг зориулаач гэж ятгажээ. Игнат мөнгө өгч түүнийг өглөгч зан гаргасныг магтаж сонинд бичжээ. Тэр эмэгтэйг гадаа гудамжинд Фома нэг бус удаа харсан. Жижигхэн биетэй тэр авгайг хотын сайхан хүүхний нэг гэлцэнэ. Бас элдвээр муулна.

	— Зөвхөн энэхэн үү? Харин би бодохдоо... чөтгөр бүү мэд... гэж Фома загалмайлсан эцгийнхээ үгийг сонсоод ярьтал:

	— Чи юу?.. Чи тэгж бод оо юу? гэж Маякин гэнэт уурлаж: — Чи муу нусгай! Юу ч бодоогүй! гэхэд:

	— Та юундаа загнаад байгаа юм? гэж Фома гайхав.

	— Далан таван мянга, их мөнгө үү? Чи хэл дээ! 

	— Их мөнгө гэснээ бодож байгаад, — Аавд мөнгө зөндөө бий. Та юунд нь... гээд хэлчхэв,

	Яков Трасовичийн зэвүү нь хүрч, залуугийн царайг эгдүүцэн харж, сулхан дуугаар:

	— Ингэж чи хэлж байна уу?

	— Өөр хэн байх вэ?

	— Худлаа! Энэ бол чиний залуугийн тэнэг зан үүнийг хэлж байна... Харин миний хөгшин мунхаг тэнэг зан амьдралаар сая дахин шалгагдсан юм. Тэр зан минь чамд: чи гөлөг байна, баргил дуугаар хуцах болоогүй гэж хэлж байна.

	Загалмайлсан эцгийн цэцэн хэл Фомагийн шарыг урьд нь хөдөлгөдөг байсан. Маякин эцгээс нь ширүүн дориун харьцана. Харин одоо ихэд гомдож, биеэ барьж:

	— Би одоо жаахан хүүхэд биш, та дэмий ингэж хараал тавих хэрэггүй сэн гэж ширүүхэн хэлчхэв.

	— Чи юу гэнэ ээ? хэмээн Маякин шоолонгуй нүдээ бүлтийлгэн дуу алдав.

	Фомагийн уур хүрч, өвгөний нүүр лүү харснаа үгээ сүрхий тунгаан:

	— Таны наад дэмий хараалыг дахиж дуулахыг хүсэхгүй! гэж хэлэх байна.

	— Аа, аа... Тийм үү? Уучлаарай...

	Яков Тарасович нүдээ анивчин уруулаа өмөлзүүлж байснаа Фомагаас буруу харж хэсэг зуур дуугүй зогсов.

	Нарийхан гудам руу сүйх тэрэг орж ирэхэд Фома гэрийнхээ дээврийг холоос хараад өөрийн эрхгүй бүх биеэрээ урагш тэмүүлэв. Тэр зуур загалмайлсан эцэг эелдэгхэн боловч залирхаг инээмсэглэн:

	— Фомка! Хэнд шүд амаа билүүдэв дээ? гэж асуухад:

	— Шүд хурц болсон байна уу? гэж Фома өвгөний ийнхүү асуусанд баярлахад:

	— Зүгээр... энэ их сайн, хүү минь! Аав бид хоёр чинь тал тул гэсэн амьтан болох нь уу даа! гэж санаа зовж байсан. За, архи ууж сурав уу?

	— Уусан.

	— Ямар амархан юм!..

	— Ихээр юу хийнэ.

	— Амттай юм уу?

	— Онцгүй...

	— За... Энэ ч яах вэ... Харин чи дэндүү илэн далангүй... алив нүгэл хилэнц, лам болгонд нүглээ наманчлахад бэлэн байх юм... Үүнийг чи бодох хэрэгтэй... заримдаа дуугүй сууж, аяыг дагахад нүгэл, хилэнц болохгүй... Ер нь хүний хэл ямар зүгээр байх биш... За бид хүрээд ирлээ... Чамайг ирснийг эцэг чинь мэдээгүй байгаа. Гэртээ байгаа болов уу? Цаадах чинь...

	Тэрээр гэртээ байлаа. Гудамж руу харсан тасалгааны нээлттэй цонхоор чанга, жаахан сөөнгөдүү инээд хадна. Гэрт ойртож ирж яваа сүйх тэрэгний чимээгээр Игнат цонх руу харж, хүүгээ хараад 

	— Хөөх, хүрээд ирлээ... гэж баярлан дуу алдав.

	Хэдэн хормын дараа Игнат хүүгээ цээжиндээ өрөөсөн гараараа тэвэрч, нөгөө гарынхаа алгаараа дух руу нь тулж, хүүгийнхээ толгойг ар тийш нь гэдийлгэж, баярт нүдээрээ ширтэн:

	— Борлочхож... том болчхож, сайн эр! Хатагтай! Миний хүү сайхан хүү байгаа биз дээ? гэж сэтгэл ханамжтай хэлэхэд:

	— Аятайхан гэх энхрий ялдам цовоо дуу гарав.

	Фомагийн эцгийнхээ мөрний араас тасалгааны хойморт ширээ тохиолдон суугаа өтгөн цайвар шаргал үстэй жижигхэн биетэй эмэгтэйг харав. Цонхигор царайнд нь хар нүд, жирвийсэн хөмсөг, бөмбөгөр улаан уруул тод ялгаран харагдав. Түшлэгтэй сандлын ард байгаа мөнх ногоон ороонго модны том том хээлэг навчис шаргал үстэй толгой дээрээс нь унжих мэт.

	— Эрүүл энхийг ерөөе, Софья Павловна! гэж гараа сунган ойртож:

	— Ядуу бидэнд алба татвар ногдуулсаар л байна уу? хэмээн хуурамч инээмсэглэв.

	Фома дув дуугүй Софьяд мэхийхдээ Маякинд юу гэж хариулсан, бас эцэг нь юу хэлснийг ер сонссонгүй. Хатагтай түүн рүү ширтэн, эелдгээр инээмсэглэв. Ямар ч гэмээр юм нэгэн бараан өнгийн даавуугаар хүүхдийнх шиг жижигхэн биеэ ороосон нь сандлын ягаан өнгөцтэй бараг нийлж, алтан шаргал үс, цайвар царай нь бараан дэвсгэрт гэрэлтэх шиг боллоо. Буланд ногоон навчис доор түүний сууж байгаа нь бурхны хөрөгтэй, эсвэл цэцэгтэй ч адилхан юм шиг санагдав.

	— Софья Павловна! Манай шонхор, чамайг ширтэж байгааг хараач! гэж Игнат хэлэхэд бүсгүйн нүд сүүмийж, хацар нь үл ялим ягаарч, мөнгөн хонх шиг жингэнэх аж. Тэр даруй босож:

	— Та нарт саад болохоо больё! гэв. Фомагийн дэргэдүүр хөнгөн алхлан, сүрчиг ханхлуулан өнгөрөхөд нь нүд нь бараавтар цэнхэр, хөмсөг бараг тас хар болохыг олж ажиглав.

	Маякин араас нь зэвүүцэн харж, 

	— Цурхай хөвөөд явчихлаа! гэж амандаа хэлэв.

	Дөнгөж саяхан Медынскаягийн сууж байсан түшлэгт сандал руу хүүгээ түлхэн,

	— За, яаж явснаа яриад байгаарай! Мөнгө их үрэв үү? гэж аав нь шалгааж гарахад Фома түүн рүү далийж харснаа хажуу дахь сандалд суув.

	— Аятайхан дамшиг байна уу? хэмээн Маякин инээд алдан Фомаг залирхаг нүдээрээ ажиглан, — Чи ч дэргэд нь амаа ангайчхаад... цаадах чинь чиний ходоод гэдсийг залгичихна... гэлээ.

	Фома түүний үгэнд яагаад ч юм хариу хэлэлгүй, эцэгтээ явсан тухайгаа ажил хэрэгчээр ярьж эхлэв. Гэтэл Игнат яриаг нь таслан:

	— Азнаарай, би шарз авчруулъя гэв.

	— Таныг уугаад л байна гэж улс ярьж байна... гэж Фома зэмлэнгүй хэлэв.

	Тэгэхэд нь Игнат хүү рүүгээ гайхаж, сонирхсон шинжтэй харснаа

	— Энэ чинь, эцэгтээ ийм үг ярьж болох уу? гэхэд Фома ичиж доош харав.

	— За, за тэр... гэж сэтгэл таатай хэлээд, — Шарз авчир гэж хашхирав.

	Маякин нүдээ анивчин эцэг, хүү Гордеевыг харж шүүрс алдсанаа орой манайд очиж бөөрөлзгөнөтэй цай уугаарай! гэж урьчхаад яваад өгөв.

	Аавтайгаа хоёулхнаа үлдэхдээ яагаад ч юм эвгүй оргиж Анфиса эгч хаана байгаа вэ? гэж асуув.

	— Сүмд оччихсон... Намайг архи уугаад байна л гээд...

	Эцэгтэйгээ ажлаа хэсэг зуур ярьж сууснаа нуулгүйгээр:

	— Би хувьдаа мөнгө их үрсэн гэхэд

	— Хэдийг?

	— Зургаан зуугаад... рубль

	— Дөч гаруй хоногт... Багагүй байна. Чамаар захирагч болгоход амаргүй мөнгө орох нь ээ... Юунд цацаа вэ?

	— Гурван пүү тариа бэлэглэсэн

	— Хэнд тэр вэ? Яах гэж? 

	Учрыг гаргаж хэлэхэд:

	— За, энэ ч яах вэ! гэж эцэг нь сайшаагаад, манайхныг мэдэж бай!.. Эцгийнхээ нэр төрийн төлөө, фирмийн төлөө зүтгэх нь мэдээж хэрэг. Алдагдал байхгүй, Сайн нэртэй бол... худалдааны хэрэгт болох нь тэр... За, өөр юу байна?

	— Өөр ч юу байх вэ дээ... тэгс ингэсхийгээд л мөнгөө үрчихлээ...

	— Шуудхан ярь... мөнгө асуугаагүй. Чиний яаж явсныг л мэдэх гэсэн юм гэж Игнат хүүгээ анхааралтай нь гэгчээр харан сургамжилсанд:

	— Ууж... идэж... гэж хүү нь толгойгоо гилжийлгэн, санаа зовсон царайлавч мөчөөгөө өгсөнгүй.

	— Архи уу?

	— Архи...

	— Арай эрт биш үү?

	— Ухаан алдталаа ууж байсан эсэхийг Ефимээс асуу л даа.

	— Ефимээс юуг нь асуудаг юм... Чи л өөрөө бүгдийг хэлэх ёстой... За тэгэхлээр ууж байх уу?

	— Уухгүй байсан ч чадна.

	— Алив! Шарз уух уу?

	Фома эцэг рүүгээ харж, инээмсэглэв. Аав нь өмнөөс нь сайхан зантай инээж:

	— Ээ, чөтгөр минь! Уу, уухдаа ажлаа мэд... Одоо яая гэх вэ? Архичин ухаарна, тэнэг - хэзээ ч үгүй... Энэ үгээр сэтгэлээ ядахдаа тайтгаруулъя... Хүүхэнтэй зугаалав уу? Нуулгүй ярь. Би чамайг зодолтой биш! 

	— Зугаалсан... Пермээс Казань ортол авч явсан.

	— Аа-я... Эрт л заваарч дээ... гэж Игнат хүндээр санаа алдаад, хөмсгөө буулгав.

	— Би хорьтой... Таны үед арван тавтайд нь гэрлүүлж байсан тухай та ярьсан шүү дээ! гэж хүү нь ичингүйрэв өгүүлэв.

	— Гэрлүүлэх нь гэрлүүлж байсан... Энэ тухай ярьдаг л даа. За эмтэй зууралдаж... Энэ юу юм? Эмс бүсгүйчүүд - цагаан бурхан өвчин адил эр хүнд заавал тохиолдоно. Надад нуух юмгүй, чамаас эрт би эмс охидтой учирч байлаа... Гэхдээ тэдэнтэй болгоомжтой бай.

	Игнат бодлогошрон, толгойгоо унжуулан, хөдөлгөөнгүй удаан суув.

	— За тэгэхээр, Фома би удахгүй үхнэ... гэж дахин ярьж эхлэв. Хөгширчээ. Цээж бачимдаж, амьсгалахад хэцүү боллоо... Үхнэ... Тэгэхлээр хамаг ажлаа чи үүрнэ... Эхний үед загалмайлсан эцэг чинь чамд тусална. Үгэнд нь орж байгаарай. Чи муугүй... эхэллээ. Жолоог гартаа чанга атгаж, зохих ёсоор болгожээ. Хойшид ч тийм байх болтугай... Ажил хэрэг - амьд, хүчтэй араатан. Түүнийг захирах хэрэгтэй. Чадварлагаар чангахан хазаарлан барьж... хөлийн доор чинь байхаар морд... Өчүүхэн өргөс бүрийг чи харж байхуйц байлга...

	Эцгийнхээ ханхар цээжийг харж, хүнгэнэх дууг нь чагнаж суухдаа: "Та мөддөө үхэхгүй!" гэж дотроо бодов. Ийнхүү бодоход түүнд аятайхан болж эцгээ гэх дотно, халуун сэтгэл төрөх аж.

	— Загалмайлсан эцгээсээ сур... Цаадах чинь ухаанаараа энэ хотдоо л толгой! Харин зүрх зориг л муутай, тэрнээс биш дээгүүр явах байсан... За би удахгүй болсон гэж хэлж байна шүү... Үхэхэд жинхэнэ ёсоор бэлтгэх цаг болоод байна. Бүх зүйлээ орхиод, мацаг барьж мөргөл үйлдэж, улс амьтанд сайнаар дурсуулж байхыг бодох...

	— Дурсах л болно! гэж Фома итгэлтэйгээр өгүүлэв.

	— Хэлүүлэх юмтай байх бол...

	— Яагаа вэ, хоног төөрүүлэх байр...

	Игнат хүү рүүгээ харж инээд алдан:

	— Яков хэлж амжаа юу! Намайг загнаад байна уу?

	— Жаахан загнаж л байна лээ гээд Фома инээмсэглэв.

	— Тэр мэдээж, би ямар түүнийг мэдэхгүй биш! 

	— Өөрийн нь хөрөнгө юм шиг... Ярьж байна лээ...

	Игнат түшлэгтэй сандлаа налан, улам чанга инээж:

	— Ээ дээ, хөгшин хэрээ! Чиний хэлдэг зөв... Цаадхад чинь өөрийн нь мөнгө, миний мөнгө нэг л юм... тэгээд л хайрлаад байгаа юм... халзан чөтгөр цаанаа нэг санаа агуулж байгаа... Ямар санаа юм бэ? Чи хэл дээ!..

	Фома бодсоноо,

	— Мэдэхгүй... гэж хэлэв.

	— Тэр мөнгөө нэгтгэхийг хүсэж байна...

	— Яаж нэгтгэх?

	— Харин чи таа л даа! 

	Эцэг өөдөө харснаа Фома уг санааг тааж мэдчихээд царайгаа барайлган, өндөсхийн:

	— Үгүй ээ, би тэдний охинтой гэрлэхгүй! хэмээн зоримог өчив.

	— Юу гэнэ ээ? Юунд дургүйлхэв? Аятайхан л, ухаалаг хүүхэн, айлын ганц...

	— Тэгвэл өнөөх сураггүй болчихсон Тарас нь...

	— Сураггүй болсон нь сураггүй болно. Түүний тухай яриад ч хэрэггүй биз. Гэрээс бичигт «Үл хөдлөх болон хөдлөх бүхнээ... охин Любовьдаа...» гэж бий. Харин чиний загалмайлсан ах дүү болох тухайд учрыг нь олно оо...

	— Ямар ч атугай би түүнтэй гэрлэхгүй! гэж Фома шийдвэртэй хэлэв.

	— За даа, үүнийг ярих болоогүй... Гэхдээ юу нь чамд болохгүй байна?..

	— Тиймэрхүү хүнд би дургүй.

	— Аа, тийм бий! Эрхэм хүн таны таалалд ямаршуу бол... тохирох сон бол... хэлж соёрхоно уу?

	— Энгийн... Цаадах чинь гимназийнхантай элдэв ном зом яриад нэг л их номчирхоод байдаг болчихсон!.. Намайг шоолох болно... гэж Фома сэтгэл түгшин хэлэхэд:

	— Энэ, үнэн болог! Айхтар сүрхий золиг... Гэвч энэ бол юу ч биш! Хичээж зүлгэвэл алив зэв арилдаг... Харин загалмайлсан эцэг чинь бол ухаантай өвгөн... Амьдрал нь тайван, байранг, нэг газраа сууж, бүхнийг бодож, чагнаж амьдралын алив хэргийг нэвтэрхий харна шүү. Хүү минь... Маякин эхийн удам угсаагаар язгууртай хүн! Биеэ сүрхий мэднэ... Үр угсаа нь Тарасаар дуусахад хүрэхэд цаадах чинь Тарасыг чамаар орлуулахаар шийджээ, мэдэж байна уу?

	— Үгүй ээ, би өөрөө байр сууриа сонгоно оо гэж Фома зөрөв.

	— Чи тэнэгээрээ байна... хэмээн эцэг нь жуумалзав. 

	Анфиса эгч хүрч ирэхэд тэр хоёрын яриа сая тасрав. 

	— Фомушка хүү минь! Хүрээд ирээ юу? гэх дуу хаалганы ард хаа нэгтээ гарахад Фома босож, эгчийн өмнөөс ялдам инээмсэглэсээр тосож очив.

	...Амьдрал ахуй нь нэгэн хэвийн байдлаар хөвөрсөөр л... Эцэг хүүгээ цагаан санааны үүднээс тоглон цаашлуулж, ер нь их л нааштай хандах бөгөөд «Хэзээ ч зодож байгаагүй, эрх дураар нь өсгөсөн гэдгээ байн байн хэлж, ялимгүй зүйлийг өөчилж, нэлээд хатуухан харьцах болов.

	— Бусад эцэг хүүгээ тайрдсаар зоддог байхад би чамд гар хүрээгүй! хэмээн үглэхэд Фома нэг удаа:

	— Би гэм зэмгүй байж л дээ! гэж хэлчихсэнд

	Игнат хүүдээ их уурлаж:

	— Юу гэнэ ээ! гэж уцаарлаад: — Зөөлөн байсаар байхад бүр гаарах нь... Нэг үг ч хариугүй өнгөрүүлэхгүй. Гар минь зөөлөн боловч атгах бол хөлийн тавгаас чинь ч нулимс дусална!.. гэж мэдээрэй. Хортой мөөг адил дорхноо чи өсөж, өсөнгүүтээ л одоо бүр өмхийрчихөө юү...

	Эцгийнхээ сайхан ааштай үед нь Фома:

	— Та юундаа надад уурлаад байгаа юм бэ? гэж гайхан асууна:

	— Эцэг чинь үглэхэд чи тэсвэрлэж чадамгүй нь үү? Хэрэлдэж маргалдах нь уу?..

	— Гомдмоор юм... Би бусдаас муугүй... Үе тэнгийнхнийгээ яаж явааг... би бас харж л байна шүү дээ! 

	— Хэрэв дахиад би чамайг загнавал, толгой чинь салчихгүй биз дээ! Чамд минийх биш, хүний нэг л юм байгааг олж үзээд загнаж байна. Чухам юу байгааг би мэдэхгүй, гэхдээ л мэдээд л байна... Чамд хортой зүйл...

	Эцгийн энэ үгнээс Фома их зүйл боджээ. Өөрөө тэр үе тэнгийнхнээсээ онцгой, ялгарах зүйлтэй гэж бодох боловч, чухам юугаар гэдгээ мэдэж эс чадна. Хий л өөрийгөө битүү ажих болов...

	Хэд хэдэн мянгаар нь наймаа үсэргэж байгаа буурь суурьтай хүмүүсийн яриа чагнаж худалдааны биржийн газар байхыг Фома Гордеев дурлахын учир бол бэл нимгэнтэй үйлдвэр - худалдааны хүмүүс түүнтэй хичээнгүйлэн мэндчилж, долигонож энэ тэрийг хүүрнэдэг байв. Эцгийнхээ хийж байгаа хэлэлцээнд дотроо эмээн оролцож, ямар нэг зүйл толгой мэдэн шийдэхэд эцэг нь таашаан инээмсэглэвэл л өөрийгөө азтай, хийморьтойд тооцно. Том худалдааны хүн болж харагдах юм сан гэх янз янзын алдар нэр хүсэх тэмүүлэл дүүрэн байвч, тэрээр урьдын адил зожигдуу, хэдийгээр үе тэнгийнхэн, худалдаачдын хүүхдүүдтэй зөндөө л уулзах боловч найз нөхөдтэй болъё гэж ч үл шимтэнэ. Цаадуул нь түүнийг нэг бус удаа явж, наргия гэж урьсан боловч Фома үл тоомсорлосон, болхи байдлаар татгалзаж,

	— Эмээж байна... наад наргиаг эцгүүд чинь мэдчихэж та нарыг зодох болохоор, би ч бас шан хүртэж мэднэ хэмээн баахан тохуурхах аятай татгалздаг байв.

	Тэд нар эцгийнхээ хөрөнгөнөөс сэм хулгайлсан, эсвэл удаан хугацааны баталгаагаар их хүүтэйгээр авсан мөнгөөр архидаж, завхайрч байгаад нь Фома дургүйцнэ. Цаадуул нь ихэрхэж, сайрхсанд нь даруу төлөв зан гаргасанд нь Фомад мөн адилхан дургүй явах бөлгөө.

	Тэрээр Пелагеяг байн байн санах бөгөөд дүр нь тодрон санагдах бүр Фома туйлын их гуниглана. Гэвч цаг хугацаа улирахуйяа тэр эмэгтэйн дүрээс хурц тод өнгө будаг аажмаар бүдгэрэн арилсаар байрыг нь атигархан биетэй, сахиулсан тэнгэр лугаа адил Медынская эзлэх болов. Ням гараг болгонд тэр хатагтай Игнатад зүсэн зүйлийн юм хэлэх боловч, хоног төөрүүлэх байрыг л түргэлэх гэсэн ганцхан зорилготой. Түүний дэргэд байхдаа Фома нэг л болхидуу, том, хүнд болчихсон юм шиг санагдаж, түүндээ гомдож, Софья Павловнагийн дүрлэгэр том нүдний энхрий ялам харцанд тэрээр час улайна. Фомаг харахдаа эмэгтэйн нүд нь бараантан, дээд уруул нь чичирхийлж жижигхэн цагаан шүдээ ил гарган уруул нь үл ялим дээшлэхийг уулзах болгондоо ажиглана. Энэ л түүнийг айлгана. Медынскаяг хараад байгааг эцэг нь ажиж мэдээд:

	— Цаадхынхаа шар нүүрийг нэг их учиргүй ширтээд хэрэггүй. Харахад хусны нүүрс шиг гөлгөр, хар, нэг л гэм зэмгүй, хөв хөрчихсөн юм шиг, бариад авбал гар түлчихнэ... гэлээ.

	Медынскаяг хараад залуу хархүүгийн тачаал үл хөдлөх бөгөөд харин Пелагеяг санагдуулах юм нэг ч үгүй, нэг л үл ойлгогдом аж. Медынскаягийн тухай элдэв яриа байх боловч тэр болгонд үл итгэнэ. Гэтэл нэг өдөр түүнийг саарал бүрх малгайтай хоёр мөр лүүгээ гэзэг шиг унжсан урт үстэй нэгэн тарган эртэй сүйх тэргэнд цуг сууж явахыг харснаас хойш Медынскаяг өөрөөр үзэх болов. Тэр ноён нь ярвагар улаан царайтай, сахал үсгүй, мөлчийсөн хошуутай, эр болж хувцасласан эмтэй адилхан харагдав. Фомад түүний нөхөр нь энэ... гэж улс хэлжээ. Тэгээд Медынскаягийн нөхөр уран барилгачныг гомдоох сон гэх атлаа тэр хүнд атаархах, хүндэтгэх сэтгэл төрж, хачин хар бараан, зөрчилдсөн бодол гэнэт дүрсхийлээ. Медынская тийм ч царайлаг биш, оролдоход амархан хүүхэд шиг санагдаж, өрөвдмөөр болж, дотроо хорсон: «Цаадхыгаа үнсэхэд Софьяд эвгүй байдаг байх даа...» гэж бодов.

	Эл бүхний цаад талд Фома заримдаа ямар нэгэн ёроолгүй, сэтгэл зовоосон хоосон зайг сэрж мэдрэх аж. Түүнийг урьд өдрийн сэтгэгдэл, өнгөрсний тухай дуртгал, биржийн худалдаа, арилжаа хэлэлцээ, Медынскаяг бодох бодол алин ч дүүргэж чадахгүй, бүгдийг энэ хоосон зай тэр аяар нь залгина... Тэр хоосон зай Фомагийн сэтгэлийг түгшүүлэв. Түүн дотор л өөрийг нь дайсагнах, одоохондоо тодорхой хэлбэргүй ямар нэгэн хүч санасандаа хүрэхээр тун болгоомжтойхон шаргуу эрмэлзсээр байна уу хэмээн тэрээр сэжиглэх бөлгөө.

	Харин энэ зуур Игнат гаднаас нь харахад их өөрчлөгдөх нь мэдэгдэхгүй боловч улам аажуу тайван, үглээ болж өвдөж хавдлаа гэх нь ихсэв.

	— Нойргүй болчихлоо... Арьсыг минь хуулж ч байсан сэрэхээргүй унтаж байдаг сан... Одоо эргэж хөрвөөд л... үүрээр л нэг дугхийх юм... Зүрх доголдоод, заримдаа туйлдсан мэт түг түг... гэснээ гэнэт чимээ алдрахад, одоо л тасраад... нэг тийш гүн рүү уначих байх гэтэл... Тэнгэр минь намайгаа нигүүлсэнгүй сэтгэлээрээ өршөө!..

	Гэмшингүй янзтай шүүрс алдсанаа, ухаалаг, золбоотой боловч гал нь буурсан нүдээ тэнгэр өөд өлийлгөн харж:

	— Үхэл намайг хаа нэгтээ дэргэд отож байна даа! гэж тэрээр дүнсгэр, хүлцэнгүй царайлан өгүүлэв.

	Үнэхээр л үхэл түүний хүчирхэг, том биеийг мөдхөн ойчуулав.

	Наймдугаар сарын нэг өдөр өглөө эрт ийм явдал болов: Фомаг бөх гэгчийн унтаж байхад мөрийг нь дугтарч 

	— Бос оо!.. гэж сөөнгө дуугаар чихэн дээр нь хүнгэнэхийг мэдээд нүдээ нээвэл аав нь орны дэргэдэх сандал дээр суучхаад:

	— Бос, бос... хэмээн дүнгэнэсэн дуугаар хэлж байв.

	Нар дөнгөж мандаж Игнатын цагаан даавуун цамцан дээр туссан гэрлийн ягаахан өнгө арилж амжаагүй байлаа.

	— Эрт байна! гэж хэлээд Фомаг суниахад:

	— Ханатлаа унтаж амжина... гэлээ.

	Фома хөнжлөөрөө биеэ ороон:

	— Босох хэрэг байгаа юм уу? гэж асууруун:

	— Хүү минь чи бос! Сэрээж байгаа болохоор хэрэгтэй л байж таарна! гэж гомдонгуй хэлэв.

	Фома эцгийн нүүрийг ажиглавал цонхигор, ядруу шинжтэй үзэгдэв.

	— Таны бие базаахгүй байна уу? Эмч дуудах уу?

	— Тэрүүгээр чинь юу хийх вэ! гэсэн шиг гараараа дохиод, залуу байсан бол... тэртэй тэргүй мэдэж байна...

	— Юуг.

	— Мэдэж байна гэж өвгөн битүүлэг үг хэлж, сууж буй өрөөгөө нэг л хачин эргэж харав.

	Фома босож хувцаслав. Эцэг нь толгойгоо доош гулдайлган суухдаа аажмаар:

	— Амьсгалахаасаа эмээх юм. Ингээд л цээж дүүрэн амьсгалчихвал зүрх хагарчихна... гэж бодогдоод... Өнөөдөр мөргөл дуусмагц ламд хүн явуул...

	— Аав аа, энэ чинь юу гэсэн үг вэ?.. гэж Фома мушилзав.

	— Зүгээр... нүүр гараа угаагаад цэцэрлэгт оч... Тэнд өглөөний цай өг гээд хэлчихсэн... Өглөөний сэрүүнд цай ууцгаая... Өтгөн, час хийсэн халуун цай л уумаар байна...

	Өвгөн сандал дээрээсээ арайхийн босож, нүцгэн хөлөөрөө хөнгөн гишгэлэн, урагш бөхийсөөр тасалгаанаас гарав.

	— Суу! гэж Игнат хэлэв. Эцгийнхээ өөдөөс харан сандалд суухдаа:

	— Эмчид хүн явуулах юм сан гэж халж ядсан янзаар өгүүлэхэд:

	— Хэрэггүй. Агаарт суугаад гайгүй болчих шиг боллоо. За одоо цай балгачихъя... бүр сайхан болно биз... гэсээр Игнат цай аягалахад, гар дахь данх нь савчиж байхыг Фома ажиглав.

	Фома шилэн аягаа өөр лүүгээ ойртуулаад... эцгийнхээ чанга, огцом амьсгалахыг зүрх шимшрэн чагнав...

	Сав суулга доргилж гэнэт нэг юм ширээг тасхийн цохив.

	Цэцэрлэг дотор саглагар том алимын модон доор, том түшлэгтэй сандал дээр эцэг нь суув. Ургах нарны гэрэл унтлагын хувцастай өвгөний цайвар дүрс дээр модны навчсыг нэвт нарийн туузан зураас татуулна. Цэцэрлэгт чив чимээгүй, Фомагийн хувцсанд санаандгүй тээглэсэн мөчир сэрчигнээн хүртэл их чимээ шиг санагдаж, цочиж давхийв. Ширээн дээр халуун тогоо цатгалан муур адил хүржигнэн амьсгалах нь агаарт ууршина. Өчигдрийн их бороонд угаагдсан цэцэрлэгийн шинэхэн ногоон модод ийм сайхан нам гүм дунд хамаагүй шуугин буцлах зэс савны гялалзах тод толбо Фомад улаан улаан алимд дунд даруухан хаацайлагдан буй хар ногоон навчсын доор цагаан хувцастай, ганцаархнаа бөгцийн суух өвчтэй өвгөнийг хараад төрсөн сэтгэл, цаг хугацаа, байр байдлаа хараахан олоогүй мэт санагдав.

	Фома чичрэн толгойгоо ар тийш хаялан, эцгийнхээ бараг элий балай болчихсон харцтай тулгарав. Игнат хүү рүүгээ харж сөөнгө дуугаар

	— Алим ойчив... түүнийг хамгаалъя... Буугаар буудсан шиг нирхийгээд... тийм үү?

	— Та цайндаа шарз хийсэн бол... гэхэд

	— За тэр яах вэ...

	Тэр хоёр дуугүй болов... Сүрэг алтан жигүүр шувуу агаар тэнгэрт хөгжилтэй жиргэх дуу газар сайгүй тархан, цэцэрлэгийн дэргэдүүр нисэн өнгөрөхүйеэ тэндхийн өнөөх төгс гоо сайхныг сүрлэг анир чимээгүй байдал угтан авав. Игнатын нүдэнд айдас арилаагүй...

	— Есүс Христ минь! гэж хэлээд учир зүггүй амандаа залбирч за одоо, үхэх цаг минь ирлээ...

	— За, за болно, аав минь! гэж Фома шивнэв.

	— Юу нь за, за болно оо гэж... Жаахан цай ууцгаая, тэгээд чи лам руу, бас загалмайлсан эцэг рүүгээ хүн явуулчих!..

	— Би одоо явуулчихъя...

	— Одоо өглөөний мөргөл болно... Лам байхгүй, юундаа ч яарах вэ?.. Гайгүй болно биз... гээд

	Тэгээд Игнат дийзтэй цайгаа чанга сороход нь

	— Ганц, хоёр жилдээ амьд явбал зүгээр сэн... Чи арай балчир байна... Санаа их зовж байна! Шулуун шударга, хатуухан яв! Хүний юманд бүү шуна, өөрийнхөө юмаа өөд татаж яв!..

	Ярихад хэцүү байсан учир тэрээр цээжээ гараараа үрэв.

	— Хүмүүст найдах хэрэггүй... Тэд чамд их тус болохгүй... Бид авахын төлөө болохоос, алдахын тулд төрөөгүй... Аяа! нүгэл хилэнцэт амьтныг тэнгэр өршөө! 

	Тэртээ алсад сүмийн хонхны жингэнэх дуу өглөөний нам гүмд замхрав. Игнат хүү хоёр гурвантаа загалмайлан залбирав...

	Анхны зэс хонхны дуу гарч араас нь удаах хонхнууд уван цуван дуугарсаар нэг зүгээс гарах жигдхэн, нэг янзын чанга дуу агаарт дэгдэв.

	За энэ нь өглөөний мөргөлийн хонх... гэснээ Игнат зэс хонхны дуу чих тавин чагнаснаа, — Хонхнуудыг чи дуугаар нь таньдаг уу? гэхэд:

	— Үгүй гэж Фома хариу өчив.

	— За энэ, сонсож байна уу? Баргилдуу, Петр Митрич Вагины өргөл барьцаар боссон Никола сүмийнх, харин энэ сөөнгөдүү бол Праскова Пятницынх...

	Хонхны жингэнэн дуулах долгион агаарыг дүүргэж хэлбэлзүүлэх бөгөөд цэлмэг цэнхэр тэнгэрт уусан шингэх бөлгөө. Фома эцгийнхээ нүүрийг бодлогошрон хараад нүднээс нь айх түгших алга болсоор, сэргэхийг ажиглав...

	Гэтэл гэв гэнэт өвгөний царай барайж, нүд нь томрон бүлтийгээд, ам нь хачин ангайн:

	— Ф... Ф... а-х-х гэх хачин эвгүй, шуугьсан дуу гарлаа.

	Тэгснээ Игнатын толгой мөр лүүгээ унжаад, хүнд бие нь газарт хүчтэй татагдах мэт сандлаас доош аажим гулсан уналаа. Фома хэдэн хором дэмий дуугүй зогсож, эцгийгээ айж, гайхах зэрэгцэн харж байснаа гэнэт ухасхийн очиж, толгойг тэврэн авч нүүр өөд нь харав. Царай нь хөдөлгөөнгүй, бараан, бүлтийсэн нүд нь баяр баясгалан, айх ичих, өвдөх шаналахын алиныг ч үл илэрхийлнэ... Фома ийш тийшээ эргэж харавч цэцэрлэг дотор урьдын адил нэг ч хүн алга, агаарт л сүмийн хонхнуудын дүнгэнэх дуу тархсаар л... Фомагийн гар нь салганаж чичрэн эцгийнхээ толгойг алдчихсанд газар мөргөчхөв... Ангайх амнаас нь наалданги цус хөхөрсөн хацрыг даган нарийн судал татан урсав...

	Фома цээжээ балбан үхдэлийн өмнө сөхрөн байдаг тэнхээгээрээ бархирав... Айснаасаа дагжин чичирч, цэцэрлэгийн ногоон модод дундаас хэн нэг хүнийг ухаангүй гөлөрсөн нүдээрээ эрсээр...

	
IV

	Эцгээ өөд болсноос хойш Фома балмагдан нэг л хачин сэрэл эзэмдэх болж, сэтгэлд нь амьдралын бүх л дуу чимээг шууд шингээн авах хөдөлгөөнгүй анир чимээгүй хүнд байдал цутган оржээ. Эцгийн шарилыг танилууд нь тойрон бужигналдан, нэг үе харагдаж, нөгөө үе алга болон, өөрт нь нэгэн зүйл хэлж, тэр бас хариулавч, тэдний үг ер нь хоногшин үлдэлгүй, сэтгэлийг нь эзэмдсэн үхлийн анир чимээгүйн эцэс төгсгөлгүй гүн цавд ул мөргүй уусан шингэх бөлгөө. Тэрээр уйлсан ч үгүй, уйтгарласан ч үгүй, ер нь юу ч бодсонгүй, царай цонхигор, дүнсгэр, хөмсөг зангидан, уураг тархийг нь зуултуураар чимхэх адил базлан зүрх сэтгэлийг нь хоослон бүхий л санаа бодлыг шавхан гаргасан тэрхүү анир чимээгүйг чих тавин чагнана.

	Оршуулах ёслолыг Маякин удирдаж байв. Тэрээр өрөө тасалгаануудаар хөнгөн шингэн, яаруухан алхлан гутлынхаа өсгийгөөр тогшлон, зарц нарыг захиран, Фомагийн мөрийг алгадаж:

	— Хүү минь, чи юунд яг хөшчихөв?

	Эцэг чинь настай хүн байсан... Цөмөөрөө л үхнэ... ямар тойрч гарах биш, тэгэхлээр... наана нь үхээд яах вэ, уй гашуугаар чи ямар босгож ирэх биш, юу ч тус болохгүй, бурхны номд: «Сүнс нь биеэсээ холдон аймшигт үйлсийг бахдах хэрэгтэй болоход тэрээр бүхнийг, төрөл төрөгсдөө ч, танил нөхдөө ч умартан мэдэхийг болино» гэж гардаг гэлээ.

	Харин энэ үг яриа Фомагийн сэтгэл зүрх, бодол санаанд нөлөөлж нэгийг бодогдуулсангүй.

	Гэвч гутарсан сэтгэлийг нь сэргээх гэсэн загалмайлсан эцгийнхээ ачаар Фома оршуулах өдөр нэлээд сэргэжээ.

	Оршуулгын өдөр бүрхэг бүүдгэр байв. Игнат Гордеевын шарилын араас бөөн тоос босгон үй олон хүн хар баарцаглан дагаж, лам санваартны өмсгөлийн алтан чимэг гялалзан, тэдний аажуу хөдөлгөөний дүнгэнээн сүмийн найрал дуучдын хөгжим сүрлэг аястай нийлэх ажээ.

	Фомаг араас, хажуу хавирганаас нь түлхэлж нудравч, тэрээр эцгийнхээ буурал тэргүүнээс өөр юу ч харахгүй, мэдэхгүй явахад уйтгарт дуу сэтгэл зүрхэнд нь гунигийн манан татуулах бөлгөө. Харин Маякин түүнтэй зэрэгцэн явж, чихэнд нь салахгүй, хонх уяж:

	— Хараач! Энэ олон хүнийг... Мянга мянган..! Хотын эзэн, мужийн захирагч өөрийн биеэр хүрэлцэн ирж, эцгийг чинь үдэж байна... Дум хурлынхан бараг бүрэлдэхүүнээрээ... Хойшоо хар даа! Араас чинь, Софья Павловна явж байна... хот даяараа хөдөлжээ... гэсээр явлаа.

	Фома загалмайлсан эцгийнхээ шивнэх үгийг анзаарахгүй явснаа Медынскаягийн тухай хэлэнгүүт өөрийн эрхгүй эргэж хараад мужийн захирагчийг олж харав. Энгэр дүүрэн одонтой, хурц өнгийн туузыг мөрөө давуулж уясан энэ хүнийг харахад аятай юмны нэгээхэн дусал сэтгэлд тусаад алга болчих шиг оргив.

	—  «...зам нь шулуун... өдөр одсон болохоор, сүнс...» гэж Яков Тарасович хамраа сөрвөлзүүлэн байж нам дуугаар аялан уншаад далан таван мянган рубль ч энэ хэрийн улс цуглуулчих мөнгө. Сонька талийгаачийн дөч хоног дээр нь барилгын сууриа тавих гэж байгаа гэнэ лээ, чи дуулсан уу? гэж чихэнд шивнэв.

	Фома дахин эргэн хартал Мединскаятай харц тулгарав. Түүний зөөлөн харцанд уяран гүн санаа алдан, сэтгэл рүү нь гэрлийн халуун туяа нэвтрэн орж, уусан шингэх мэт оргиж, бие нь хөнгөрөв. Даруй тэрээр толгойгоо данхалзуулах эвгүй гэдгийг мэдрэв.

	Сүм дотор Фомагийн сэтгэл өглөөний мөргөлийн сүрдэм гунигт байдалд уусаж, «Ойртоорой, сүүлчийн удаа үнсээрэй!» гэх сэтгэл урсан дуу гарахад тэрээр гэнэт улс амьтныг цочтол, харамслын гунигт дуугаар учиргүй чангаар бархирч, гуйвахад загалмайлсан эцэг нь сугадан авч:

	—  «Бидний халуун бүлд байсан хүнээ үнс, үнс, Фома минь! Авсанд орж, шороо чулуугаар хучигдан... харанхуйн дунд хөгжилдөн, талийгаачтай цуг булшлагдана...» гэж нэлээд чангаар аялуулан хэлж, түүнийг шарил руу түлхэнэ.

	Фома эцгийнхээ духанд уруулаа хүргээд, айсандаа хойшоо ухрахад 

	— Чимээгүй гэм! Ойчих нь байна! гэж Маякин аяархан хэлэхэд энэ тайван, энгүүн үгс гараас илүү түшиг болж билээ.

	«Ах дүү, анд нөхөд минь! Амь тавьчихвал намайг санан уйлан хайлцгаа...» гэж Игнат сүмийн номын үгээр гуйдаг байсан сан. Гэтэл хүү нь уйлсангүй, эцгийн хавдаж памбайсан хар нүүр айдас төрүүлэм, түүнийг хараад айж эмээснээсээ нүгэл хилэнцэт үрдээ гашуудах сүмийн гашуудлын гунигт хөгжимд үймэрсэн ухаан санааг нь яльгүй сэргээж ухааруулав. Танилууд нь хүрээлэн авч, сургамжлан, эелдэг зөөлнөөр ятган тайвшруулна. Тэдний үгийг Фома чагнаж зогсохдоо тэд цөм л өөрийг нь өрөвдөж, хайрлаж байна гэдгийг ойлгож байв.

	Харин загалмайлсан эцэг чихэнд нь:

	— Цаадуулынхаа сүйд болж байгааг харж байгаа биз... Цаадуул чинь амандаа өөх орлоо гэж бодоод л... гэж шивнэв.

	Ийм үг дуулаад Фома эвгүйрхсэн боловч, тэдэнтэй харьцах учраа олоход нь тустай аж.

	Оршуулгын газарт салах ёслолын үеэр Фома ахин чанга цурхиран уйлсанд загалмайлсан эцэг нь сугадан шарилаас холдуулж, унтууцан:

	— Чи минь, ямар өчүүхэн дотортой амьтан бэ? Надад бас хэцүү биш байна гэж бодож байна уу? Би энэ хүнийхээ жинхэнэ үнэ цэнийг мэддэг байсан. Чи бол хүү нь л шүү дээ! Бид хоёр гуч гаруй жил эв найртай амьдарсан... Юу эс ярьж, юу эс сэтгэж, зовлон жаргалаа мөн ч олон удаа хуваалцав даа... Тэгэхэд би уйлахгүй л байна... Хүү минь, чи залуу байна, юундаа гуних вэ? Бүх юм, амьдрал чамайг хүлээж байна. Чи олонтой нөхөрлөнө. Харин би, хөгшин хүн... ганц найзыгаа оршуулчхаад... гуйлгачин адил хоосорлоо... Сэтгэлдээ нийцэх нөхөр би хаанаас олох вэ?..

	Өвгөний хоолой нэг хачин чичирхийлэн хяхтнаж, царай нь эвгүйрч, амаа ангайн, уруул нь чичрэн, нүүр амаа үрчийлгэхэд онигор нүднээс нь нулимс бөмбөрөн унах аж. Тэрээр тун ч өрөвдмөөр, шал өөр болоход Фома зогтусан, өрөвдөж биеэ наалдуулан, сандрангуй дуугаар:

	— Эвий, аав минь... битгий уйлаач! Бүү уйл даа!.. гэж хашхирав.

	— За тэгэхлээр гэж Маякин аяархан хэлээд хүндээр санаа алдсанаа, гэнэт дахиад л ухаалаг, яхир өвгөн болж хувирав.

	— Чи уйлж унжих хэрэггүй... Одоо чи дайн тулааны үеийн жанжин л гэсэн үг... Цэргээ зоригтойхон захирах ёстой. Чиний цэргүүд бол рубль. Чамд их мөнгө бий... Арми л гэсэн үг... Үзэлцээд бай!.. гэж Маякин сүйхэнд зэрэгцэн сууж явахдаа их л битүүлгээр ярив.

	Өвгөнийг ийнхүү дорхноо өөр болчихсонд гайхаж, яриаг нь чагнаж явахдаа яагаад ч юм, эл үгс эцгийн нь шарил руу хүмүүсийн хаясан бөөн бөөн шорооны чимээ лугаа адил санагдлаа.

	— Намайг ухаантай хөгшин, үгэнд нь орж байгаарай! гэж чамд талийгаач эцэг чинь хэлдэг байсан уу?

	— Хэлж байсан.

	— Чи аан гэж бай! Миний ухааныг чиний залуугийн чадалтай нийлүүлбэл... Бид ч дийлдэхгүй дээ!.. Эцэг чинь том хүн байсан... Харин холыг хардаггүй, миний үгэнд ордоггүй л байсан юм... Тэгээд ч амьдралдаа ухаанаараа биш, зүрх сэтгэлээрээ амжилт олдог сон... Аяа, чамаас ч нэг юм гарна аа... Чамд ганцаараа гэртээ эвгүй байна. Чи ер нь манайд хүрээд ир!..

	— Эгч авгай байгаа...

	— ...Эгч авгай... өвчин хуучтай... хөөрхий чамд удаан хань болохгүй...

	— Ингэж битгий ярь л даа! гэж Фома аяархан гуйв.

	— Би ярих л болно. Чи ямар хоногоо хүлээж байгаа чавганц биш, үхлээс айх юмгүй. Айхын зовлонгүй амар жимэр сууж, хийхээр заяагдсан ажлаа л хийж яв... Хүн ерөөс хорвоод амьдрал зохиохоор л заяагдсан... Хүн бол  хөрөнгө... рубль адил муусайн үйрмэг зоосноос л тогтдог. 

	... Хумхын тоосноос гэлцдэг... Тэгээд л амьдралд орох  тусмаа аажмаар өөх, тос, хөлс, нус нулимс хуралдаж амь сүнс, ухаан орж, төлжинө... Цааш нь түүнээсээ дээш, доошоо өсөж томроод, ...үнэ нь таван зоос байснаа, таван алтан рубль, зуун рубль... гээд л үнэ нь хадаж өгнө... Гүйлгээнд нэгэнт оруулснаас хойш амьдралдаа хүү  өгөх л хэрэгтэй. Амьдрал бидний үнэ цэнийг сайн мэднэ, цаг нь болоогүй байхад биднийг тавина гэж ярихгүй... Ухаалаг хүн... хэн ч гэсэн өөртөө хохиролтой ажиллахгүй... Мэдэв үү?

	— Мэдлээ...

	— Чи юу ойлгож авав?

	— Бүгдийг...

	— Худлаа... гэж Маякин эргэлзэв.

	— Харин үхэх ямар хэрэгтэй юм? гэж Фома нам дуугаар асуув.

	Загалмай зүүлгэсэн эцэг нь нүүр лүү нь харамсан харж, уруулаа тамшаалан:

	— Ухаантай хүн ингэж хэзээ ч асуудаггүй юм... гол байвал... нэг тийшээ урсана аа даа... урсдаггүй сэн бол намаг болох сон... гэхэд:

	— Тохуурхах явдалгүй... Тэнгис хаашаа ч урсдаггүй шүү дээ... гэж Фома царай барайлган хэлэв.

	— Тэнгис бол хамаг голын усыг өөртөө шингээнэ... Бас хүчтэй шуурга ч болдог... Амьдралын тэнгис мөн л хүмүүсийн долгионоор тэжээгддэг... Үхэл усыг нь сэлбэж өгнө... Хүн үхэх тусам, тэр улам ихэснэ...

	— Эцэг үхчихлээ. Тэгээд яах вэ..?

	— Чи бас үхнэ...

	— Хүн амьтан ихсэх нь надад ямар хамаа байна?

	— Энэ хэнд ч хэрэггүй л дээ... Чиний наад өмд чинь хүртэл ингэж үзэж байгаа даа! 

	"Ертөнцөд янз янзын л бүс даавуу байгаа нь бидэнд ямар хэрэгтэй юм?" гэж наад өмд чинь хүртэл бодож л байгаа... Гэвч чи анзаарахгүй, элэгдтэл нь өмсөөд л хаяна...

	Фома загалмайлсан эцэг рүүгээ гоморхон хартал өвгөн инээмсэглэж байгааг үзээд, гайхаж, түүнийг хүндэтгэн:

	— Та, үхлээс айхгүй байна гэж үү? хэмээн асуухад:

	— Хүү минь, би тэнэг зангаас л их эмээдэг гэж тэрээр ёжлоод, — Тэнэг хүн бал бурам өгвөл нулим, цэцэн хүн хор өгвөл үү? гэж би хэлмээр байна. Хадран загасны өргөс нь налчихсан бол зориг нь мохоогийнх гэлцдэг...

	Маякиний тохуурхсан үгэнд Фома гомдож, уурласандаа, тэрээр буруу харж:

	— Энэ бүхнээ шуудхан хэлчхэж болохгүй юу? гэв.

	— Чаддаггүй юм! гээд Маякиний нүдээ эргэлдүүлэн байж цааш нь:

	— Хүн ер нь өөр өөрийнхөөрөө л ярина шүү дээ! Би ширүүн санагдана уу? Тийм үү? гэхэд Фома дуугарсангүй.

	— Ээ дээ! Хүү минь... чамайг хайрлаж байгаа хүн л сургамжилна шүү дээ!.. Үүнийг санаж яв... Үхнэ гэж бүү бод... Амьд яваа хүн үхлийн тухай бодох тэнэг явдал... «Еклезиаст»5 л үхлийн тухай хэнээс ч илүү бодож тунгаан эцэст нь «Үхсэн арслангаас амьд нохой дээр» гэж сургасан гэдэг...

	Оршуулгын дараа гэрт буцаж ирэв. Байшингийн өмнөх гудамж унаа хөсгөөр дүүрчээ. Нээлттэй цонхны цаанаас чанга дуу агаарт хадна. Фома танхимд оронгуут л улс сугадан авч, идээ будаа зассан ширээ рүү авчирч, идэж, уу гэж шахаж гарав. Танхим пиг дүүрч, бүгчим оргин зах шиг шуугилдаад, Фома дараалж хэдэн хундага архи уучхав... Эргэн тойронд нь идэж уух чимээ, уруул амаа тамшаалах дуу, архи хундагалах чимээ гарч, хундаганууд жингэнэлдэнэ... Тэд давсалсан хилэм загасны талаар бас сүмийн гоцлол дуучны хоолойн наймтын өнгөний талаар, дахиад л хилэм загасаа бас хотын дарга үг хэлэх гэснээ, хамба ламын дараа болохоор, түүнээс илүү ярьж чадахгүй байх гэж айсан хэмээн хүүрнэлдэх нь чих дэлсэнэ. Гэтэл хэн нэг нь өрөвдсөн байдлаар:

	— «Хөөрхий талийгаач, хулаг загасны махнаас огтолж аваад бөөн чинжүү асгаж, дээрээс нь зүсэм мах тавиад л хундага архиа даруулдаг сан.

	— За, талийгаач шиг тэгье! гэх нэг баргил дуу хүнгэнэв.

	Фома гомдсондоо хөмсгөө зангидан, амтат хоол зажлах эрүү, тос болсон уруул амыг нь хараад, саяхан л хүндэтгэж байсан тэр улсыг цөмийг нь хөөж гаргамаар санагдав.

	— Чи хө, улс амьтантай юм ярьж, эелдэг найртай бай... гэсээр Маякин дэргэд нь хүрч ирж нам дуугаар сануулахад:

	— Эд ямар архины гуанзанд байгаа юм уу? Амаа олохгүй чихээд л... гэж Фома чангаар, хорсонгуй хэлэв,

	— Дуугаа аяд!.. гээд тэрээр эмээсэн аястай эргэж харахдаа ялдам инээмсэглэл царайндаа тодруулав.

	Гэвч хожимджээ: түүний инээмсэглэл тус болсонгүй. Фомагийн хэлснийг хүмүүс дуулж, танхимд чимээ намдаж, зочдын зарим нь сандран үймж, зарим нь гомдсон байртай хөмсөг зангидан сэрээ, хутгаа тавилан, ширээнээс холдон Фомаг хялайн харцгаана.

	Фома тэдний өөдөөс ууртай, дув дуугүй харж зогсоно.

	— Ширээнд урьж байна. Сууцгаа, одоо шүүрмэг бин өгнө! гэж Маякин хашхираад олны дунд үнсэн доторх оч адил гялалзан оров.

	Харин Фома мөрөө хавчсанаа, чангаар:

	 — Би хоол идэхгүй ээ... гэсээр үүд рүү явахад араас нь улс эвгүй шуугилдан, загалмайлсан эцгийн нь

	— Гашуудсандаа л тэр... Игнат эцэг нь төдийгүй, эхийн оронд эх болж байсан юм... гэж хэн нэгэнд ярих зулгуйдах дуу сонстоно.

	Фома цэцэрлэгт орж эцгийнхээ нас барсан тэр газарт очиж суув. Уй гашуу, ганцаардлын манан дотрыг нь бачимдуулахад тэрээр уужим амьсгалах гэхдээ цамцныхаа захыг тайлаад, ширээ тохойлдон, хоёр гараараа толгойгоо барьж гөлрөн сууна. Шиврээ бороо орж борооны дуслах чимээнд алимын модны навчис уйтгартайяа шуугих аж. Тэрээр огт хөдлөлгүй, алимын модноос усны бяцхан дусал ширээ рүү дусахыг ширтэн суусаар байв. Уусан архиндаа толгой нь дүнгэнэж, зүрхийг нь хүмүүст гомдох сэтгэл шаналгах аж. Хачин учир үл мэдэгдэм бодол нэгэн үе санаанд нь орж, сарнин алга болох бөгөөд нэгэн үе загалмайлсан эцгийн нь мөнгөн буурал үсэн титэм дунд нүцгэн гавал, эртний бурхдын хөргийнх шиг бараан нүүр сүүмэлзэн үзэгдэх шиг болов. Тэрхүү ёжтой инээмсэглэсэн, шүдгүй амтай нүүр царай Фомад айдас төрүүлж, айх болгоомжлох хослон, улам ч ганцаардуулна. Тэгтэл бас Медынскаягийн хүлцэнгүй нүд, жижигхэн гоолиг бие санаанд нь ортол яагаад ч юм хажуугаар нь бас бүдүүн шаргал гэзэгтэй, инээмсэглэсэн нүдтэй улаан царайтай, өндөр, том биерхэг Маякины охин Любовь санаанд нь орно. Агаар ч гунигт авиагаар дүүрч... Бүүдгэр тэнгэр уйлах шиг оргиж, модон дээгүүр хүйтэн нулимсан дусал бөмбөрнө. Харин Фомагийн сэтгэлд хуурай, харанхуй оргин, энэнээсээ болон өнчрөл, ганцаардлын эвгүй бодол сэтгэлийг эзэмдэнэ... Гэвч энэхүү сэтгэлийн гүнээс «Яажшуу амь зууна даа!» гэсэн бодол санаанд нь оров.

	Бороонд хувцас нь нороход даардас хүрч, тэрээр харихаар явав...

	Амьдрал амар заяа үзүүлсэнгүй, бодол санаагаа төвлөрүүлэх боломж өгөхгүй байлаа. Игнат нас барснаас хойших 40 дэх өдөр Фома гоёж гоодон, сэтгэл дүүрэн баяртайгаар хоног төөрүүлэх байрны шав тавих ёслолд оролцохоор явав. Уг барилгын ажилд хяналт тавих хорооны гишүүд болон Медынскаягийн даргалдаг нийгэмлэгийн хүндэт гишүүнээр сонгогдсон тухай бичгийг урьд өдөр нь хүлээн авчээ. Энэ явдалд тэр их л олзуурхаж, шав тавих ёслолд оролцох болсондоо сэтгэл ихэд догдлов. Ер нь ямархуу ёслол болох бол, тэнд очоод олны өмнө биеэ авч явбал зохих билээ хэмээн бодож явтал:

	— Хүүе, зогсоорой! гэх дуу гарахад эргэж харвал явган хүний замаас нааш гартаа лут том шүхэр барьсан, газар шүргэм урт сюртук дээлтэй, саравчтай овгор малгайтай Маякин хурдлан гүйж харагдав.

	— Алив, намайг аваад яв! гэнгүүтээ өвгөн сармагчин адил хөнгөн шаламгайгаар тэргэн дээр үсэрч суугаад, — Үнэнээ хэлэхэд би чамайг отоод байлаа, явах нь болсон гэж... гэж бодоод...

	— Та тийшээ очих нь уу? гэж Фомаг асуухад:

	— Тэгэлгүй яах вэ! Найзынхаа мөнгийг газарт хэрхэн булахыг харах хэрэгтэй биз дээ! 

	Фома өөр лүү нь хялайж дув дуугүй суухад

	— Юундаа муухай харав? Чи бас л хүн амьтанд ивээгч болох нь уу?

	— Энэ чинь юу гэсэн үг вэ? гэж Фома биеэ барин асуув.

	— Өнөөдрийн сониноос уншлаа... Чамайг энэ байр, бас Софьягийн өнөөх нийгэмлэгийн хүндэт гишүүнээр сонгожээ... Энэ гишүүн мишүүн болгодог чинь халаасыг нь нимгэлэх арга...

	— Аа, би үгүйрч хоосрохгүй...

	— Харин ээ. Яадаг юм бол доо, мэдэхгүй юм даа гэж өвгөн ёжлоод: — Би гол нь өнөөх өглөг тэтгэмжийг л хэлж байна... Энэ дээ... ажил ч биш, шар хортой хэрэггүй зүйл... гэж хэлмээр байна...

	— Хүн амьтанд туслах хортой зүйл үү?.. гэж үү? хэмээн Фома өдсөн янзтай сөргүүлэн асуухад:

	— Аяа, мулгуу амьтан, бүүр байцаан толгойт! гэж Маякин инээмсэглээд, — Чи хө, манайд нэг орооч! Би чамд энэ талаар учир начрыг нь мэдүүлээд өгье. Очих уу?

	— За, тэгье! 

	— За тэгээд л болох нь тэр... Харин энэ удаад шав тавих ёслол дээр аятайхан шиг бай, илхэн газар зогсоорой. Хүний араар нуугдах явдалгүй. Чамд үүнийг хэлээд яах вэ...

	— Би юунд нуугдах юм? гэж Фома унтууцан хэлэв.

	— Нуугдах хэрэггүй л гэж би хэлээд байна... Эцэг чинь л мөнгийг нь гаргасан болохоор үе уламжлан чамайг хүндэтгэх ёстой. Хүндэтгэл бол мөнгө л гэсэн үг... Худалдаачин хүн нэр хүндтэй бол зээллэг амархан олдоно, хаана ч гэсэн чөлөөтэй байх болно. Чи зоригтой урагшаа зүтгэ, хүн болгонд харагд. Тэгээд ирэхлээр таван зоос тавихад л чамд бүхэл бүтэн цөлхөөв ороод ирнэ шүү дээ... Харин нуугдаад байвал чиг хэн ч чамайг ойлгохгүй.

	Тэднийг явж очиход хотын эрхтэн дархтан цөм цугларч, улс амьтан овоолоостой мод, тоосго, шороог тойрон зогсжээ. Хамба лам, мужийн сайд, хотын эрхтэн ямбатнууд, гоёж гоодсон авгайчуудтай холилдон нэг эрээн мяраан хэсэг болж, тоосго, шохой бэлтгэж байгаа хоёр чулуучны ажиллахыг харж зогсоно. Маякин загалмайлсан хүүтэйгээ цуг тэдэн рүү дөхөж очих зуураа: — Айх эмээх юмгүй... Цаадуул чинь гаднаа гяланцаг, дотроо паланцаг гэж шивнэв.

	Тэрээр хүндэтгэсэн, наргиант дуугаар эхлээд мужийн сайдтай, дараа нь хамба ламтай:

	— Эрхэмсэг таны лагшин тунгалаг биз ээ? Ламтан таны амар амгаланг эрье! гэж мэндлэв.

	— А-ан Яков Тарасович! гэж сайд найрсгаар хэлээд инээмсэглэн гарыг нь чангаар атгав.

	Маякин даруй хамбын гарыг барихад, цаадах нь

	— Урт настай удаан жаргалтай өвгөн гуай сайн сууж байна уу? гэв.

	— Эрхэм дээдэс минь, хязгааргүй их гялайлаа! Софья Павловна, амархан сайн байна уу? гэж Маякин түргэн түргэн хэлж, олны дунд эргэлдэх аж. Тэрээр даруй шүүхийн дарга, прокурор, хотын дарга, ер нь эхэлж мэндэлье гэж бодсон болгонтойгоо мэндлэв. Эхэлж мэндийг эрэх ёстой хүн тийм ч олон биш байв. Маякин наргиантай үг хэлж, бүхний анхаарлыг атигар биедээ татав. Харин Фома ард нь доошоо харан гял цал болсон хувцастай хүмүүсийг хулгай нүдээр харж, өвгөний авхаалж самбаанд атаархан, айж эмээж байгаагаа мэдэхлээрээ улам ч хулчийн зогсож байв. Тэгтэл загалмай зүүлгэсэн эцэг нь гараас нь шүүрч татаад:

	— Эрхэмсэг сайд аа! Талийгаач Игнатын ганц хүү, миний загалмай зүүлгэсэн хүү Фома! гэж танилцуулахад:

	— Өө тийм үү? Танилцахад таатай байна. Залуу хүү минь, уйтгар зовлонг чинь хуваалцъя! гэж гарыг нь атгаад хэсэг дуугүй болсноо: — Эцгээ алдана гэдэг хэцүү... гэж өгүүлэв.

	Фомаг юу хэлэхийг түр хүлээзнэснээ цааш эргэж Маякинд хандан:

	— Өчигдрийн думд таны хэлсэн үг надад туйлын аятай санагдлаа. Тун сайхан, ухаалаг үг... Яков Тарасович  аа!.. тэд хүн амын жинхэнэ хэрэгцээг ойлгохгүй л байгаа юм...

	— Тэгээд ч, та бод л доо, хөрөнгө мөнгө бага байна... хот хөрөнгө мөнгө нэмэгдүүлэх ёстой шүү дээ!..

	— Туйлын зөв! зөв.

	— Ууж согтуурахгүй байх сайн хэрэг! Хүн болгон л тийм болбол сайхан л даа! Би өөрөө уудаггүй... тэгтэл ард түмэн уншиж ч чадахгүй байхад уншлагын газруудаар юу хийх вэ! 

	Мужийн сайд энэ үгийг их л таашаан:

	— Хөрөнгө мөнгөө техникт л зориул, бага зэргийн мөнгө байхад л болно шүү дээ.

	Фома доошоо харж дуугарсангүй.

	— Намайг чавганц болсон гэдэгт та итгэхгүй байна уу?

	— Би танд итгэж байна... Гэвч энэ бол худлаа! гэж шивнэн, их л аагтай хэлэв.

	— Юу худлаа гэж? Та надад итгэхгүй байна уу?

	— Үгүй ээ! Тэр биш ээ... Харин... Өршөөгөөрэй, би юм ярьж чаддаггүй... гэж Фома ичсэндээ нүүр нь час улайн, — Би боловсролгүй... гэв.

	— Үүнд ичиж зовох юмгүй... Та залуу байна... боловсролтой болж болно оо... Зарим хүнд боловсрол тус болохгүй төдийгүй, бүр эвддэг ч тал бий... Ариун сэтгэлтэй... цэвэр... хүүхэд шиг итгэмтгий... Та бол, тийм хүн шүү дээ!.. Тийм биз дээ? гэж Медынская захирангуй өнгөөр хэлэхэд Фома юу гэх вэ, үнэн голоосоо,

	— Гялайлаа!.. гэлээ.

	— Болохгүй бол Петербургээс гуйна... Өгнө л дөө! Тэгвэл танай хот мөнгө нэмээд байх юмгүй... Энэ л ухаалаг хэрэг шүү дээ! 

	— Ёстой доо! Тэгтэл либералууд тан руу яажшуу дайрч байв!..

	— Хий сүржигнэж байх дуртай улс...

	Сүмийн ахлах дэмч бүдүүн дуугаар хоолойгоо засах нь мөргөл эхэлж байгааг мэдэгдэв.

	Софья Павловна Фома руу хүрч ирээд мэндлэн, уйтгартай намуун дуугаар,

	— Оршуулгын өдөр би таны царайг хараад зүрх шимширсэн шүү...

	— Тэнгэр минь, мөн ч их шаналж байна даа! гэж бодсон гэв.

	Фома энэ яриаг бал бурам уух мэт чих тавин сонсоно.

	— Таны тэгж орилоход!.. Сэтгэл бүр урагдаж орхисон шүү, эвий хөөрхий, хүү минь! Хүү минь гэж би хэлж болно биз, би настай хүн...

	— Та юу... гэж Фома аяархан дуу алдахад:

	— Тийм биш гэж үү? гэж нүүр лүү нь харан асуув. Түүний энэ хариултад Мединскаягийн нүд баяр хөөртэй гялалзахыг хараад тэнэг, инээдэмтэй юм хийчихсэн мэт санагдахад өөртөө дургүй нь хүрч дорой дуугаар:

	— Би санаснаа л хэлчихдэг хүн шүү... Хуурамч зан гаргаж чаддаггүй... Инээдэмтэй байвал шууд л инээчихдэг... Тэнэг хүн...

	— Юу гэсэн үг вэ? гээд палаажаа засахдаа санаандгүй Фомагийн бүрх малгай барьсан гарт хүрчихсэнд тэрээр гарынхаа сарвууг харж, баяр хөөртэй атлаа ичсэн янзтай инээмсэглэв.

	— Зоогт очно биз дээ? гэж Медынская асуув.

	— Очно...

	— Маргааш манайд болох хуралд?

	— Очилгүй яах вэ! 

	— Аа, ер нь, та зүгээр нэг, манайхаар зочлохгүй юм уу?

	— Баярлалаа... очно, очно...

	— Таныг ингэж амласанд баяр хүргэлгүй болохгүй...

	Тэр хоёр чимээгүй болов. Байшингийн суурь тавьж буй газар дээр гараа сунган:

	— ..салхи, ус, юунд ч эвдрэхгүй, эд нь мөнх болж, амьдран суух бүхнийг алив муу үйлээс авран тэтгэ... гэсэн мөргөлийн үгийг тодхон хэлж уншиж байгаа хамба ламын бишрэлтэй намуун хоолой агаар орчинд тархах аж.

	— Манай уншлага юутай гүн утгатай сайхан юм бэ? Тийм үү? гэж Медынская асуув.

	— Тийм... гэж Фома товчхон хариулахдаа түүний үгийн учрыг ойлголгүй бас дахиад л царай нь улайж байгаагаа мэдрэв.

	— Цаадуул чинь худалдаачин бидний эрх ашигтай ямагт харшилдана гэж Маякин хотын даргатай зэрэгцэн Фомагаас холгүй зогсож байхдаа дуулдахуйцаар шивнээд:

	— Тэдэнд бол яах вэ дээ! Сонинд л магтуулах, гэхдээ тэрнээс юмны жинхэнэ мөн чанарт нь орж чадахгүй.., аж амьдралыг барьж байгуулах гэсэндээ биш, харагдах л гэсэндээ шүү дээ... Тэдний хэмжүүр нь... Швед, сонин хоёр л... Эмч өчигдөржин л Швед, Швед гэж толгой эргүүлж «Шведэд ардын боловсрол... ийм чиг, тийм чиг... дээд зэргийн..!» гээд л байсан. Гэтэл тэр Швед нь юу юм? Магадгүй тэр Швед нь хоосон санаа ч юм уу, жишээ татах л гэсэн байж ч болно... Ямар ч боловсрол, энэ тэр юмгүй бид чинь чүдэнз, бээлийхнээр л тэр Шведийг нь мэддэг... Ер нь бид ямар тэр Шведийн төлөө амьд яваа биш, биднийг тэр ирж шалгах юм биш... Бид чинь амьдралаа өөрсдөдөө л тааруулах ёстой биз дээ?

	Тэгтэл ахлагч дэмч толгойгоо гэдийлгэн:

	— Энэ байшинг үндэслэгчийн дурсгал мөнхжиг... гэж хичээнгүйлэхэд Фома давхийв. Маякин дэргэд нь зогсоод ханцуйнаас нь чангааж:

	— Цайллагад нь очих уу? гэлээ.

	Медынскаягийн зөөлөн, бүлээн гар Фомагийн гарыг дахин шүргэв.

	Тэр цайллага нь Фомад ёстой там гэгч болж амьдралдаа анх удаагаа л ёсорхог улсын дунд орж, тэдний ярьж хөөрч байхыг харахад цөм л өөрөөс нь илүү, өөдөөс нь халз хараад сууж байгаа Медынскаяг түүнээс ширээ биш өндөр уул халхлаад байгаа юм шиг санагдав. Фомаг хүндэт гишүүнээр сонгосон тэрхүү нийгэмлэгийн нарийн бичгийн дарга Ухтишев гэдэг хачин овогтой шүүхийн залуу түшмэл хажууд нь сууна. Овог нь улам ч тэнэг санагдуулах гэсэн шиг, тэрээр нарийн чанга цээл дуугаар ярина. Харин тэр биеэр бүдүүн, атигар, дугуй царайтай цоо шинэ, жижиг хонх шиг жингэнэсэн дуутай, хөгжилтэй, их яриа эр аж.

	— Манай нийгэмлэгт хамгийн сайн нь биднийг ивээгч бөгөөд бидний хийж буй ажлаас хамгийн гол нь ивээгчээ харж хандах, хамгийн хэцүү нь сэтгэлд нь хүрэхүйц тал засах үг хэлэх, хамгийн ухаалаг зүйл бол ивээгчээ дуугүйхэн л, горьдлогогүй ч гэсэн магтан бишрэх л юм. Тэгэхлээр та бол мөн чанартаа «Тэтгэмжийн нийгэмлэг»-ийн гишүүн биш, харин Софья Медынскаягийн дэргэдэх Танталчуудын6 нийгэмлэгийн гишүүн юм.

	Шүүгчийн энэ чалчаа яриаг сонсож цагдаагийн газрын даргатай нэгэн зүйлийг их л шамдангуй ярьж буй ивээгч авгай Медынскаяг харж суув. Цагдаагийн дарга хоол идээд завдахгүй дүр үзүүлж, ярихаа болиосой гэсэн байдалтай үгний хариуд дэмий л яраглана.

	Харин Маякин хотын даргатай зэрэгцэн сууж нүүр амаа үрчийлгэн, гартаа барьсан сэрээгээ гозолзуулан нэгийг ярих аж. Хүзүү богинотой, улаан царайтай, буурал үстэй хотын дарга түүн рүү их анхааралтай, нүдээ бүлтийлгэн харж, эрхий хуруугаараа ширээний ирмэг тогшиж зөвшөөрч буй янзтай харагдана. Хүмүүсийн хөхиүн яриа, инээд наадам загалмайлсан эцгийн түргэн яриаг дарж эс дуулдуулах бөгөөд нарийн бичгийн даргын цээл хоолой чихэнд үргэлж цангинаад Маякины юу ярьж байгаагийн нь нэг ч үг олж сонсож чадсангүй.

	— Хараарай! Тэр ахлагч дэмч бослоо, амьсгаа авч байна... Одоо Игнат Матвеевичийн мөнхийн дурсгалд зориулж үг хэлэх нь... гэж нарийн бичгийн дарга хэлэв.

	— Би явбал яах бол?.. гэж Фома нам дуугаар асуусанд,

	— Яадаг юм... Хүмүүс чамайг ойлгоно оо гэв.

	Ахлагч дэмчийн бүдүүн дуу танхимын доторх дуу чимээг дарах мэт болж баргил бүдүүн ая урсан гарч буй том ангайсан ам өөд хотын цуутай худалдаачид бахархан ширтэв. Энэ үеийг ашиглан Фома ширээний араас босож танхимаас гарав.

	Хормын дараа гэхэд тэрээр уужим амьсгал аван сүйхэндээ орж энэ ноёдын дунд байх хэрэг байхгүй юм байна гэдгийг бодож суув. Тэр хүмүүс мөлчийтөл долоочихсон юм шиг санагдаж, тэдний гял цал байдал нь ч, зүс царай, инээмсэглэл, үг яриа, чөлөөтэй хөдөлж, ярьж байгаа нь, гоё сайхан хувцас энэ бүхэн нь тэднийг хүндэтгэх, сүрдэх, бас жөтөөрхөх сэтгэл хосолно. Энэ хүмүүс шиг ингэж түвдэхгүй, ам хумхихгүй ярьж чадахгүйгээ санахад тэрээр гомдмоор, гунигтай байв. Люба Маякина юм ярьж чаддаггүйг нь нэг бус удаа шоолж байсныг санав.

	Маякины охинд Фома дургүй бөгөөд загалмайлсан эцэг нь Любатай суулгах бодолтойг эцгээсээ дуулснаас хойш аль болохоор уулзахгүйг хичээх болжээ. Гэвч эцгийнхээ нас барснаас хойш тэр Маякинийд бараг өдөр болгон очих болсон. Нэг удаа Люба:

	— Чамайг харахад худалдаачинтай ер адилгүй юм... гэв.

	— Чи ч бас худалдаачны эхнэртэй адилгүй... гээд өөдөөс нь сэжигтэй харав.

	Гомдоох гэсэн юм уу, зүгээр л хэлсэн эсэхийг тэр мэдсэнгүй.

	— Юун сайн юм! гэж Люба ялдам, сайхнаар инээмсэглэв.

	— Юунд баярлав?

	— Бид нар эцгүүдтэйгээ адилгүй...

	Фома гайхсан янзаар харж суув...

	— Аавд чи дургүй. Тийм биз дээ? Үнэнээ хэлээрэй! гэж Люба дуугаа намтган өгүүлэв.

	— Тийм ээ! гэж Фома үгээ зөөж хэлэв.

	— Би бол бүр дургүй.

	— Яагаад ч юм... Ухаан суухлаараа чи ойлгоно оо... Эцэг чинь дээр хүн дээ...

	— Тэгэлгүй яах вэ! хүү бардам өгүүлэв.

	Энэ ярианаас хойш тэр хоёр бие биедээ татагдаж, баахан хачирхалтай боловч аажмаар үерхэл нөхөрлөл болж хувирав.

	Люба хэдийгээр Фоматай нас чацуу боловч эгчирхүү хандана. Тэрээр Фоматай эелдэг зөөлөн харьцах бөгөөд үе үе тохуурхана. Хэл ярианд нь Фомагийн мэдэхгүй үгс заримдаа цухалзах бөгөөд тийм үгээ цаанаа л нэг бахдалтай хэлэх аж. Ер уулзаж, бараагийн нь ч хараагүй өнөөх Тарас гэдэг ахынхаа тухай ярихлаараа Анфиса эгчийн хэлдэг үлгэрийн чин зоригт, сайн санаат дээрэмчидтэй ч адил болгож баахан ярина. Заримдаа аавдаа гомдсондоо:

	— Чи бас л аав шиг Кошей7 болно доо! гэж Фомад өгүүлнэ.

	Энэ бүхэн залуу хүүД эвгүй санагдаж, биеэ өмөөрмөөр л болдог байв. Гэвч Люба заримдаа шулуун шударга, энгүүн байх бөгөөд Фомад нэг л онцгой найзархаг хандахад тэр хоёр санаа сэтгэл, бодлоо бие биедээ ний нуугүй илчлэн ярилцах боллоо.

	Тэд энэ тэрийг зөндөө ярилцаж Любагийн ярьж буй зүйл Фомад огт хэрэггүй мэт санагдах агаад өөрийн нь эв хавгүй үг яриа Любад сонирхогдохгүй, ойлгомжгүй байгааг тэрээр мэдэж байлаа. Тэр хоёр тийнхүү хэчнээн ч удаа ярьж суусан бие биедээ сэтгэл дундуур явдаг байлаа. Бие биеэ үл ойлголцох нүдэнд үл үзэгдэм хана хаалт өмнүүр нь гарч ирэн тэднийг салгасан мэт. Дотроо бодож байгаагаа бие биедээ хэлж ч зүрхлэхгүй л аль алинд нь тэднийг холбож, ойртуулж буй нэгэн шижим байгааг бүдэг бадагхан мэдрэвч яриагаа хөврүүлсээр байв.

	Загалмайлсан эцгийндээ Фомаг ирэхэд Люба ганцаараа байв. Тэрээр өмнөөс нь босож ирэхийг харваас нүдийг нь хар хар толбо хүрээлэн нэг л шаналгаатай гялалзах нь санаа сэтгэл үймэрснийх юм уу, аль эсвэл бие зовуурьтайнх гэдэг нь илт байв. Люба ноолууран алчуураар биеэ даарсан янзтай ороож инээмсэглэн,

	— Хүрээд ирсэн чинь болж. Би бүр ганцаараа уйдаад л сууж байлаа. Хаашаа ч явмааргүй... Цай уух уу?.. гэхэд

	— Ууя... Чи яачхаа вэ, бие муу байна уу?..

	— Хоолны өрөөнд ор, би халуун тогоо авчруулъя! гэж асуултад нь хариулалгүй өгүүлэв.

	Үүдний цэцэрлэг рүү харсан хоёр цонхтой жижиг өрөөнд ороход голд нь зууван ширээг тойруулан ширэн бүрээстэй хуучин цагийн сандлууд тавьжээ. Цонхны хоорондох хананд шилэн хаалгатай урт хайрцагтай цаг дүүжилжээ. Тэртээ буланд мөнгөн эдлэл бүхий тавиур харагдана.

	— Чи дайллагаас ирэв үү? гэж Люба орж ирэнгээ асуухад Фома чимээгүйхэн толгой дохив.

	— За ямар байна, гоё байна уу?

	— Хэцүү юм! Би ч бүр шарагдлаа, бүгд л тогос шиг гоёж гоодсон, би л гэж бэгбаатар шиг... гэж инээмсэглэв. Люба сав суулгаа ширээн дээгүүр өрж дуугарсангүй.

	— Чи нээрэн, яасан уйтгартай байх юм? гэж Фома дүнсгэр царайг нь харан ахин асуухад Люба түүн рүү эргэж бахдангуй атлаа уй гунигтайгаар,

	— Аяа! Фома! Намайг ямар ном уншсан гэж чи санана! Чи мэддэг сэн ч болоосой! 

	— Чамайг ингэж уяраасныг бодоход лав сайн ном биз! гэж Фома инээмсэглэхэд:

	— Би ер унтаагүй, шөнөжин уншаад... Уншаад л байхад өөр ертөнц рүү орох үүд хаалга нээгдэх шиг... Хүмүүс нь ч өөр, хэл яриа нь ч тэр... Бүх юм нь өөр...

	— Тийм юманд би дургүй... Зохиомол зүйл, худал хуурмаг... Театрт ч ялгаагүй... Худалдаачдыг амьтны инээдэм болгоод л... Тэд чинь үнэндээ тийм тэнэг улс гэж үү? Огт тиймгүй. Жишээ нь, загалмай зүүлгэсэн эцгийг аваад үзье л дээ...

	— Фома, театр бол бас л сургамж... Худалдаачид тийм л байсан... Номд юу нь худал хуурмаг байх вэ дээ?

	— Үлгэр шиг л... Жинхэнэ биш...

	— Чи эндүүрч байна! Ном уншаагүй байж, тийм тийм гэж яаж хэлж болох вэ? Цаадуул чинь үнэндээ тийм л улс. Амь зуухын учрыг зааж сургаад...

	— За боль! гэж Фома гараа даллаад, — Чиний наад ном ямар ч ашиг өгөхгүй... Эцэг чинь ном уншдаггүй, гэтэл овжин! Өнөөдөр би хараад бүр атаархлаа. Хэнтэй ч гэсэн чөлөөтэй, чадамгай харьцаж, хэнд юу хэлэхээ мэдэж байна. Санаснаа л хийж чадаж байна...

	— Ямар ашиг байна? гэж Люба уулга алдаад, — Мөнгө л олно. Тэгтэл бүхний аз жаргалын төлөө амь бие үл хайрлан зовж, шаналж явдаг хүмүүс байх юм... Тэдэнтэй аавыг зүйрлүүлж болох уу?..

	— Зүйрлүүлэх хэрэггүй! Тэдэнд нэг зүйл аятай санагдахад загалмай зүүлгэсэн эцэгт өөр юм байх жишээтэй...

	— Тэдэнд юу ч аятайхан санагдахгүй.

	— Энэ юу гэсэн үг вэ?

	— Тэд бүхнийг өөрчлөхийг хүснэ...

	— Ямар нэг зүйлийг хүсэж түүнийхээ төлөө явах уу, тэд? гэж Фома шууд эсэргүүцэхэд:

	— Бүхний аз жаргалын төлөө! гэж Люба хурцаар маргана.

	— Би л ойлгохгүй юм байна... Хэн тэгээд миний сайн сайхны төлөө санаа тавиад байна? Тэгээд ч надад юу хэрэгтэйг би өөрөө мэдэхгүй байхад... Үгүй, зоогт очсон улсыг чи харсан ч болоосой!..

	— Тэд чинь хүн биш ээ! гэж Люба эрс эсэргүүцэв.

	— За мэдэхгүй, хэн нь тэнд чиний хэлдэг шиг юм бүү мэд, ямар ч атугай байр сууриа л олчихсон улс байна лээ. Овсгоотой, нүүрэмгий...

	— Фома минь... гэж Люба гомдонгуй өгүүлээд, чи юу ч ойлгохгүй юм... Санааг чинь юу ч үл зовооно. Чи залхуу, идэвхгүй...

	— За боль доо! Би зүгээр л анзаараагүй юм...

	— Ер нь чи хоосон хөндий... гэж Люба эрс хатуу хэлэв.

	— Миний дотор чи орсон биш, юу бодож байгааг минь яаж мэдэх вэ... гэж Фома өөдөөс нь тайвнаар хэлэхэд:

	— Чи юугаа бодох бил ээ? гэж Люба мөрөө хавчин өгүүлэв.

	— Би ганцаараа юу? Нэгд... Амьдрах хэрэгтэй юу? Хоёрт, одоогийнх шигээ байж болохгүй гэдгийг би ойлгохгүй байна гэж үү? амьтны доог болохыг би хүсэхгүй... Би хүнтэй ч аятайхан ярьж чадахгүй байна... Бодож ч чадахгүй... гэж Фома үгээ дуусган ичингүйрэн инээмсэглэв.

	Люба тасалгаа дундуур холхин их л итгэлтэйгээр:

	— Унших л хэрэгтэй, сурах хэрэгтэй! гэхэд:

	— Сэтгэлд минь нэг зүйл орлоо, юуг би ойлгож чадахгүй юм гэж Фома түүн рүү харалгүй, өөртөө хэлэх адил өгүүлнэ. Тэрээр цааш нь, — Загалмайлсан эцэг ажил хэрэг л ухаалаг ярих юм. Гэвч тэр нь миний дурыг булаахгүй юм. Харин тэд нар л над илүү аятайхан...

	— Язгууртнууд уу? гэж Люба асуув.

	— Тийм...

	— Тэнд л чи байвал таарна даа! гэж Любовь ёжтой инээмсэглэн, — Ээ чааваас даа! Тэд хүн гэж үү? Тэдэнд сэтгэл бий юу?

	— Тэднийг чи яаж мэдсэн юм? Чи танихгүй шүү дээ?

	— Ном л...

	Зарц эхнэр халуун тогоо авчрахад, тэдний яриа тасалдав. Люба дуугүйхэн цай чанаж байхыг Фома харж суухдаа Медынскаяг бодов. Түүнтэй одоо ярилцах сан! 

	— Өдөр ирэх тусам би амьдрах гэдэг амаргүйг улам бүр мэдэх боллоо. Би яах бил ээ? Хүнтэй суух уу? Хэнтэй? Бүх насаараа ХҮН амьтныг тонож, архидаж, хөзөрдсөн худалдаачинтай юу? Үгүй ээ? Бие хүн байхыг хүснэ. Би бие хүн болохоор хорвоогийн амьдрал туйлын муу муухайг ойлгож байна... Явж сурах уу? Аав явуулахгүй... Оргож зугтах уу? Зүрх хүрэхгүй байна... Тэгээд би яах вэ?

	Люба гараа атгаж ширээ рүү толгойгоо тонгойлгов.

	— Ямар эвгүй байгааг чи хэрэв мэддэг сэн бол... Эргэн тойронд амьтай голтой нэг ч хүн алга... Ээжийг нас нөгчсөнөөс хойш аав бүгдийг хөөж явуулсан. Зарим нь  суралцахаар явчихсан... Липа явсан. «Унш!» гэж тэр захиандаа бичдэг. Тэгээд би уншаад л байна! гэж цөхөрсөн дуугаар өгүүлээд нэгэн хором чимээгүй болсноо гунигтайгаар:

	— Сэтгэлд хэрэгтэй зүйл номд байхгүй... Номд гарах олон зүйлийг би ойлгохгүй юм... Тэгээд уй гунигт автаад, дандаа л ганцаараа ном уншаад байхад уйтгартай. Хүнтэй ярилцмаар байх юм. Тийм хүн алга! Ой гутмаар... Ганцхан удаа амьдарна, гэтэл амьдрах цаг болоод байна... Хүн алга... Юуны тулд амьдрах юм бэ? Би чинь гянданд л суугаа хүн шүү дээ!..

	Фома хуруу гараа ширтэн сууж Любагийн яриаг сонсохдоо ихээхэн зовлон буйг нь хэдий мэдрэвч учрыг нь үл олох аж.

	Тэгээд бүсгүйг уйд дарагдан дуугүй болоход юу хэлэхээ олж ядан, хий л зэмлэх адил:

	— Ном чамд ямар ч хэрэггүй гэж чи сая өөрөө хэллээ шүү дээ, тэгсэн атлаа «ном унш!» гэж намайг сургах юм...

	Тэрээр Фомагийн нүүр өөд харснаа нүдэнд нь хорсол тодорч:

	— Намайг шаналгаж буй энэ бүхэн зовлон чамд халдварлаасай. Чи над шиг элдэв бодлоосоо болоод шөнө ч унтаж чадахгүй, бүх юм чиний эсрэг босож, чи ч бас бүхнийг эсэргүүцдэг болоосой... Та нарыг цөмийг... би үзэн ядаж байна...

	Нүүр нь час улайж, ууртай ширүүн харж, хорон үг хэлэхэд нь ч гомдсонгүй, дэмий л гайхах аж. Люба хэзээ ч түүнтэй ингэж ярьж байгаагүй.

	— Чи яаж байна? гэж Фома түүнээс асуув.

	— Чамайг бас үзэн ядаж байна! Чи... Чи юу юм? Үхээнц, хоосон амьтан, яаж чи аж төрөх юм бэ? Чи хүмүүст ямар тус болох юм? гэж их л хорсолтойгоор аяархан өгүүлнэ.

	— Хүнд юу ч өгөхгүй, өөрсдөө л олж авдаг юм байгаа биз!.. гэж Фома хэлэхдээ энэ үг Любаг улам уурлуулна гэж мэдэж байв.

	Зэмлэх үгний хүч чадалд автан хорон үгийг нь чих тавин чагнахад хүрч Фомаг бүр дөхөж суухад Люба уурлаж, зэвүүцсэн царайтай буруу харж, дуугүй болов.

	Гудамжинд гэгээ тасарч, цонхны өмнөх далдуу модны мөчир дээр оройн жаргах нарны туяа гийх авч, тасалгаанд харуй бүрий болж байв. Цагийн том гэгчийн дүүжмэг шилний цаанаас хором бүрд цухалзан, бүүдгэрхэн цайвалзаж, бүдэг дорой авиа гарган, баруун зүүн гар тийшээ савчин цохилох аж. Люба босож ширээн дээр дүүжлээстэй дэнг барив. Бүсгүйн царай цонхигор, ширүүн дүртэй харагдахад:

	— Юунд чи над руу дайрна вэ? Учрыг нь би олохгүй юм... гэж Фома биеэ барин өгүүлэхэд

	— Чамтай ярихыг хүсэхгүй байна! гэж Люба ууртайяа хариу өчив.

	— Дураараа л бол... Гэлээ ч гэсэн би ямар буруутай юм бэ?

	— Чи ойлгооч!.. Надад бүгчим, бухимдам байна... Ийм амьдрал гэж байх уу? Ингэж амь зууж болох уу? Би хэн бэ? Эцгийндээ суугаа бүсгүй... намайг гэр орноо янзлуулах гэж л байлгаж байгаа юм... Тэгээд л хадамд очно... Ахиад л гэр орны ажил...

	— Энэнд чинь би ямар хамаатай юм? хэмээн Фома асууруун. 

	— Чи бусдаас дээрдэх юмгүй.

	— Тэгээд л би чиний өмнө буруутай болов уу?

	— Тэднээс дээр байхыг чи хүсэх ёстой...

	— Тэгж би боддоггүй гэж үү? гэж Фома дуу алдав. Бүсгүйг үг хэлэх гэтэл яг тэр үед хаа нэгтээ хонх дуугарахад сандлын түшлэг налж, тэрээр:

	— Аав... гэж аяархан хэлэв.

	— Жаахан байж байгаад ирэхгүй дээ!.. Чиний яриа тун сонин байлаа. Сонсмоор л байна... гэж Фома өгүүлэв.

	— Ээ, энэ чинь, хөх тагтаанууд, хүүхдүүд минь! Цайлж сууна уу? Любовь, аавдаа цай хийчих!.. гэсээр Яков Тарасович орж ирэв.

	Өвгөн тааламжтайяа инээмсэглэж, гараа илбэн Фоматай зэрэгцэн суугаад хажуу өөд нь тоглонгуй ёворч:

	— Юу гэж донгодож сууцгаана даа? гэж асуув.

	— Дэмий л юм... хэмээн Люба хариу өчив.

	— Чамаас асуугаа юу? Чи эм хүнийхээ ажил үйлээ л бодоод сууж бай!.. гэж эцэг нь царайгаа янз болгон зандрав.

	— Оройн зоогийн тухай л би Любад ярьсан юм гэж өвгөний яриаг Фома таслав.

	— Мө-өн! Тэр зоогийн тухай би ярина даа!.. Чиний янзыг би ажиглалаа... Чи биеэ олиггүй авч явж байна лээ...

	— Өөрөөр хэлбэл юу гэсэн үг вэ?.. гэж Фома сэтгэл гонсгордуу байдлаар хөмсөг зангидан асуухад:

	— Өөрөөр хэлбэл... ер нь л болохгүй л... байна лээ дээ... Жишээ нь, мужийн сайд чамтай юм ярьж байхад чи дуугүй л зогсож байх юм...

	— Би түүнтэй юу ярих вэ дээ? Эцгээ алдах тоогүй явдал гэж байна лээ... Тийм гэж би мэднэ ээ... Тэгэхлээр би юу гэх вэ?..

	— «Тэнгэр бурхан надад энэ золгүй явдлыг оноожээ. Гэвч эрхэмсэг ноёнтон, өчүүхэн би юу гэх билээ?..» гэх юм уу иймэрхүү юм хэлэх байсан... Мужийн сайд нар чинь хүү минь, хүн амьтны хүлцэнгүй байдалд дуртай шүү дээ! 

	— Тэгвэл би өмнө нь хонь шиг номхон байх хэрэг үү? гэж Фомаг инээмсэглэхэд:

	— Хонь шиг ч номхон, чоно шиг шазруун байх ч хэрэггүй, зүгээр л өмнө нь «Та нар бидний эцэг, бид хүүхдүүд чинь...» гэсэн шүү хэлбэл... цаадах чинь уяраад явчихна.

	— Тэгж яах юм?

	— Юмыг яаж мэдэх вэ! Хүү минь, мужийн сайд хэрэг болно шүү!..

	— Аав аа, та наадахдаа юу зааж өгч байна аа? гэж Люба зэвүүцэн хэлсэнд:

	— Юу заагаа вэ?

	— Долигонохыг...

	— Мэдэмхий амьтан, бүү худал чалч! Долигонож, бялдуучлахад биш, улс төрийн бодлогод амьдралын ухаан зааж байна. Чи явж, бидэнд зууш бэлдэж авчир, хэрэггүй юманд бүү хошуу дүр... Тэнгэр чамайг тэтгэг! 

	Люба алчуураа сандлын түшлэг дээр хаян шалавхан босож өрөөнөөс гарахад аав нь нүдээ онийлгож хойноос нь хараад хуруугаараа ширээ тогшлон:

	— Фома, би чамайг сургана. Чамд би ёстой жинхэнэ, үнэн гүн ухаан заана... Хэрэв заяа чи ойлговоос амьдралдаа алдах гэж байхгүй...

	Өвгөний духны үрчлээ нь дээш доош болж байхыг харахад слав бичгийн мөрүүдтэй адилхан юм шиг санагдав.

	— Фома хүү минь, нэгэнт л хорвоод амьдарч байгаагаас хойш эргэн тойронд болж буй зүйлийн талаар бодох л хэрэгтэй. Яагаад гэвэл? Мунхаг ухаанаасаа болоод чи өөрөө эс хохирвол, мулгуу тэнэг зангаараа чи бас бусдад зовлон учруулж чадахгүй. Аан гэж бай, хүний алив үйл хэрэг хоёр талтай байдаг. Нэг нь илэрхий, нүдэнд өртөж байгаа нь хуурамч, нөгөө тал нь далд, тэр нь л үнэн нүүр нь юм шүү дээ. Чухамдаа ажил хэргийн утга учрыг ойлгож мэдье гэвэл үүнийг л олох хэрэгтэй..! Жишээлбэл, энэ хоног төөрүүлэх газар, хөдөлмөрийн байр, настныг тэжээх газар гэх мэтийн янз бүрийн газар ямар учиртай юм бэ? Яах гэж байгуулсан юм? Бодох л хэрэгтэй.

	— Юуг нь бодох вэ дээ. Мэдээж үгээгүй, ядуучуудад л зориулж... гэж залхуутай хэлэв.

	— Ээ дээ! Хүү минь! Заримдаа хэн нэгэн хүнийг луйварчин, зальхай амьтан гэдгийг цөм мэдсээр байвч, эхээр нь биш эцгээр нь Иван эсвэл Петр гэж авгайлдаг.

	— Та юу гэж түүнийг ярьж байгаа юм?

	— Ажилд хамаатай... Энэ байр, газрууд ядуу үгээгүйчүүдэд зориулагдсан, Христосын гэрээслэлийг биелүүлж байгаа... гэж байна. За, тийм болог! Үгээгүй чинь хэн бил ээ? Үгээгүй гуйлгачин гэдэг бол хувь заяаны эрхээр бидэнд Христийг санагдуулсан Христийн дүү, хүмүүсийн цатгалан занг түгшүүлж, бид бүхний хүнлэг нинжин сэтгэлийг сэрээн, амьдралын турш жингэнэж явдаг бурхны хонх билээ... Тэрээр цонхны доор зогсоод «Христийг бодож...» гэж аялгуулах нь бидэнд Христийг сануулж, түүний ойр дотнын хүмүүс тэтгэж дэмжих, тус хүргэж байх ариун гэрээслэлийг бодогдуулна... Гэтэл хүмүүсийн амьдрал Христийн сургаалаар явахгүйгээр заяагдсан болохоор Есүс Христос бидэнд огт хэрэггүй болов. Бид түүнийг нэг биш, түм бум дахин тэлж зовоосон боловч, амьд-амьдралаас түүнийг бүрмөсөн хөөчхөж чадахгүй л, ах дүүс ядуус гадаа гудамжаар нэр алдрыг нь дуурьсган дуулж, бидэнд түүнийг цаг ямагт сануулж, бодогдуулсаар ирлээ... Тэгээд л бид нэг арга бодож олсон нь энэ гуйлгачдыг тусгай байранд хорогдуулж, гадуур хэсэж бид бүхний нинжин сэтгэлийг хөдөлгөхгүй байлгах гэсэн хэрэг...

	— Үгүй мөн, догь оо! гэж Фома загалмайлсан эцгээ бүлтийн харж гайхахад:

	— Ямар вэ дээ? гэж Маякин уулга алдаад нүд нь баяртайгаар гялалзах аж.

	— Үүнийг талийгаач яагаад мэдээгүй юм бол?.. хэмээн Фома тэвдэн асуухад:

	— Хүлээж бай! Болоогүй. Цаашаагаа юу болохыг л сонс л доо!.. Бүр доор болсон... Бид үгээгүйчүүдийг бага мөнгө зарж хооллочхоод өвгөд хөгшидгүй, өвчтэй зовлонтой гэхгүй цөмийг ажиллуулж... тэдэнд өглөг өгөхгүй, элдвийн ноорхой амьтдыг гудамжнаас зайлуулаад, ядуурал, зовлонг олж харахаа больж, хорвоогийн бүх амьтан гэдэс цатгалан, мөр бүтэн явдаг болжээ хэмээн боддог болно... Энэ бүх есөн шидийн байр газрууд үнэнийг хаацайлах, бидний ахуй амьдралаас Христийг хөөж гаргах л... Мэдэв үү?

	— Тийм ээ! гэж Фома өвгөний овжин ярианд бүр мангууртан өгүүлэхэд:

	— Болоогүй ээ! Шалбаагийн бүр ёроолыг гартал шавхах хэрэгтэй гэж Маякин гараа хий даллан дуугарав.

	Өвгөний нүүр үрчлээтэн унжуу махигар хамар нь татавхийн хоолойд нь шунал, уярлын аястай дуу чичирхийлэн байв.

	— Одоо энэ хэргийг нөгөө талаас нь харъя л даа! Ядууст энэ байр сав барихад, настны тэжээх газарт хэн их хөрөнгө гаргаж байна? Баячууд, худалдаачид л шүү дээ!.. За тэгвэл хэн захирч залж байна? Язгууртан, түшмэл, элдвийн улс, бид л биш. Тэд хууль, сонин хэвлэл, шинжлэх ухаан... Урьд тэд газрын эзэд байсан, гэтэл тэдний өнөөх газар орхигдож, тэд цөм албанд оржээ... Одоо тэгэхлээр хамгийн чадалтай хүмүүс хэн бэ? Сая сая хөрөнгө мөнгөтэйгөөрөө худалдаачид л энэ улсад тэргүүлэх хүч. Тийм үү?

	— Тийм! гэж санал нэгдээд Фома загалмайлсан эцгийн нүд нь гэрэлтэн нэгэн зүйлийг гүйцэд хэлээгүйг ойлгож цааш нь дуулах сан гэх хүсэлдээ хөтлөгдөв.

	— За, чи а-ан гэж бай! гэж өвгөн үгээ зөөн, их л сүртэйгээр, — Амьдралыг худалдаачид бид барьж байгуулаагүй, бидэнд өнөө хүртэл энэ хэрэгт хошуу дүрэх мэдэл ч байгаагүй. Амьдралыг биднээс өөр хүмүүс зохион байгуулж, элдвийн новшнууд, алхаг залхуу, арчаагүй ядуус, аймхай дорой амьтдаар дүүргэж, амьдралыг новшруулж, гутаан бузарласан учир бурхны ухаанаар ариутгах хэрэгтэй! Гэтэл бид л ариутгаж, бид л ядууст мөнгө зарж, бид л тэдэнд тусалдаг... Чи бодоод үз л дээ! Хэрэв бид урж тастаагүй юм бол хүний цамцанд нөхөөс тавьж яах юм? Хүний байр сууцыг засварлаад яах юм? Тэнд л суудаггүйгээс хойш... Хэрэв бид хөндлөнгөөс ажиглаж, алив муу муухай үржин, бүхнийг багалзуурдах үед тэд бидэнд хандаж, «Ноёд оо, туслаач!» гэхэд нь л бид тэдэнд «Ажиллах бололцоо олго! Өөр маягийн амьдралыг байгуулахад биднийг оролцуул!..» гэхэд биднийг оруулангуут бид тэр даруй амьдралыг алив бузар муухай, хэрэггүй зүйлээс нь даруй ариутган цэвэршүүлнэ. Тэгэхэд л эзэн хаан үнэнч албат нь хэн болохыг ажил хийдэггүй хэчнээн олон хүнийг цуглуулснаа ариун мэлмийгээрээ үзэн соёрхох болно... Ойлгов уу?

	— Ойлголгүй яах вэ? гэж Фома өчив.

	Загалмайлсан эцгийнхээ ийнхүү түшмэдийн тухай ярихад зоог дээр байгаа улсыг санаж, өнөөх шалмаг нарийн бичгийн дарга санаанд орж тэр бөөрөнхий эр лав жилдээ мянган рублиэс илүүгүй орлоготой байхад Фомагийнх сая байна гэж гэнэт бодогдов. Гэтэл энэ хүн чөлөөтэй, төвөггүй амьдарч явахад, Фома амьдарч чадахгүй, ичиж зовоод байдаг. Энэ зүйрлэл, өвгөний үг элдвийг бодогдуулж, толгойд нь — Үнэндээ ганцхан мөнгөний л төлөө ажиллаж байна уу? Тэгээд ямар ашиг байна? Нэгэнт л мөнгө эрх мэдэл өгдөггүйгээс хойш гэсэн түмэн бодол эргэлдэж гарав.

	— Уухайс даа! гэж Маякин нүдээ анивчихад:

	— Аяа! Манай эцэг яагаад..? Та түүнтэй ингэж ярьдаггүй байсан бэ? гэж Фома гомдолтойгоор асуухад

	— Ярихаараа л болсон. Хорин жил хэлсэн...

	— Тэгээд яасан? 

	— Эцэг чинь... Миний үгийг тэр ойлгоогүй... Талийгаач хөөрхий ухаан муутай хүн... За даа, тэгээд л эндэж... Хайран мөнгө үрээд...

	— Надад мөнгө хайран биш...

	— Тэр мөнгөний ядахдаа аравны нэгийг чи олж хураах гээд үз л дээ! Тэгвэл мэдэх болно! 

	— Би орж болох уу? гэх Любагийн дуу хаалганы цаанаас гарахад:

	— Болно... гэж аав нь хэлэв.

	— Та нар одоо юм идэх үү? гэж орж ирэнгээ асуухад:

	— За тэгье...

	Люба хоолны шүүгээ рүү очиж, сав суулгаа тажигнуулахад Яков Тарасович охин руугаа харан уруулаа жимийлгэн байснаа гэнэт Фомагийн өвдгийг алгадаж:

	— За, загалмайлсан хүү минь, сайтар тунгаан бод... гэлээ.

	Фома хариуд нь инээмсэглэн дотроо «Ухаалаг хүн, ааваас ухаантай юм...» гэж бодов.

	Тэгснээ даруй өөрөө өөртөө ярих шиг шал өөр дуугаар — «Ухаантай боловч ааваас муу...» гэж өгүүлэх мэт...

	
V

	Маякинд харьцах хоёрдмол харьцаа Фомад улам бүр лавширсаар байв. Үгийг нь анхааралтай, ихэд амтархан чагнаж суухдаа загалмайлсан эцэгтэйгээ уулзах бүр зэвүүцэх сэтгэл улам нэмэгдэж байгааг мэдэрч байв. Заримдаа өвгөн Фомад бие махбодын дур гутам байдалтай адилхан гутах сэтгэл ч төрүүлнэ. Энэ нь ялангуяа өвгөн нэгэн зүйлд сэтгэл дүүрэн, инээж байхад л өвгөний нүүрний үрчлээ царайныхаа хөдлөлийг даруй өөрчлөн чичирхийлж, хуурай, нимгэн уруул ярагдан, шүдний хар хар хугархай ёзоор, ор ил гарган, улаан сахал нь шаргалтан, инээх дуу нь зэвэрсэн цагаригийн хавиралдах чимээг санагдуулах аж. Фома сэтгэлээ нууж хааж чадахгүй, заримдаа Маякинд хэдэрлэж адайравч, өвгөн мэдээгүй аятай түүнээс нүд салгалгүй, алхах гишгэх бүрийг заана.

	Маякин мухлагтаа бараг очихгүй, залуу Гордеевийн усан онгоцны ажил үйлсэд шуурхайлан орж, Фомад зав чөлөө их гарах боллоо. Маякины хотын болон Ижил хавийн танил талын ачаар ажил нь өөдрөг явж байв. Харин ийнхүү өвгөн махруу зүтгээд байгааг Фома бодохдоо Любатай суулгахаар яг шийдчихэж хэмээн бодох болж, өвгөнөөс хөндийрүүлэхэд хүргэв.

	Фомад Люба аятайхан сэтгэгдэл төрүүлэх авч аюултай юм шиг санагдана. Хүнтэй суухгүй, энэ талаар эцэг юу ч дурсахгүй, үдшийн цэнгээнд оролцохгүй, залуусыг гэр орондоо ер урихгүй, Любаг бас хааш нь ч явуулахгүй. Любагийн найзууд цөм хань бүлтэй болжээ... Бүсгүйн ярихыг мөн л эцгийн яриа шиг амтархан чагнах бөгөөд Тарасын тухай хайрлаж, гуниглан ярих нь Фомад энэ нэрээр өөр нэгэн хүнийг магадгүй бүсгүйн хэлснээр яагаад ч юм их сургуулиа орхиж, Москвагаас явах болсон өнөөх Ежовыг ч юм уу л битүүхэн хэлээд байх шиг санагдана.

	Бүсгүйн ярианд энгүүн, цагаан санааны угаас ярьж буй зүйл олон гардгаас бүр өрөвдмөөр болж, тэрээр эрүүл саруул бус, сэрүүндээ дэмийрч байгаа мэт санагдах аж.

	Эцгийнхээ хойдын буян үйлдэх ёслол дээр Фомагийн гаргасан ааш худалдаачдын дунд цуурхал болж, базаахгүй яригдах болжээ. Бирж дээр очиход нь улс тааламж муутайхан харцгааж, нэг л янзтай ярилцах бөлгөө. Тэр ч атугай нэг удаа ард нь нам дуугаар их л зэвүүцсэн аястай

	— Гордеевынхан! Амны салиа арилаагүй хүүхэд!.. гэх дуулджээ.

	Энэ үгийг хэн хэлж байна гэж тэрээр эргэж ч харсангүй. Анхандаа тэр их сүрддэг байсан баячуудад нэг их сүйд болохоо больжээ. Тэд ашигтай наймааг нь нэг бус удаа өрсөж авсан бөгөөд хойшид ч мөн тэгж байх, мөнгөнд шунахай, бие биеийгээ чадахад бэлэн улс гэдгийг ойлгов.

	Энэ тухай загалмайлсан эцэгтээ хэлэхэд өвгөн:

	— Тэгэлгүй яах вэ! Худалдаа бол дайн, хор шартай эд. Тэр чинь мөнгөний төлөө тулалдаж байгаа хэрэг. Мөнгөнд амин сүнс бий... гэлээ.

	— Энэ бүхэнд би дургүй! 

	— Надад ч бас бүгд аятай санагддаггүй. Худал хуурмаг зүйл их байна. Гэвч наймааны ажилд шулуухан явахын аргагүй, бодол ухаан хэрэгтэй. Хүү минь, хүнд ойртохдоо солгой гартаа бал бурам, зөв гартаа хутга атга! 

	— Энэ ч эвгүй юм аа! гэж Фома бодлогошрон өгүүлэв.

	— Цаашдаа аятайхан болчихно оо... Дээр нь гараад авбал сайхан болчихно... Фома хүү минь, амьдрал гэдэг бол тун энгийн: «эсвэл чи бүгдийг хэмлэ, эсвэл шалбаагт хэвт...»

	Өвгөнийг инээмсэглэхэд аман дахь шүдний ёзоорыг хараад «Мөн ч олныг хэмлээ биз...» гэсэн бодол Фомагийн санаанд орж ирэв.

	— Бусдаас илүү, сайн гэх юмгүй гэж үү? Бүгдээрээ энэ үү?

	— Тэрнээс бусад нь гэхээр юм байна уу? Бүгд л сайныг хүснэ... Тэр сайн, илүү нь юу юм бэ? Хүний өмнө явж, дээр нь гарах уу... Хүн бүгд л амьдрал дээгүүр байр суурь эзлэхийг хичээнэ... Янз янз, гэхдээ л цөм гонхон адил тэртээ холоос бараатай байхыг заавал ч үгүй хүснэ. Хүн ер нь дээшээ, өндөрлөгт тэмүүлэх тавилантай. Тэр ч байтугай Иовийн номд ч бий: «Хүмүүн зовлонд төрж, Дээш тэмүүлэх нь оч адил» гэдэг. Чи ажиглаарай: тоглоомд хүүхдүүд ямагт бие биеэ давахыг боддог. Ер нь алив тоглоом дээд цэгтээ байдгаараа сонин билээ. Мэдэв үү?

	— Үүнийг би ойлгож байна! гэж Фома хэлэв.

	— Ойлгохоос гадна мэдрэх хэрэгтэй... Ганц ойлгосноор хол явахгүй. Чамд уул - дов болж, ус тэнгис - шалбааг шиг байхыг л хүс. Чиний насан дээр би гялалзаж явлаа. Чи тэгэхэд шагайгаад л суух юм...

	Өвгөн yэг л янзын энэ яриагаараа санасандаа хүрч Фома чих тавnн чагнасаар байгаад амьдралынхаа зорилгоо олж авав. Өвгөний өдсөн ярианд нэр хүндийг хүсэх бодлыг зүрхэнд шингээн өгснөөр тэрээр бусдаас дээр байх хэрэгтэй юм байна гэсэн үзэл бодолд лавтай хүрчээ. Зүрхэнд нь хэдий шингэвч дүүргэж чадахгүй байлаа. Учир нь Фомагийн Медынскаятай харьцах харьцаа нь үйлийн үрээр юм шиг байдалтай болжээ. Тэрээр цаг үргэлж түүнд татагдан, уулзмаар бодогдоод, уулзахаараа балмагдаж, эв хавгүй, мулгуу болчхоод байгаагаа ч мэдэж шаналж байв. Тэрээр Медынскаягийнд байсхийгээд очих боловч ганцаараа байна гэж бараг байхгүй, хажууд нь ёотонгийн хэлтэрхий дээрх ялаа шиг гангачуул шавааралдана. Тэд францаар ярьж, дуулж, хөхрөлдөнө. Харин Фома дуугүй сууж, атаа хилэнт нүдээр тэднийг ширтэнэ. Алаглуулж зассан зочдын өрөөний нэгэн буланд хөлөө хавчин дүнсгэр царайлан сууж тэднийг ажиглана.

	Бүсгүй Фома руу эелдэг харж инээмсэглэсээр зөөлөн хивсэн дээгүүр чимээгүйхэн өнгөрөхөд араас нь дагалдах хүмүүс янз бүрийн ширээ, сандал болон тасалгаагаар энд тэндгүй тавилсан элдэв гоёмсог, хэврэг зүйлсийн дундуур могой адил шалмаг хөдлөн явцгаах аж. Харин Фомаг явахлаар хөлийн чимээг хивс ч дарж чадахгүй, өнөөх эд агуурсад хувцас хунар нь шүргэж, доргиж унана. Төгөлдөр хуурын дэргэд аврах цагариг шидэхээр далайж байгаа усан цэргийн хүрэл баримал байх бөгөөд цагаригт өлгөөстэй утсан уяанд Фомагийн үс дандаа тээглэнэ. Энэ бүхэн Софья Павловнагийн болон бараа бологсдын инээдмийг хүргэхэд Фома ичиж зовж ихээхэн бажгадан.

	Гэхдээ түүнтэй хоёулхнаа байсан ч Фомад бас амаргүй. Түүнийг ялдам инээмсэглэлээр хүлээн авч зочдын өрөөний аль нэгэн тохитой буланд зэрэгцэн сууж, мигуй адил атиралдан, цаанаа нэг л шуналтай, битүүлэг уйтгартай харцаар нүд рүү нь ширтэн:

	— Би тантай ингэж суугаад ярилцах дуртай гэж тэрээр үгээ зөөж дуулах мэт уянгалуулан, — Эндээс би залхаж гүйцлээ... Эд уйтгартай... дагаж гүйсэн... Харин та бол... үнэнч, шив шинэхэн... Та ч гэсэн тэдэнд дургүй биз дээ?

	— Үнэн голоосоо дургүй! гэж Фома түс тас хэлэв.

	— Надад? гэж бүсгүй аяархан асуухад тэрээр хажуу тийш харан, шүүрс алдан

	— Та хэд дахин асуудаг юм...

	— Хариулахад хэцүү байна уу?..

	— Хэцүү ч биш л дээ... яах гэсэн юм?

	— Үүнийг мэдэх хэрэг байна аа...

	— Надаар бүү тогло!.. хэмээн Фома уруу царайлан өгүүлнэ.

	Тэгтэл Медынскаяд нүдээ том болгон туйлын их гайхсан аясаар:

	— Би тоглоо юу? Тоглох гэж юу гэсэн үг вэ?

	Царай нь амарлингуй, нигүүлсэнгүй гэм зэмгүй нь сахиулсан тэнгэрийнх шиг, итгэхгүй байхын арга алга...

	— Би танд хайртай, дуртай! Танд дургүй байж болох уу? гэж Фома шуудхан хэлчхээд дараахан нь нам дуугаар, гунигтайгаар:

	— Энэ бол танд хэрэггүй л дээ!.. хэмээн ярив

	— За та ч... үгээ хэлчихлээ! гэж Медынская сэтгэл ханамжтай санаа алдан, холдож суугаад, — Таныг ингэж ярихад би их дуртай... цэл залуу, эвдрээгүй... Гар үнсэх үү?

	Фома бүсгүйн нарийхан цагаан гарыг дуугүй барьж, болгоомжтой тонгойн удаанаар шуналтай үнсэв. Бүсгүй гараа сугалан авч, хархүүгийн ийнхүү үнэнээсээ шуналтай байгаад санаанд орсон шинжгүй инээмсэглэн, гунхалзан Фомаг ичээдэг цогтой нүдээрээ түүнийг ховор, нандин, үнэхээрийн сонин үзмэр адил ширтэн байж,

	— Танд ямар их хүч, чадал, шинэ сэргэг оюун санаа... байна. Худалдаачид та нар өвөрмөц уламжлалтай, цоо шинэхэн бүхэл бүтэн үе, бие сэтгэлийн агуу их хүчтэй... Жишээ нь та бол эрдэнийн чулуу, таныг өнгөлөн засвал уу... мөн ч... гэж өгүүлэв.

	Танайд, танайхаар, худалдаачдынхаар гэж ярихад нь энэ үгээрээ өөрөөсөө түүнийг түлхэн зайлуулаад байх ч шиг гомдмоор, гунигтай санагдаж билээ.

	Тэрээр бүсгүйн навч цэцэг шиг анхилам, охин шиг энхрий ялдам жижигхэн биеийг харан суухад зарим үед барьж аваад, озон үнсэх сэн гэх балмад мугуйд хүсэл төрнө. Гэвч хүүхний гоо үзэсгэлэн, туяхан нарийхан бие, уян зөөлөн намбыг хэмхэлчих вий дээ гэсэн айдас төрүүлнэ. Харин эмэгтэйн уужуу тайван, ялдам тод дуу, болгоомжлох мэт харц нь түүний сэтгэлийн тэмүүллийг барин, сэтгэл санаа, хамаг бодлыг нь нэвт харж, ойлгоод байгаа юм шиг санагдах аж... Иймэрхүү сэтгэлийн догдлол ховорхон тохиолдох бөгөөд ер нь Фома энэ эмэгтэйг бишрэн үзэж, гоо үзэсгэлэн, үг яриа, өмссөн хувцас нь гайхлыг төрүүлэх бөлгөө. Тийнхүү бишрэн хүндлэхийн зэрэгцээ, өөрөөс нь давуу, тэдний хоорондын зааг ялгаа хурцаар мэдэгдэхүйд сэтгэлийн зовлонд умбана.

	Тийм байдал тэдний хооронд хялбархан тогтов. Хоёр гуравхан уулзаад л хархүү Медынскаяд бүр татагдаж, элдвээр шаналах болов. Медынская ийнхүү эрүүл чийрэг эрхэндээ оруулж, харц, дуугаараа идэр араатныг номхотгож байгаадаа бахдаж, ийнхүү зугаацан наадаж, давж чадаж байгаадаа итгэл төгс явах аж. Фома тэднийхээс сэтгэлийнхээ хямралдаа болон эрэмдэг зэрэмдэг амьтан шиг өөртөө уурлаж, эмэгтэйд гомдсоор явна. Тэгснээ л хоёр хоночхоод ахиад л сэтгэлээ тамлуулахаар хүрээд л ирнэ.

	Нэг өдөр Фома Медынскаягаас хулчгардуу янзтайгаар:

	— Софя Павловна! Та хүүхэдтэй байсан уу? гэж асуусанд

	— Үгүй ...

	— Би тэгж бодож байсан! гэж тэрээр их л баяртай дуу алдав.

	Тэр эмэгтэй түүн рүү гэнэн хүүхдийн нүдээр харан өгүүлрүүн:

	— Яагаад та үүнийг мэдсэн юм? Миний хүүхэдтэй байсан эсэхийг...

	Фомагийн нүүр улайж, толгойгоо гилжийлгэн хэдэн пүү жинтэй үгийг газрын гаваас гаргаж ирэх мэт үгээ зөөж ядан:

	— Хэрэв эмэгтэй... үгүй, хүүхэд төрүүлсэн эмэгтэйчүүдийн нүд нь... нэг л өөр...

	— Тийм үү? Ямар байдаг гэж?

	— Ичгүүргүй! 

	Медынская нарийхнаар жингэнэн инээхэд Фома даган инээд алдаж:

	— Өршөөгөөрэй! Би эвгүй... хэлчхэв үү дээ? гэхэд

	— Үгүй ээ, та ариун, хонгорхон сэтгэлтэй хүү, эвгүй юм хэлж чадахгүй. Тэгэхээр, миний нүд ичгүүр сонжуургүй юу?

	— Таны нүд сахиулсан тэнгэрийнхтэй адил! хэмээн Фома бахадсан, баярын мишээлт харцаар харахад цаадах нь өмнөөс урьд өмнө харж байгаагүй харцаар эх хүний харцаар, хайртай хүнийхээ төлөө болгоомжлох хайр дурлалын гунигтай харцаар ширтэн:

	— Хонгорхон минь яв даа... Би ядарчихлаа, амармаар байна... гэж өөдөөс нь харалгүй, суудлаасаа ч боссонгүй.

	Фома ч дуулгавартай гараад явав.

	Энэ явдлаас хойш нэг хэсэгтээ Медынская нэлээд хатуухан, үнэнээсээ, түүнийг өрөвдөх мэт, маягтай байснаа, дараа нь тэдний харьцаа ахин муур хулганатай наадах мэт хэлбэртэй болов.

	Фома Медынскаяд хэрхэн харьцдагаа загалмайлсан эцгээсээ нууж чадаагүй, гэтэл нэг өдөр өвгөн нүүр амаа ёжтой үрчийлгэн:

	— Фома! Тархи толгойгоо алдчихгүйн тулд чи байсхийгээд бөндгөрөө тэмтэрч үзэж бай! 

	— Юү боллоо гэж тэр вэ?

	— Юу байх вэ, Сонькаг л хэлж байна. Чи дэндүү их тийшээ гүйх юм! 

	— Танд ямар хамаатай юм? Ер нь тэгээд та Сонька гээд байхдаа яадаг юм?..

	— Надад бол яах вэ дээ!.. Чамайг шуллаа гээд надаас юм унах биш... Сонька гэдгийг ч хүн бүгд мэддэг. Хүний гараар могой барих дуртайг нь ч цөм мэднэ.

	— Ухаантай шүү! гэж Фома шийдэмгий хэлэн гараа халаасандаа хийж хөмсөг зангидан бас боловсролтой... гэв.

	— Ухаантай, боловсролтой... тэр үнэн... Тэр чамайг боловсруулж байна... Ялангуяа түүнийг тойрсон анхиагүй салбадайнууд...

	— Анхиагүй амьтад биш ээ... бас л ухаалаг улс! Би тэднээс суралцаж байна... Би хэн сэн бил ээ? Юу ч мэдэхгүй амьтан... Намайг юунд сургасан юм? Тэд бол ярихгүй, мэдэхгүй юмгүй, хүн бүр өөрийн хэлэх үгтэй. Та намайг хүн шиг болоход минь бүү саад бол гэж Фома хорсолтойгоор өвгөний үгийг эсэргүүцэв.

	— Аяа-яа! Чи ямар хачин ярьдаг болчхоо вэ? Дээвэр лүү асгарах мөндөр мэт, ...ширүүн дориун..! За яах вэ... хүн шиг болох сон гээд байгаа бол, бол л доо! Тэгэхийн тулд архины гуанзаар л явсан нь аюулгүй, тэнд Софьягаас дээр хүмүүс байдаг. Залуу хүү чи ядахдаа хүн таньж сур л даа... Софьяг үз л дээ... Тэр юу болж харагдахыг хичээнэ? Байгалийн чимэг шавж хорхойноос цааш юмгүй!..

	Үнэнээсээ уурлаж зэвүүцсэн Фома шүдээ зуун, халаасандаа гараа лав хийж, Маякинийхаас гарч одов. Гэвч өвгөн ахиад л Медынскаягийн талаар элдвээр хэлж гарав.

	Онгоц үзээд зогсоолоос буцах замдаа Фома загалмайлсан эцэгтэйгээ хамт том уужуухан чарганд явахдаа ажил төрлөө их л эвтэй, хөхиүнээр ярилцаж суув. Тэр үе бол гуравдугаар сар байлаа. Чарганы улнаас ус гарч, цас бараг ханзарч, цэлмэг тэнгэрт наран тааламжтайяа найрсгаар мандах бөлгөө.

	Очоод, өнөөх хатагтайндаа л юуны түрүүнд очих уу? гэж Маякин ажил төрлийн яриагаа таслан гэнэт асуухад:

	— Очно оо! хэмээн Фома дурамжхан хариулав.

	— За-а... Бэлэг дандаа өгдөг үү? гэж тэрээр энгийн, их дотночлон асуув.

	— Ямар бэлэг? Яах юм! гэж Фома гайхав.

	— Бэлэг өгдөггүй юм уу? Үгүй ер өө... Чамд дурлаад зүгээр л чамтай явдаг хэрэг үү?

	Фома ичиж зовж, уурласандаа дүрсхийж, өвгөн рүү огцом эргэж, зэмлэнгүйгээр:

	— Настай хүн байж, ичмээр юм ярих юм! Софья тэгж хөлс мөнгө болох уу? гэхэд Маякин уруулаа тамшаалж, гунигтай дуугаар:

	— Чи чинь ямар тэнэг амьтан бэ? Ёстой усан тэнэг! гэж уурлан, — Түй! гэж нулимж, — Ямар ч мал ваар савнаас уухдаа шавхруу үлдээнэ. Харин тэнэг амьтан заваан ваарыг бурхан шиг тахих гэж... Чөтгөр ав! Чи цаадхадаа шуудхан очоод л «Таны нууц амраг чинь болъё. Би залуу хүн, та нэг их юм бүү шаардаарай! гээрэй...

	— Загалмайлсан эцэг! Ийм үг би сонсох хүсэл алга!.. Танаас өөр хүн байсан бол уу!.. гэж царайгаа барайлган ширүүн өгүүлэв.

	— Надаас өөр хэн ч чамд ингэж хэлж сануулах вэ дээ! Аяа, тэнгэр минь! Софья энэ өвөлжингөө чамайг мэхлээ биз дээ? Үгүй муу янхан! 

	Өвгөн жигшиж зэвүүцсэн байртай, дууны нь өнгөнд хорссон харамссан аяс сонстоно.

	Фома Маякинийг урьд өмнө ийм байхыг ер үзээгүй тул өөрийн эрхгүй чимээгүй л байв.

	— Цаадах авгай чинь чамайг эвдчихнэ! Ээ муу авгай, чамайг эвдчихнэ ээ! Садар эм!..

	Маякины нүд анивчин, уруул нь чичирхийлэн, Медынскаягийн тухай хорсолтой дуу алдан, их л шуналтай ярьж гарав.

	Өвгөн үнэн юм ярьж байгааг Фома мэдэрч байлаа. Түүний амьсгал давхцан:

	— За гайгүй ээ! гэсээр тэрээр Маякинаас буруу харж суув.

	— Хүүе! Чи шалавхан гэрлэх хэрэгтэй! хэмээн өвгөн дуу алдав.

	— Христосыг бодож ингэж бүү ярь! гэж Фома бувтнав.

	Маякин загалмайлсан хүү рүүгээ харан, дуугүй болов. Фомагийн царай унжийн цонхийж, дутуу ангайсан уруул, уйтгарласан харцанд нь гайхсан, эргэлзсэн байдал дүүрэн харагдана... Замын хоёр талаар цасан хучлагаасаа хагас дутуу салсан тал үргэлжилнэ. Чарганы улан доогуур ус харлан гарч, морьдын туурай доороос заваан шавар үсчих аж.

	— Залуудаа хүн тэнэг байх юм... гэж Маякин дуу алдсанаа цааш нь: — Өмнө нь модны хожуул байхад л араатны хоншоор гэж харна. Ха-ха! 

	— Ойлгомжтой ярь л даа! хэмээн Фома дүнсгэр царайлахад:

	— Юуг нь ярих вэ? Тодорхой хэрэг: охин-зөөхий, авгай-сүү, авгай-амархан, охин-хэцүү... Болдоггүй л юм бол цаад Сонькадаа очоод шуудхан л... ийм... тийм... гээд хэлчих! Мулгуу амьтан! Юунд уурлаад байгаа юм?

	— Та ойлгохгүй л байна... гэж тэрээр аяархан хэлэхэд:

	— Юуг нь би ойлгоогүй бил ээ? Ойлгож байна аа! 

	— Сэтгэл... хүнд сэтгэл байдаг!.. гэж хархүү бас л нам дуугаар өгүүлэхэд, Маякин нүдээ анивчин — Тэгвэл ухаангүй л гэсэн үг... гэв.

	
VI

	Уйдаж өширхсөн хорсол өвөртлөн хотод буцаж ирсэн Фомад Медынскаяг доромжилж, элэг барих сан гэсэн нэгэн хүсэл оргилж байв. Шүдээ чанга зууж, гараа халаасандаа лав шургуулж, хөмсгөө сүртэй зангидан цээжээ урагш түрэн гэрийнхээ ханхай өрөөнүүдээр хэдэн цагийн турш холхив. Уцаар хорслоо давтаж балбах мэт тэрээр шал хүндээр, нэгэн хэмээр гишгэлэн:

	— Сахиулсан тэнгэр болж зүсээ хувилгасан... өөдгүй амьтан...

	«..энэ бүхэн гүжир гүтгэлэг ч байж мэднэ...» гэсэн итгэл найдварын очхон сэтгэлийн дотор үе үе улалзах бөлгөө.

	Гэвч тэрээр загалмайлсан эцгийнхээ ярианы хүч чадал, итгэл үнэмшилтэйг санах тусмаа шүдээ чанга зууж, цээжээ улам урагш түрнэ.

	Маякин ийнхүү Медынскаягийн хамаг муу муухайг илчилсэн нь Фомагийн хувьд эмэгтэйтэй илэн далангүй байх боломж өгснийг тэрээр мөдхөн ойлгов. Хаврын ид ажилд дарагдаад хэд хоног зав зайгүй явах зуур жигших зэвүүцэх сэтгэл нь намджээ. Хайртай хүнгүй болох нь гэх харамсал, эмэгтэйд уурлах бодлыг намжаав, бүсгүйтэй хавьтахад амархан гэсэн бодол саваагүйтэх дур хүргэж, тэрээр Софья Павловна дээр очоод юу хүсэж байгаагаа шулуухан хэлнэ гэж дотроо төлөвлөжээ.

	Ирсээр байгаад танил болчихсон болохоор Фомаг «Хатагтай байгаа юу?» гэж асуухад шивэгчин нь:

	«Зочдын өрөөнд орно уу?» гэв.

	Тэрээр баахан хулчийснаа... толинд өөрийнхөө сюртук дээлтэй чилгэр гоолиг биеэ, том хар нүд, памбагар хар сахалтай төв бор царайгаа хараад биеэ цэхлэн том өрөөн дундуур итгэлтэй алхлав...

	Харин өмнөөс нь намуухнаар, баяр хөөргүй инээх шиг, нэгэн зүйлд гоморхож, сэтгэл зүрхийг уяраавч, анхаарал халамжийг эрэлхийлэвч амсаж чадахгүй гэдгээ ч мэдэх мэт нэгэн хачин авианууд угтан золгов. Хөгжим уйтгар гуниг төрүүлэх учир Фома сонсох дургүй аж. Тэр ч байтугай архины гуанзны «машин» (хөгжим) аль нэг уйтгартай ая тоглож гарахад ч гунигтай, залхуутай санагдан, өнөөх «машин»-ыг зогсоохыг гуйж, энэхүү үггүй атлаа гомдол, нулимс дүүрэн яриаг тайван сонсож чадахгүйгээ мэдрэн түүнээс зайлсхийнэ. Тэгээд ч тэрээр зочдын өрөөний хаалганы дэргэд өөрийн эрхгүй зогтусав.

	Хаалгандаа өнгө өнгийн сувс урт урт утсаар хэлхэн өлгөсөн нь үзэхүл өвс ургамлын чамин хээ угалз үүсгэн утас уяа нь аяар чичирхийлэн, агаарт цэцэгсийн цайвар сүүдэр эргэлдэх бөлгөө. Гэхдээ энэ тунгалаг хаалт зочдын өрөөний доторхыг хүмүүсийн нүднээс далдалж үл чадна. Медынская өөрийн дуртай буландаа дэртэй буйдан дээр суугаад мандолин хөгжим тоглож байна. Хананд дүүжилсэн япон том шүхэр, бараан палаажтай жижигхэн эмэгтэйг өнгө алаглах хослолоор халхлах бөлгөө. Улаан бүрхүүл доорх өндөр, хүрэл чийдэн оройн туяаны гэрлээр түүнийг гийгүүлнэ. Нарийн чавхдасны уян эгшиг дулаан, явцуухан бүүдгэр тасалгаанд гунигтайхан чичирхийлнэ. Бүсгүй мандолинаа өвдгөн дээрээ тавьж, чавхдасыг зөөлөн даран урагш нэгийг ширтэн сууна.

	Түүн рүү Фома хараад бүсгүй ганцаараа байхдаа олны дунд байдаг шигээ тийм үзэсгэлэнтэй биш, царай төв болж, хөгшиндүү, нүдэнд нь энхрийлэл, даруу байдал үл илрэн уйтгартай харагдана. Байр байдал нь цуцсан шинжтэй, босох гээд чадахгүй байгаа мэт...

	Хархүү ханиалгасанд эмэгтэй цочиж:

	— Хэн бэ? гэж сандран асуухад:

	— Би байна аа! хэмээн сувсан хаалтыг гараараа ярж хариу өчив.

	— Аа, та яагаад ингэж чив чимээгүй хүрээд ирэв? Тантай уулзсандаа баяртай байна... Суу, суу... Яагаад ойрдоо үзэгдэхээ болио вэ? гээд түүн рүү гараа сунгангаа нөгөө гараараа дэргэдээ байгаа жижигхэн түшлэгтэй сандал руу заан, нүдээрээ баяртай инээмсэглэв.

	Фома дэртэй буйдан руу сандлаа ойртуулан, их л хамаагүй янзаар:

	— Зогсоол орж усан онгоц үзээд... гэв.

	— Хээр талд цас их үү?

	— Зөндөө... Гэхдээ их хайлж байна. Зам ус ихтэй... Фома түүн рүү харж инээмсэглэв. Түүний их л эрээ цээргүй аашилж, зан байдал өөрчлөгдсөнийг мэдэв бололтой. Хормой хотоо засаж, түүнээс зайлж суув. Тэр хоёрын хараа тулгарахад бүсгүй доош тонгойж:

	— Цас хайлж байна! хэмээн бодлогошрон чигчий хуруундаа зүүсэн бөгжөө үзэн өгүүлэв.

	— Тийм ээ... гол горхи болж урсаад... гэж Фома гутал руугаа харан хэлэв.

	— Зүгээр... хавар боллоо...

	— Одоо ч нэг болох вий...

	— Хавар айсуй... гэж бүсгүй дахин аяархан хэлэхдээ үг бүрийнхээ дуу авиаг чих тавин чагнана.

	— Хүмүүс дурлалцаж болно... гэж Фома инээмсэглэн хэлээд юунд ч юм гараа чангаар базлав.

	— Та дурлах гэж байна уу? хэмээн Медынская их л хуурай асуув.

	— Би давгүй ээ. Аль хэдийн дурлачихсан... Насан турш түүнд дурлачихсан гэхэд, бүсгүй түүн рүү зэрвэсхэн харснаа хөгжмөө ахин тоглож эхлэнгээ:

	— Та амьдралаа эхэлж байгаа нь юутай сайхан хэрэг билээ... сэтгэл хүч чадлаар дүүрэн, хар буруу юмгүй... хэмээн бодлогошрон ярина.

	— Софья Павловна! гэж Фома аяархан дуудсанд бүсгүй эелдэгхнээр яриаг нь зогсоож:

	— Хонгор минь! Азна! Өнөөдөр би танд... нэг л сайхан... зүйл хэлье!.. Хал үзсэн хүн зүрх сэтгэлийнхээ гүн рүү хараад, гэнэт тэнд хэдийн умартсан нэг зүйлийг олж үзээд... тэр зүйл зүрхний угт хаа нэгтээ байж байгаад залуу насныхаа анхилам үнэрийг алдалгүй... эргэн санахад... дахин хүн рүү өглөөний ариун тунгалаг агаараар үлээн...

	Чавхдас дээгүүр хуруунууд нь чичирхийлэн хөдөлж, эмэгтэйн намуун хоолой, чавхдасны хөг аялгуу зүрхийг нь энхрийлэн гижигдэх мэт Фомад санагдана. Гэвч өөрийн санасандаа бат итгэлтэйгээр... бүсгүйн ярихыг хэдийгээр чагнавч, утгыг нь ойлгохгүй «Ярьж л бай. Одоо би чамайг юу гэж ярьсан ч итгэхгүй» гэж бодно.

	Эл бодол уур эгдүүг нь хүргэнэ. Бүсгүйн ярихыг урьд адил анхааралтай, итгэлтэй чагнаж чадахгүй болсондоо харамсана.

	— Яажшуу амь зуухаа та бодож байна уу? гэж эмэгтэй асуухад:

	— Заримдаа бодоод л, мөн — мартчих юм... Бодох

	ч зав алга! гэж Фома инээмсэглээд, — За тэгээд, юуг нь бодох бил ээ? Хүмүүсийн амьдарч явааг харж л сууна, тэднийг л дуурайх хэрэг болдог байх даа...

	— Битгий л тэгж үзээрэй. Биеэ хайрла... Та ийм... сайн хүн. Танд нэг л онцгой зүйл бий. Тэр нь чухам юу гэгчийг би мэдэхгүй... Гэхдээ л мэдэгдээд байгаа юм... Та өөрийн зиндааныхны ердийн замаар явахгүй гэдэгт би итгэлтэй байна. Яасан ч явахгүй... Танд амьдрал туйлын бэрхтэй байх болно гэж санагдаад байна. Мөнгөний хойноос амь тавин амьдрах танд аятай байхгүй... Танд нэг л өөр зүйл... би мэдээд байгаа... гэж хурдан ярихад нүдэнд нь сэтгэл түгшсэн байртайг Фома хараад: «Яах л гээд байгаа бол доо?» гэж бодов.

	Медынская түүн рүү сандлаа ойртуулан нүүр лүү нь хараад итгэмээр өгүүлрүүн:

	— Амьдралаа арай өөрөөр зохио... Та бол чадалтай, залуу хүн...

	— Хэрвээ би сайн л юм бол бүх юм сайн сайхнаар л байх ёстой! гэж Фома дуу алдахдаа сандарч зүрх нь түг түгхийн дэлсэж буйг мэдэрч байв...

	— Аяа! Хорвоод сайн хүмүүс муу хүнээс ч илүү зовдог... гэж бүсгүй гунигтай хэлэв.

	Тэгснээ дахиад л хуруун доороос нь хөгжмийн чичирхийлсэн аяс уянгалав. Одоо л ярих юмаа эс гаргавал хожим ер хэлж чадахгүй гэдгийг Фома мэдэрч байв.

	«Тэнгэр тэтгэг!» хэмээн санаандаа өгүүлээд тэрээр хүчлэн байж, аяархан: 

	— Софья Павловна! Би нэгийг... хэлэх гэсэн юм... Хэлнэ... Шуудхан, ний нуугүй л байх хэрэгтэй... Та эхлээд намайг өөртөө татаад, одоо болохоор хөндийрч байна... Таны яриад байгааг мулгуу би ойлгохгүй... Та биеэ хаацайлах гэж байна... Би мэдэж байна... Намайг яах гэж ирснийг та ойлгож байна уу?

	Фомагийн нүд нь сэргэж, үг хэлэх тусмаа дуу нь чангарч байв. Эмэгтэй бүх биеэрээ урагш гуйван, сандрангуйгаар 

	— Больж үз! гэв.

	— Үгүй ээ, ярина! 

	— Таны юу хэлэхийг би мэднэ...

	— Бүгдийг нь мэдэхгүй ээ! гэж Фома сүрдүүлээд босож ирэн, — Харин би таны тухай бүгдийг мэднэ, бүгдийг...

	— Тийм үү? Тэгэх тусмаа надад бүр сайн! гэж Медынская тайван өгүүлэв.

	Тэрээр дэртэй буйдангаас бас өндийж, нэг тийш явах аядсанаа, хоёрхон хором хэр зогссоноо байрандаа эргэж суув. Нүүр царай нь бодлогошронгуй, уруулаа жимийж, харин доош харсан тул Фома нүдийг нь харж чадсангүй.

	«Таны талаар би бүгдийг мэднэ» гэхэд л бүсгүй айж сандарч, ичиж зовохдоо өөртэй нь тохуурхаж байсандаа буруугаа хүлээж гарна. Тэгэхлээр нь Фома чанга тэвэрч уучилна гэж бодож байжээ. Гэтэл ондоогоор эргэж: тоомсоргүй тайван байхыг хараад хэлэх үгээ олохгүй бажгадаж, өмнө нь өөрөө л бүр самгардаж хоцров.

	— Бүр сайн... гэж үгээ бүсгүй хөндийгөөр, шазруун давтаад, — Та тэгэхлээр бүгдийг мэдэж авав уу? Мэдээж намайг баахан муулаа биз... Би таны өмнө... буруутай нь буруутай... Гэвч... би биеэ цагаатгах гээгүй...

	Медынская дуугүй болсноо, гэнэт ууртайгаар гараа дээш өргөн толгойгоо барьснаа... гэзэг үсээ янзлав.

	Фома гүнээр сүүрс алдав. Дөнгөж л сая л сэтгэлдээ мэдэрсэн нэг найдварыг бүсгүйн энэ үг арчин үгүй хийв. Фома толгойгоо сэгсчин их л зэмлэнгүйгээр:

	— Заримдаа би таныг хараад «Яасан ч гоё сайхан хүүхэн бэ... Хонгор минь!» гэж дотроо боддог байсан. Тэгэхэд өөрөө... аяа, би буруутай... муруутай гээд л байх юм гээд дуу тасалдав. Харин бүсгүй сэмхэн инээд алдан:

	— Та ямар сайхан... инээдтэй юм... гэв.

	Мань хархүү бүсгүйн уйтгартай инээмсэглэл, зөөлөн үгэнд уяран хий л ширтэнэ. Цээжинд нь бүсгүйн эсрэг буцлан байсан хүйтэн цэвдэг, хатуу хахир бодол нүдний нь бүлээн дулаан, харцанд хайлан уусжээ. Одоо бүсгүй бага хүүхэд адил жижигхэн, хөөрхийлөлтэй санагдав. Бүсгүй аргадаад байгаа мэт энхрий уян дуугаар нэгийг ярьж, инээмсэглэхэд Фома юу ч сонссонгүй. Хий л үгийг нь таслан:

	— Илэн далангүй хэлэх гэж би ирсэн... Хэлнэ ч гэж бодсон... Гэтэл юу ч хэлж чадсангүй... Хэлмээргүй байна. Зүрх шантрав. ...Та над руу амьсгалахад л... Ээ дээ! дэмий л тантай уулзлаа! Та миний юу бил ээ? Би явах хэрэгтэй.

	— Хонгор минь, азна, битгий яваарай! гэж бүсгүй яаруу хэлээд гараа сунган, — Юунд... тийм их ширүүн загнах юм. Надад бүү дурла... Би таны юу нь бил ээ? Танд өөр шиг чинь энгүүн, эвдрээгүй, өөр найз бүсгүй хэрэгтэй... Би уйдаж байна... Амьдралаа би гунигтай, хий хоосон өнгөрөөж явна... хүн хөгжилтэй амьдраад сурчихлаараа, баярлаж чадахаа больчихдог юм, хэцүү шүү дээ, түүнд! Тэр инээж чадахгүй, амьдрал л түүнийг шоолон инээнэ... Харин хүмүүс... А-аан гэж бай! Эх шиг чинь аминчлан захихад, сэтгэл зүрхнээсээ өөр хэний ч үгэнд бүү ор! Сэтгэл зүрхнийхээ аяар л амьдар. Хүмүүс юу ч мэдэхгүй, нэг ч үнэн юм хэлж чадахгүй... Тэдний үгэнд орох хэрэггүй! 

	Ойлгомжтой, энгүүн ярихыг хичээж, түүндээ болоод сандарч, үг нь хойно хойноосоо асгаран учир холбоогүй хөвөрнө. Уруулан дээгүүр нь хөөрхийлөлтэй инээмсэглэл тодорно.

	— Амьдрал хатуу ширүүн... Хэнийг ч атгадаа оруулах гэдэг, гагцхүү аргагүй чадал заасан хүмүүс л түүнтэй тулж чадна. Дийлэх үү? Аяа, амьд явахад юутай бэрхийг та мэддэг ч болоосой... Хүн өөрөөсөө эмээдэг болжээ. Хүн шүүгч, ялтан болон хуваагдаж, өөрөө өөрийгөө шүүж, өөрийнхөө өмнө цагаатгах арга хайж, гагцхүү өөрөө өөртэйгөө л байхгүйн тулд л жигшиж зэвүүцдэг, дургүй хүнтэйгээ ч өдөржин шөнөжин цуг байхаас буцахгүй.

	Фома толгойгоо өндийлгөн итгэж ядан гайхаж,

	— Юу ч ойлгохоо болилоо. Любовь ч бас л ингэж ярина...

	— Ямар Любовь? Юу гэж байна?

	— Эгч минь... Мөн л бас амьдралыг л элдвээр хэлж, гомдол мэдүүлнэ... Амьдарч болохгүй байна... гэдэг л юм.

	— Мөн их аз аа! Одоо ингэж ярьж байгаа нь сайн хэрэг...

	— Аз жарга-ал! Зовоож, шаналгаж байгаа л бол сайн, аз жаргал...

	— Хүүе, та... улс амьтны гомдол зовлонд цэцэн мэргэн санаа дүүрэн... цэцэн цэлмэг ухаан бол энэлэл зовлон...

	Эмэгтэйн ийнхүү итгэлтэй ярихыг сонсоод Фома гайхан эргэж, ийш тийш харав. Бүх юм хуучин янзаараа л, гэвч өнөөдөр нэг л өөр, хэдийгээр өнөөх олон жижиг эд юмс өрөө дүүрч, хана туурганд зураг, тавиурууд өлгөөстэй, өнгө өнгийн тод гялгар зүйлс хааяагүй нүднээ тусах аж. Чийдэнгийн улаавтар гэрэл түгшүүрт гуниг төрүүлэм. Үдшийн харуй бүрий өрөөн доторхыг нэлэнхийд нь бүрхэж, хааяа энд тэндхэн зургийн жаазны алтан хүрээ, шаазан эдлэлийн цагаан өнгө бүдэгхэн гялтганана. Хаалгануудыг зузаан даавуугаар битүү бүржээ. Энэ бүхэн нь Фомаг давчдуулж, хавчиж, хууртагдсан мэт түүнд санагдана. Эмэгтэйг өрөвдөнө. Гэвч бас эмэгтэй зэвүүг нь хүргэж:

	— Би тантай яаж харьцаж байгааг харж байна уу? Ээж чинь, эгч чинь байя гэсэн юм... Хэн ч, хэзээ ч надад тан шиг ийм дотно сэтгэл төрүүлж байгаагүй... Гэтэл та яагаад... над руу ингэж найрсаг бусаар харна вэ?.. Та надад итгэдэг, тийм ээ? Аль эсвэл үгүй юу?

	Хархүү өөдөөс нь харж санаа алдан:

	— Мэдэхгүй! Итгэдэг л байсан... гэв.

	— Одоо? гэж бүсгүй угтуулж шалахад:

	— Одоо бол — би явсан нь л дээр! Би юу ч ойлгохгүй байна... Өөрийгөө ч ойлгохоо болилоо... Танай руу ирж явахдаа... юу хэлэхээ мэдэж л байсан. Гэтэл шал өөр юм болчихлоо... Та намайг бүр өдөж, бүтэлгүй юманд хүргэчхээд эцэст нь би чиний эх! гэх нь "Боль, холд" гэсэн л үг биз! 

	— Би таныг өрөвдөж байгааг ойлгооч дээ! гэж бүсгүй аяархан халаглан хэлэв.

	Фомагийн бүсгүйд дургүйцэх уур хилэн нь улам дүрэлзэж, үг хэлэх бүрдээ яриа нь улам инээдэмтэй болж ирэв... Тэрээр юм ярингаа орооцолдоог гаргах гэсэн мэт мөрөө сэгсчих аж.

	— Өрөвдмөөр байна уу? Намайг өрөвдөх хэрэггүй... Даанч би... олигтой ярьж чадахгүй юм даа... Хэлээд өгөх юм сан танд... Та ч шуурхай л юм хийсэн дээ... Хүн өдчихөөд... ямар хэрэг байна? Аль эсвэл би таны тоглоом юм уу?

	— Би таныг зүгээр л хажуудаа л байлгах гэсэн юм... гэж эмэгтэй энгүүнээр, гэм буруутай аястай дуугаар өгүүлэв.

	Фома энэ үгийг дуулсангүй ганцаараа цааш нь:

	— Харин тэгтэл та эмээж, надаас тусгаарлахад хүрчихжээ. Гэмшиж байна. Амьдрал муу л гэнэ! Амьдралдаа гомдоод. Амьдралд юунд нь гомдоод байна аа? Ямар амьдрал тэр? Хүн бол амьдрал. Хүнээс өөр ямар ч амьдрал байх вэ... Та ямар нэгэн сүрдэм зүйл санаанаасаа зохиочхоод... өөрийгөө зөвтгөх, амьтны нүд хариулах эд... элдэв шалдав юм зохиож эрхэлчхээд — «Аяа амьдрал, Ээ дээ! амьдрал!» гэж л гаслах юм. Гомдолдоо даруулчхаад... бусдыг зовооно... Харин та замаа алдчихжээ. Гэтэл миний замыг алдуулж яах юм? Надад л муу байвал, танд ч бас муу байг гэсэн шиг энэ хорон санаа... Тийм үү? Таны байж байгааг! Тэнгэр бурхан танд гоо үзэсгэлэнг заяажээ, харин зүрх сэтгэл чинь хаана байна?..

	Фома өмнөөс нь харан зогсоод бие татвасхийснээ бүсгүйг хөлөөс толгой хүртэл зэмлэнгүй харцаар тойруулж харав. Одоо ярихад үг цээжнээс нь ч чөлөөтэй гарч, тэрээр нам боловч хүчтэй дуугарч, ярихад өөрт нь таатай болжээ. Бүсгүй толгойгоо өргөн, нүүр өөд нь нүдээ бүлтийлгэн ширтжээ. Уруул нь чичив татав хийж, завжинд нь үрчлээ тодорно.

	— Сайхан хүн бас сайхан амьдрах ёстой... Гэтэл таны талаар юу ярьж байна... гээд Фомагийн хоолой зангирч, гараараа дохин:

	— За баяртай! гэж бүдэг хэлэв.

	— Баяртай! хэмээн Медынская хариуд нь мөн аяархан өгүүлэв.

	Фома бүсгүйтэй гар барьсангүй, доороо эргэн холдож явснаа түүнийг өрөвдөөд танхимд орох хаалганы дэргэдээс мөрөн дээгүүрээ эргэж харав. Бүсгүй өнөөх л буландаа ганцаараа зогсож, гар нь хөдөлгөөнгүй их биеэ даган унжиж, толгой нь гилжийжээ.

	Ингээд явчхаж болохгүйг ойлгож Фома зовохдоо намуухнаар, гэхдээ гэмшсэн аясгүй:

	— Гомдмоор үг хэлчихсэн бол уучлаарай! Гэхдээ л би танд хайртай... гэж хүндээр санаа алдахад бүсгүй аяархан, нэг хачин инээд алдан:

	— Үгүй ээ, та намайг гомдоогоогүй... Яв даа! 

	— За, ингээд баяртай! гэж Фома аяархан хэлэв.

	— За... гэж бүсгүй намуухан хариулав.

	Фома гараараа сувсан утсыг ярахад шархийн дуугарч, хацрыг нь шүргэв. Тэрээр хацарт нь ийнхүү хүйтэн юм хүрэхэд цочин, зүрхэнд зөөлхөн авч давчуухан тор нөмрүүлчихсэн мэт цээжинд бүүдгэр, хүнд бодол орж ирэв.

	Шөнө орой болж саран мандахад хүйтэн агаарт нуга, мөнгөн хяруунд бөмбийн цайрна. Фома явган хүний замаар тэрхүү цагаан хяруун давхаргыг таягаараа хага яран явахад гунигтайяа шажигнах бөлгөө. Байшингийн сүүдэр зам дээр дөрвөлжилж харлан, харин моддын сүүдэр хачин хээ угалз болон тусах аж. Тэдний зарим нь газраас шүүрч аван алдан байгаа нарийн гар адил үзэгдэнэ.

	Улаавтар гэрэлтэй бүүдгэр жижигхэн тасалгааны буланд ганцаараа байгаа эмэгтэйг Фома төсөөлөн: — «Одоо тэр юу хийж байгаа бол доо?» хэмээн бодлоо. 

	«Түүнийг мартсан нь дээр...» гэж тэр шийдэв. Гэвч мартаж болохгүй, бүсгүй өмнө нь харагдаад, нэгэн үе өрөвдөж, нөгөө үе цочрол, уур уцаар хүргэнэ.

	Бүсгүйг цээжиндээ авч яваа юм шиг түүний тухай бодол хатуу хүнд, дүр нь тод томруун байлаа... Өмнөөс  нь нэгэн сүйх тэрэг дугуйгаараа чулуу мөргөлөн шөнийн нам гүмийг эвдэн, мөсөн дээгүүр чахран дуугарч, тэрэгч сүйхээр явагч хоёр тэргэн дотроо сэгсчүүлэн, хоёул урагшаа тонгойж, морьдтойгоо цуг нэгэн том бөөн бараан юм болон үргэлжилнэ. Гудамж гэрэл, сүүдрийн толбонд цоохортон тэртээ алсад газар тэнгэр нийлэн гадаа гудамжийг хана таглах мэт тийм их өтгөрөн харанхуйлах  аж. Энэ хүмүүс хаашаа явж байгаагаа мэдэхгүй байна гэж Фома яагаад ч юм боджээ... Өөрөө ч бас хаашаа явж байгаагаа мэдэхгүй байв... Зургаан том тасалгаа  бүхий байшин сав нь санаанд нь орлоо. Анфиса эгч нь  сүмд оччихсон... эргэж ирэхгүй, тэндээ л үхэх биз. Гэрт нь хашаач Иван, ганц бие тогооч хөгшин авгай Секлетея, шивэгчин хүүхэн, гутаарийн шиг монхгор хоншоортой сэгсгэр үстэй зөнөчихсөн хар нохой...

	«Гэрлэдэг хэрэг...» гэж Фома сүүрс алдан бодов.

	Амархан гэрлэчихнэ дээ гэж бодохоос эвгүй, бүр ч инээдэмтэй санагдана. Маргааш л загалмайлсан эцэгтээ хэлэхэд л сүй тавиад л сар болохтой үгүйтэй гэхэд л нэгэн эмэгтэй гэрт нь цуг байх болно. «Зугаалъя!» гэхэд л зугаална, «Явж унтъя!» гэхэд очоод унтана. Эхнэр нь түүнийг үнсэхийг хүсвэл нөхөр нь л дуртай байвал үнсчихнэ. Харин «за яах юм, боль» гэвэл гомдчихно... Түүнтэй юу ярих бил ээ? Фома сэтгэлдээ таньдаг бүсгүйчүүлээ саналаа. Тэдний зарим нь гоё сайхан хүүхнүүд л дээ, сууя л гэвэл аль нь ч гэсэн надтай дуртай сууна. Гэвч тэрээр хэнийг нь ч эхнэрээ болгох дургүй... Хүүхэн яаж эхнэр болох билээ... эвгүй, хөгийн байх... Гэрлэх ёслолын дараа хос залуу унтлагын өрөөндөө ороод хоорондоо юу ярих бил ээ? Хэрэв ингээд гэрлэчихвэл чухам юу гэж хэлэхээ бодоод Фома нэг ч аятайхан үг олоогүйдээ ичиж зовоод инээд алдав...

	Маякины Любаг санав. Тэр бол өөрөө яриа өдөж, өнөөх ойлгомжгүй, учир утгагүй үгээ цувуулна даа! Любагийн үг нэг л биш, түүний зиндааны, зүс, царай, нас ойролцоо бүсгүйчүүлийнхээс шал өөр...

	Любагийн гаргадаг гомдол дээр санаа бодол нь эргэлдэнэ. Бүх ойр дотнын хүмүүс, дандаа л түүнтэй амьдралын тухай ярьдагт гайхан чимээгүйхэн явлаа. Эцэг нь, эгч, загалмайлсан эцэг, Любовь, Софья Павловна цөм л амьдралын учир начрыг сургамжилж, эсвэл амьдралын бэрхийг тоочно.

	Усан онгоцон дээр өвгөний хувь заяаны тухай хэлсэн үг амьдралын талаарх сургаал, зэмлэл, гашуун зовлон, ер нь янз янзын хүмүүсээс дуулсан, сонссон бүхнээ тэрээр дурсан санав.

	«Амьдрал гэж юу юм бэ? Амьдрал хэрэв хүн биш юм бол... Гэтэл хүмүүс өөрсдөө бус, өөр л нэг юм байгаа, тэр л амьдрахад нь саад болоод байгаа мэт ярьдаг. Энэ юу гэсэн үг вэ?» гэж эргэцүүлэн бодов.

	Залуугийн айдас гэнэт хүрч, давхийн даруй эргэн харав. Гудамжнаа хов хоосон, чимээ аниргүй байшингуудын бараан цонхнууд шөнийн харанхуйд бүдэг ялгарч, хана, туурга, хашаагаар л Фомагийн араас сүүдэр нь дагах бөлгөө.

	— Тэрэгч! гэж тэрээр чанга хашхирч, хурдлан алхахад тас хар, дуу шуугүй сүүдэр нь ч бас араас нь айсан янзаар давхийн гулсах аж.

	
VII

	Мединскаятай уулзсанаас хойш бараг долоо хонолоо. Бүсгүйн дүр Фомагийн нүдэнд өдөр шөнөгүй харагдаад, сэтгэл шаналан зовуурьтай байлаа. Яваад очмоор, цуг баймаар бодогдовч, хөмсөг зангидан тэрхүү хүсэл мөрөөдлөө дарах гэж уур хилэнгээ зориудаар бадрааж, өөртөө бодох зав өгөхгүйгээр ажил хөөцөлдөнө. Хэрэв түүн дээр очвол урьдынхаасаа нэг л өөр болчихсон, урьд адил эелдэг дотно тосож угтахгүй, цаанаа нэгэн онцгой сайхан итгэл, бодол төрүүлэм яруу тод мишээхгүй гэж тэрээр бодно. Тэгж бодож зовоод, шал өөрөөр угтана гэхээс л шаналан зовж, биеэ барьсаар байв.

	Ажил төрөл, эмэгтэйг бодох гиюүрэл энэ бүхэн ч түүнд амьдралын талаар эргэцүүлэн санахад саад болсонгүй. Сэтгэлд нь түгшүүр оруулсан амьдрал гэгч тааврын талаар тэрээр тунгаан бодсонгүй, бодож чадахгүй, гагцхүү хүмүүсийн ярихыг л чих тавин сонсоно. Тэд түүнд юу ч тайлбарлаж өгсөнгүй, гагцхүү гайхах сэтгэлийг нэмэгдүүлж, эргэлзэх ч сэтгэгдэл төрүүлэх бөлгөө. Тэд цөм овжин, зальтай, ухаалаг учир тэдэнтэй харьцахдаа ямагт туйлын сэрэмжлэх хэрэгтэй. Чухал зүйлд тэдний хэн нь ч санаснаа хэлэхгүй гэдгийг тэрээр хэдийн мэддэг болжээ. Тэднийг анхааралтай ажиглаад, амьдрал хүнд байна, зовлонтой байна гэж үглэн дуулахад итгэхгүй байх болов.

	Юм бүхнийг Фома дув дуугүй, сэжиглэнгүй харцаар ажиглах болж, духанд нь нарийн үрчлээ суужээ...

	Нэг өглөө бирж дээр очиход загалмайлсан эцэг нь

	— Ананий ирсэн... Чамайг ир гэж байна... Орой чи оч, үгээ сайн цэнэ!.. Ажил төрлийн чинь талаар ам алдуулах гэж цаадах чинь оролдох байх... Зальтай хөгшин чөтгөр... Тэнгэр өөд харж байгаад л сарвуу нь энгэр зааманд хүрч, түрийвчийг чинь сугалчихна гэж мэдээрэй... сэрэмж хэрэгтэй...

	— Бид түүнд өртэй юм уу? гэж Фома асуув.

	— Тэгэлгүй яах вэ! Чиргүүл онгоцны үнэ төлөөгүй, ...түлээ ч саяхан авсан... Мөнгөө бүгдийг авъя гэвэл битгий өг... Рубль бол наалдацтай эд шүү... гарт чинь хэдий хэр эргэлдэнэ, тэр хэмжээгээр л мөнгө наалдаад, унацтай...

	— Мөнгөө нэхвэл, яаж өгөхгүй байх вэ?

	— Цаадах чинь уйлаад гуйг, чи бархираад өгөхгүй бай! 

	Ананий Саввич Шуров бол модны их гарын наймаачин. Тэрээр нүсэр том модон заводтой, сал явуулна, бас чиргүүл онгоц ч барина. Игнаттай хэлхээ холбоотой байсан. Нарс шиг цэх өндөр, гар урт, бавгар цагаан сахалтай энэ өвгөнийг урьд нь нэг биш удаа харсан.

	Энэ «Ойн хүн» шударга бус аргаар баяжсан, ойн хошууны нэгэн бөглүү сууринд олиггүй амьдардаг гэж хүмүүсийн ярихыг хэдий дуулсан боловч түүний ханхар сайхан бие, нүдэнд дулаахан царай, тод харц энэ бүхэн нь битүүдээ түүнийг хүндлэх сэтгэл төрүүлнэ. Залуудаа Шуров ядуу тариачин байгаад ногооныхоо газар дахь халуун усны байрандаа цөллөгийн ялтан орогнуулж, хуурамч мөнгө хийлгэдэг байсан юм гэж эцэг нь Фомад ярьжээ. Тэр үеэс л Ананий баяжжээ. Нэг өдөр өнөөх халуун усны газар нь шатчихсанд, үнснээс нь хагархай гавалтай хүний нүүрс болсон хүүр гарчээ. Сууриныхан Шуров цөллөгийн хүнээ алж, гал тавьсан гэлцдэг байжээ.

	Хотын баячууд — цөм л аллага, дээрэм, гол нь хуурамч мөнгө хурааж л саяын хөрөнгөтэй болчихсон л гэж их ярьдаг байсан болохоор Фома яриаг бага балчраас сонссоор байгаад үнэн худлыг нь мэддэггүй, мэдье ч гэж бодолгүй өдий хүрчээ.

	Шуров өвгөн хоёр ч эхнэр үхүүлсэн: Анхны эхнэр нь хуримын дараах дэр нийлүүлсэн шөнө өвөрт нь үхчихжээ. Дараа нь тэр хүүгийнхээ эхнэрийг булааж аваад, хүү нь сэтгэлээр унаж архинд ороод арай л үхээгүй, ухаарч биеэ татаж аваад Иргиз рүү тэнээд явчихжээ. Хожим нь өнөөх явалддаг бэрээ үхэхлээр нэгэн хэлгүй ядуу охин гэртээ авчирч одоо болтол түүнтэйгээ суудаг, тэр нь амьгүй зулбадас гаргажээ. Фома зочид буудал руу Ананий руу очих зуураа өвгөний тухай эцгээсээ болон бусдаас дуулснаа эргэн санахад Шуров сонирхол татмаар бодогдож байжээ.

	Хажуугийн байшингийн зэвэрсэн дээвэр харагддаг ганцхан цонх бүхий жижигхэн тасалгааны үүдийг татан босгон дээрээ зогтусахад Шуров өвгөн дөнгөж сэрээд гараараа тулан орон дээрээ тонгойн суухад нь урт цагаан ооч сахал нь өвдөгт хүрчээ. Хэдийгээр бөхийсөн ч гэсэн тэрээр бараатай харагдана...

	— Хэн орж ирэв? гэж Ананий тонгойсон чигээрээ уцаартай, сөөнгө дуугаар асуув.

	— Би байна. Ананий Саввич, сайн байна уу?..

	Өвгөн толгойгоо аажуухан дээш болгон, том нүдээ анивчин Фома руу харснаа:

	— Игнатын хүү юу?

	— Тийм...

	— А-аан... тэр цонхны дэргэд суу... Ямар эр болсныг чинь харъя!.. Цай уух уу?

	— За, ууя...

	— Үйлчлэгч! гэж өвгөн цээжээ түхийлгэн дуудаад сахлаа шувтарч илбэн Фомаг үг дуугүй ажиглахад Фома өмнөөс нь духаараа харав.

	Өвгөний өргөн дух нь нэл үрчлээтэн, буржгар, буурал туг туг үсээ шанаа, шовхгор чих рүү нь унжиж, тайван цэнхэр нүд нь нүүрний дээд хэсгийг цэцэн цэлмэг, цэмцгэр төрхтэй болгожээ. Харин дарвагар улаан уруул царайд нь эс зохижээ. Урт, нарийн ээтэн хамар нь цагаан сахалд нь нуугдсан мэт өвгөнийг уруулаа ярахад шар шар хурц шүд цухуйна. Тэрээр ягаан эрээн нимгэн даавуун цамцан дээр торгон бүс бүсэлж, гуталдаа хар шарваар чихэж өмсжээ. Фома уруул руу нь харж суухдаа энэ өвгөний тухай яриад байдаг үнэн байх гэж бодов.

	— Чи багадаа эцэгтэйгээ их төстэй байсан юм!.. гэж Шуров гэнэт хэлээд санаа алдав. Тэгснээ хэсэг зуур дуугүй байснаа, — Эцгээ дурсан санаж байна уу? Аавыгаа бодож залбирдаг уу? Залбирах хэрэгтэй! гээд Фомагийн товч хариуг чагнан тэрээр цааш нь: — Игнат, хөөрхий, их нүгэлтэй хүн байсан. Гэмээ наманчилж чадалгүй өнгөрчихсөн, их хилэнцэт тэр хүн... гэхэд

	— Бусдаас илүү нүгэлгүй... гэж Фома эцгээ өмөөрөхөд:

	— Жишээ нь хэнээс... гэж Шуров өвгөн сүрхий тулгахад:

	— Нүгэлтэн хүмүүс мундах биш! 

	— Хорвоод талийгаач Игнатаас илүү хилэнцэт хүн ганц л бий. Улайрсан үгүйсгэх үзэлтэн, чиний загалмайлсан эцэг Яшка...

	— Та үүнийг лавтай мэдэж байна уу? гэж Фома инээмсэглэн лавлахад:

	— Би юу? Мэднэ ээ! гэж Шуров толгойгоо сэгсрэхэд нүд нь гунигтай болов. — Бурхны өмнө шүүгдэхэд надад ч амаргүй дээ!.. Бурхны ариун дүрийн өмнө их нүгэлтэй... Чөтгөр шулмыг ч тайтгаруулан... гагцхүү тэнгэр бурхны нигүүлсэнгүйд биширнэм. Тэгэхэд Яшка юунд ч үл итгэнэ, бурханд ч... Ийнхүү юунд ч үл итгэхийн учир хорвоогийн тоос хөдөлгөж байхдаа бас шийтгэгдэнэ!..

	— Үүнийг та бас мэдэж байгаа юу? хэмээн Фомаг асуухад:

	— Мэдэлгүй дээ!.. Чамд инээдэмтэй зүйлийг... намайг мэдэж байна гэж битгий сана. Мэргэн юм шиг... Их нүгэл хийсэн хүн ухаантай болдог юм... Нүгэл хүнийг юманд сургадаг... Тэгээд л Маякин Яшка ховорхон ухаантай байгаа юм...

	Өвгөний цаанаа итгэлтэй сөөнгө дууг чагнаж суухдаа:

	— «Үхэхээ... зөгнөөд байна» гэж Фома бодов.

	Цонхигордуу царайтай атигар биетэй үйлчлэгч халуун тогоо авчраад ойрхон ойрхон хурдан алхалсаар өрөөнөөс гарч явахад өвгөн цонхны тавцангаас нэг боодолтой юм задлан, Фома руу харалгүйгээр:

	— Чи адармаатай хүү байна. Харц чинь нэг л цаанаа битүү... бараан... Урьд тодхон нүдтэй хүн их байсан. Сэтгэл санаа нь ч илэрхий цагаахан... Урьд юм болгон хялбар... байсан. Нүгэл ч тэр, хүмүүс ч тэр... Гэтэл одоо... бүгд л ухаантай, цэцэн... ээ дээ!..

	Өвгөн цай чанаад, Фомагийн урдаас харан сууж ахин яриа дэлгэж:

	— Чиний насан дээр эцэг чинь... усан онгоцны ахлах ажилчин байхдаа манай гацааны ойролцоо ачаа хөсөгтэйгөө ирсэн... Чиний насан дээр Игнат ёстой шил шиг тунгалаг явсан. Харахад л андашгүй, хэн болох нь илэрхий. Гэтэл чамайг хараад ямар хүн гэдгийг мэдэгдэхгүй юм. Чи ямар хүн бэ? Залуу, чи өөрөө ч үүнийгээ мэдэхгүй... тэгээд л баларна даа... Одоогийн хүмүүс биеэ мэдэхгүй болохоороо л балардаг юм... Гэтэл амьдрал гэдэг чинь өрөмдөх өрөм л гэсэн үг, хүн тэндээс замаа олох ёстой... Бүгдээрээ л төөрөөд, будилаад... зэтгэрийн л бах ханана... Чи хө, гэрлэсэн үү? гэхэд нь:

	— Арай гэрлээгүй...

	— Гэрлээгүй явдаг... гэтэл бүр эвдэрчихсэн... Ажлаа аль хэр явуулж байна?

	— Хөдөлгөж л байна... Одоохондоо загалмайлсан эцэгтэй л хамтарч...

	— Одоо ч дээ, та нарын ажил ч гэж дээ... гэж өвгөн толгой сэгсрээд, нүд нь нэгэн үе бараантан, нөгөө үе гэрэлтэн намжирдаж, — Ажил, хөдөлмөрөө ч алд! Урьд худалдаачид ажил хөөцөлдөж.., цасан шуурганаар... харанхуй шөнөөр... мориор явдаг байсан... Дээрэмчид тэднийг замд отож, алж талж... нүгэл хилэнцээ цусаараа угаагаад тарчлан зовж үхдэг байсан... Одоо галт! тэргээр явж... цахилгаан утас илгээж... тэр байтугай бүр контортоо суугаад л ярихад нь таван мод газрын цаана сонстож байдаг юм хүртэл бодож олжээ. Үүнд чөтгөр шулмын ухаан ор оо доо! Хүн хөдлөхөө больж, зүгээр суугаад л орноос нь машин бүгдийг хийдэг болохоор бүр уйдаж цөхөөд хийх ажилгүй болохоор баларч байгаа нь тэр! Хүн машин зохиож, сайн юм бодож олжээ. Гэтэл тэр машин чинь чамдаа л шулмын хавх шүү дээ! Ажиллаж байхад нүгэл хийх зав байдаггүй, харин машинтай болсон үеД зав чөлөөтэй, дураараа байснаас хүн газрын амьтан өт хорхой наранд үхдэг адил сөнөнө. Эрх дураараа байснаас хүн үхнэ! гэв.

	Ананий өвгөн үгээ зөөж, баталж хэлэхдээ хуруугаараа ширээг дөрөв дахин тоншив. Нүүр царай нь бах ханасан янзтай гэрэлтэн, цээж нь түхэлзэн, мөнгөн буурал сахал нь сөрвөлзөх аж. Яриандаа бат итгэсэн нь илт, итгэлийн тэрхүү хүч Фомаг зовоож, сонсоход эвгүй байв. Саяхан л үнэн гэж итгэж явсан өвгөний тухай сонссон тэр бүхнээ аль хэдийн мартжээ.

	Ананий хэн нэг хүн Фомагийн ард зогсоод, өөрийн нь яриаг сонсохоос айн эмээж, ийнхүү айж байгааг үзээд бах нь ханаж байгаагаа олж үзэх мэт түүн рүү нэг л хачин харна.

	— Өнөөгийн та нар эрх дураараа байдлаасаа болоод үхэж мөхнө... Шулам та нарыг барьж, та нараас ажил хөдөлмөрийг чинь булаан оронд нь машин, цахилгаан утас өгчээ. За тэгэхлээр хүүхдүүд юунаас болоод эцгээсээ доор байна? Эрх чөлөөнөөс л! Тэгээд л архидаж, авгай хүүхнүүдтэй завхайрч байна...

	— Урьд ч мөн л завхайрч, архидаж л байсан шүү дээ... гэж Фома аяархан хэлэв.

	— Дуугүй бай! гэж Ананий нүдээ ширүүнээр эргэлдүүлэн хашхирч, — Тэр үед хүн чадал ихтэй байсан. Чадлаа дагаж нүгэл хийдэг юм! Тэр цагийн хүмүүс царс мод лугаа адил бат бэх байсан... Тэнгэр бурхан тэднийг чадалд нь тохируулж залхаана... Тэдний цогцсыг өлгөж, сахиулсан тэнгэрүүд цусыг нь хэмжиж үзэхэд нүгэл хилэнц нь бүх бие, цусны хүндээс давахгүй... Хэрэв чоно хонь барьж идчихвэл бурхан чоныг зэмлэхгүй. Харин өмхий муу харх хонь барьчихвал мэдээж, хархыг шийтгэнэ!..

	— Хүнийг бурхан хэрхэн залхаахыг хүмүүс яаж мэдэх вэ? гэж Фома бодлогошрон асуугаад, — Ер нь илэрхий л шүүх хэрэгтэй... гэв.

	— Илэрхий байж яах юм?

	— Хүмүүс ойлгож аваг...

	— Бурхнаас өөр хэн миний шүүгч байх вэ?

	Фома өвгөн рүү харснаа дуугүй болж доош тонгойв. Шуровын алж, галдсан өнөөх оргодол босуул ялтан санаанд нь орж энэ явдал үнэхээр болсон юм шиг санагдав. Энэ өвгөн лав эхнэр, бүсгүйчүүд, нууц амрагаа ясархаг цээжээрээ дарж, бадируун том гараараа энхрийлэн байж авсанд нь хөөж оруулж, энэ зузаан уруулаараа амьдралын шим шүүсийг нь сорж, шөрмөслөг урт гараараа тэвэрч байгаад өөд болчихсон бүсгүйчүүдийн цус уруул дээр нь хатаагүй хэвээрээ юм шиг...

	Одоо тэрээр удахгүй ирэх үхлээ хүлээн хийсэн нүглээ тоолж, хүмүүсийг зэмлэж «Бурхнаас өөр хэн намайг шүүх вэ?» гэж ярихыг сонсоод Фома дотроо «Үхэхээсээ айж байна уу? Үгүй юу?» гэж Фома өөрөөсөө асуугаад өвгөнийг муухай харж бодлогошров.

	— За, залуу минь, яаж амьдрахаа бод! эргэцүүлж бод... а-яа-яа! Би мөн ч олон жил амьд явлаа... Мод ургаж гүйцэхэд тайрч унагаад байшин барьжээ. Байшин нь бүр хуучирч мууджээ... Харин би энэ бүхнийг үзсэн, үзэж ч байна. Заримдаа амьдралаа бодоход «Ганц хүн үнэхээр ийм их зүйл яаж хийв? Энэ бүхнийг би үнэн туулж гарсан бил үү? гэлтэй байдаг. Өвгөн Фома руу ширүүн харж, толгой сэгсрээд дуугүй болов...

	Анир чимээ тасрав. Цонхны цаана байшингийн дээвэрт нэг юм аяархан тожигнож гудамжинд хүмүүсийн дүнгэнэн ярих, тэрэгний дугуйны хавиралдах чимээ сонстоно. Ширээн дээр халуун тогоо нэг л уйтгартайяа шуугихад Шуров аягатай цай руу ширтэн, сахлаа илж суухад цээж нь хэржигнэнэ...

	— Эцэггүй амьдрахад хэцүү байна уу? гэхэд

	— Дасаж л байна... хэмээн Фома хариулав.

	— Чи баян хүн... Яков үхэхлээр бүр ч баяжна... Ганц охинтой... Тэр охиныг авчих... Чиний загалмайлсан эгч, нэг хөхний эгч дүү... Тэр яах вэ дээ! Түүнтэй гэрлэчихвэл... яаж ингэж явах вэ? Аль хүүхэн л эргүүлээд явна уу?

	— Үгүй...

	— Ээ-дээ! Мөн ч... Худалдаачин үхэж устаж байна..! Надад нэг ойн цагдаа л ярьсан юм... үнэн худлыг мэдэхгүй... урьд бүх нохой чоно байжээ... хожим нохой болчихжээ... Тэрүүн шиг худалдаачид, би ч бас ноход болно... Шинжлэх ухаан судалж, бөндгөр дээрээ дэгжин бүрх малгай тавьчхаад... Хүн төрхөө алдахад л тус болох бүх л юм хийж... Биднийг бие биеэс нь ялгахын аргагүй. Бүх хүүхдийг гимназид оруулах ёстой болсон... Худалдаачид, тайж язгууртан, борчууд цөмд нь ав адилхан нэг өнгийн орог саарал хувцас өмсүүлж, ижилхэн ном үзүүлж... хүнийг мод адил л тарьж ургуулах болов... Энэ ямар хэрэгтэй юм бэ? Хэн ч... учрыг нь мэдэхгүй... Модны тайрдас ч гэсэн нэг нь нөгөөгөөсөө яраараа ялгаатай байхад, хүмүүс адилхан нүүр царайтай болгох гэж өөлж харуулдах гэнэ... Хөгшин бид... удахгүй өнгөрөөд өгнө... Магадгүй, тавин жилийн дараа гэхэд нартад... Саввачийн хүү Шуров хочтой Ананий гэгч хүн амьдарч байсанд хэн ч итгэхгүй биз. Тэгэхлээр Ананий би бурхнаас өөр хэнээс ч айж яваагүй... Залуудаа би тариачин байхдаа хоёр десятин8 илүү газартай байсан бол насныхаа эцэст арван нэгэн мянган десятин газартай, тэр газар нь нэл ой... мөнгө хоёр саяд хүрэв...

	 — Бүгдээрээ л мөнгө мөнгө л гэх юм... Мөнгө хүнд ямар баяр баясгаланг авчирдаг юм? гэж Фома сэтгэл дундуурхан хэлтэл

	— Х-ээн... гэж Шуров хүнгэнээд, — Мөнгөний ид шидийг ойлгохгүй чи ч олигтой худалдаачин болохгүй нь дээ! гэв.

	— Мөнгөний ид шидийг хэн ойлгож байгаа юм?

	— Би! хэмээн Шуров итгэлтэй өгүүлээд цааш нь, — Ер нь ухаантай хүн бүр... Яшка ойлгодог... Мөнгө үү? Хүү минь мөнгө чухал эд ээ! Чи өмнөө мөнгөө тарааж тавьчхаад, дотор нь юу агуулагддагийг бодоод үз. Түүнд хүний хүч чадал, оюун ухаан шингэснийг мэдэж авна... Чиний мөнгөнд чинь мянга мянган хүн амь насаа өгсөн... Харин чи тэр бүх мөнгөө галд шатаагаад, хэрхэн шатахыг нь харж болно... Тэр үед л чи өөрийгөө юмны эзэн гэж бодох болно.

	— Тэгдэггүй шүү дээ.

	— Тэгээд л тэнэг мунхгуудад мөнгө байдаггүй юм... Мөнгөөр ажил явуулдаг... Ажил хийж л ард олон гэдсээ тэжээдэг... Тэгэхлээр чи тэдний ч эзэн... Хүнийг бурхан юунд бий болгосон юм бэ? Хүнийг өөртөө мөргүүлэх л гэж... Бурхан ганцаараа байжээ. Гэтэл уйдаад байхлаар... захирч баймаар болохоор... Хүн гэдэг амьтан бурхны төс, дүрээр бүтээгджээ... бас эрх мэдэл хүсэмжилнэ... Тэгвэл мөнгөнөөс өөр юу хүнд эрх мэдэл өгөх вэ?.. За хө... Чи миний мөнгийг авчирсан уу?

	— Үгүй... гэж Фома хариулав.

	Өвгөний ярианд толгой нь дүнсийчхээд байтал ярианы сэдэв өөр тийшээ эргэж ажил албаны аястай болсонд дуртай байв.

	— Энэ дэмий! Хугацаа өнгөрсөн, төлөх болсон! гэж Шуров хөмсөг зангидан хатуухан хэлсэнд:

	— Тэн хагасыг нь маргааш аваарай...

	— Яагаад хагасыг гэж? Бүгдийг нь өг...

	— Бидэнд одоо мөнгөний хэрэг тун их байгаа...

	— Тэгээд мөнгөгүй болчхоо юу? Гэлээ ч гэсэн надад хэрэгтэй...

	— Азна л даа! 

	— Аа-а, дүү минь, хүлээж чадашгүй нь... Чи ямар эцэг шигээ биш... Та нар... амны салиа арилаагүй хүүхдүүд... найдваргүй улс... сар болоход хамаг хэргийг дээр доор нь оруулчхаад... би сүүлд нь хохирол үзнэ... Чи зүгээр маргааш л бүгдийг өг... Эс бол би өр төлөх баталгааг хэрэгсэхгүй болгоно... Энэ амархан шүү.

	Фома Шуров өвгөнийг хараад бүр гайхав. Өнөөх саяхан шулмын тухай зөнч мэргэн үг ярьж суусан өвгөн биш, хамрын нүхний нь хажууд ямар нэгэн судаснууд сүртэй гүрэлзэн, хахир, шунаг сувдаг янзаар харж байв. Хугацаанд нь мөнгөө төлөхгүй бол өр төлөх баталгааг хүчингүй болгож пүүсийн нэрийг баллаж мэдэхийг Фома ойлгов.

	 — Ажил урагшгүй байна уу? Эцгийнхээ хөрөнгө мөнгийг юунд үрэн таран хийгээ вэ? Нууж хаалгүй хэл дээ! гэж Шуров жуумалзахад нь өвгөнийг сорьж үзэхээр шийдэж Фома: 

	— Ажил нэг л урагштай биш байна... гэж царайгаа барайлган, — ... нийлүүлж байгаа юм алга.., барианд мөнгө аваагүй... хэцүү л байна... гэлээ.

	— Аа тийм үү? Туслах уу?

	— Төлбөрийн хугацаа сунгаж тусална уу? гэж Фома их л төв байдлаар доошоо харан өгүүлэв.

	— Эцэгтэй чинь эв түнжинтэй явснаа бодож тусалдаг юм бил үү дээ! Туслахаас л яая гэх вэ...

	— Хэдийн хугацаагаар сунгах бол?

	— Хагас жилээр...

	— Их гялайлаа...

	— Зүгээр... Тэгэхлээр арван нэгэн мянга чи өгнө шүү... Чи арван таван мянгын баталгаа бичээд өгчих... Тэр мөнгөнийхөө хүүг урьдаар төлчих... хоёр чиргүүл онгоцоороо чи дэнчин тавьсан бичиг надад өгөөрэй...

	Фома инээмсэглэсээр босож ирээд:

	— Та маргааш өр төлөх баталгааны бичгээ явуулчхаарай... Би бүгдийг нь нэгмөсөн төлчхөмз... гэж хэлэв.

	Фомагийн тохуурхсан харцнаас нүдээ салгалгүй ширтсээр Шуров уужуу тайвнаар маажлан суудлаасаа лагс биеэ дааж ядан босож ирэн:

	— Тэр нь дээр биз... гэв.

	— Хайрлаж үзсэнд гялайлаа! 

	— Хайрлах л байлаа, харин чи тийм бололцоо өгсөнгүй байна! гэж өвгөн шүдээ ярзайлган өгүүлэв.

	— Таны гарт орчихно...

	— Аятайхан л байх байсан! 

	— Юу хэлэх вэ, болгож тавих биз...

	— За, одоо залуу минь боллоо! гэж Шуров ууртай дуугарснаа, — Өөрийгөө чи тэнэг биш гэж бодож байвч... одоохондоо арай л эртэднэ... Ядахдаа надтай нэг хайнцчих, тэгсэн цагтаа л хөл газар хүрэхгүй баярлаж үз... Баяртай... Маргааш мөнгөө бэлдээрэй...

	— Санаа зоволтгүй... Баяртай...

	— Тэнгэр тэтгэх болтугай! 

	Буудлын өрөөнөөс гарч ирэхэд өвгөн Шуров удаан эвшээснээ сөөнгөдүү баргил хоолойгоор:

	— «Ариун эх дагина... бидэнд нигүүлсэнгүй сэтгэлийн үүдийг нээж хайрла...» хэмээн дуу аялахыг Фома сонсов.

	Өвгөн Фомад хоёрдмол сэтгэгдэл төрүүлэв. Тэрээр нэгэн бодлын аятайхан хүн шиг, бас тэгсэн мөртөө цаанаа л зэвүүн аж.

	Нүгэл хилэнцийн тухай өвгөний ярьсныг санаад, тэнгэр бурхны нигүүлсэнгүй сэтгэлтэйд итгэдэг санааны нь хүчийг бодож суухад өвгөнийг хүндэтгэх мэт сэтгэл төрлөө. «Бас л амьдралын тухайд л ярьж байна... Нүгэл хилэнцээ мэдсээр байж, уйлж унжих ч үгүй, гомдол гаргах ч үгүй... — Нүгэл хийсэн хойно зовлонгоо эдлэх л болно... Харин «өнөөх эмэгтэй яах бол?..» гэж Медынскаяг санаад, зүрх нь гуниглан базлав. «Тэр эмэгтэй нүглээ наманчилж л байдаг... албаар юм уу, аль эсвэл үнэхээр зүрх нь өвддөг эсэхийг бүү мэд...»

	Ананий Шуровт атаархаж байгаа юм шиг Фомад санагдахад тэрээр Шуров өөрийг нь шулах гэж оролдсоныг өөртөө даруй сануулав. Энэ бодол нь өвгөнийг жигшихэд хүргэж, эргэлзээ төрүүлж, сэтгэлээ барьж чадахгүй, инээмсэглэсээр Маякинийд очиж:

	— За би Шуровтой уулзаад ирлээ! гээд ширээний ард суунгаа хэлэв.

	Хир суусан халаад өмсөж, гартаа сампин барьсан Маякин савхин бүрээстэй түшлэгт сандал дээрээ тогтож ядан байж, их л цовоо янзаар:

	— Любава! Энэнд цай өгөөч! Фома, ярь ярь! Алив түргэл. Би есөн цагт Думийн хуралд очно гэлээ.

	Шуров ерийн баталгааг дахин бичиж өг гэснийг Фома инээд ханиад болон ярьтал,

	— А-а мөн тоогүй! гэж толгой сэгсрэн, — Хамаг юм баллачихлаа, чи! Хүнтэй ийм амархан тохиролцдог юм уу? Ээ, халаг! Яах гэж чамайг би явуулав даа! Өөрөө очсон болоосой... Цаадхыг чинь би нэг ганц араар нь тавих байсан юм гэж Яков Тарасович үглэв.

	— Чадах болов уу даа? «Би бол царс мод» гээд л байна лээ.

	— Царс уу? Тэгвэл би хөрөө... Царс сайн мод л доо... Гэвч үр нь зөвхөн гахайд л хэрэг болдог... Тэгэхлээр царс гэдэг чинь тэнэг болж таарна аа даа!..

	— Нэгэнт л өгөхөөс хойш...

	— Ухаантай улс бол... өгөх гэж нэг их яардаггүй юм... Тэгэхэд чи худалдаачин хүн байж...

	Яков Тарасович загалмайлсан хүүгийнхээ хийсэн энэ ажилд үнэнээсээ сэтгэл дундуур байлаа. Тэрээр нүүрээ үрчийлгэн, чимээгүйхэн цай аягалж байгаа охиндоо:

	— Ёотонгоо наашлуул, гар хүрэхгүй байгааг харахгүй байна уу? гэж уцаарлав.

	Любовийн царай цонхигор, нүд бүүдгэр, гар нь эв хавгүй, санжганахыг хараад Фома дотроо — «Эцгийнхээ дэргэд яасан ч хүлцэнгүй юм...» хэмээн бодов.

	— Цаадах чинь чамтай юу ярив даа? гэж Маякин асууруун

	— Нүгэл хилэнцийн талаар...

	— Тэгэлгүй дээ! Хүн бүрд өөрийн гэх ажил үйл нь чухаг... гэтэл тэр нүглийн тулам. Цөллөгийн газар, тамд түүнийг аль хэдийнээс хүлээж ядан байгаа...

	— Жинтэй л ярьж байна лээ! гэж Фома аягатай  цайгаа хутгах зуураа бодлогошрон өгүүлэв

	— Намайг харааж байна уу? гэж Маякин нүүрээ өнөөтэйхөн үрчийлгэн асуусанд:

	— Хараасан...

	— Чи тэгэхэд нь яав?

	— Би... чагнаж л суусан...

	— Юу гэж байх юм?

	— «Хүчтэйг өршөөдөг, хүчгүйд өршөөл байхгүй» гэж байна лээ.

	— Мөн цэцэрхэв ээ! Үүнийг чинь нохойн бөөс ч мэднэ...

	Загалмайлсан эцгийн Шуровт ийнхүү илэрхий дургүй байгаа нь яагаад ч юм Фомагийн зэвүүг хүргэж, тэрээр өвгөний царай руу харан жуумалзан:

	— Тэр танд дургүй юм байна лээ... гэхэд

	— Хүү минь, надад цөм дургүй байдаг юм... Би ямар хүүхэн биш, надад юунд нь дурлах вэ? Харин намайг хүндэтгэдэг... Ер нь эмээдэг хүнээ л хүндэтгэдэг шүү дээ! гээд өвгөн Фома руу сайрхсан янзтай нүд ирмээд:

	— Өвгөн жинтэй л ярьж байна лээ... гэж Фома үгээ давтаад «Ясны худалдаачид алга болж дууслаа... Хүн бүрийг л адилхан байлгахыг, нэг л янз байлгах арга ухаанд сургаж байна...» гэсэн.

	— Үүнийг болохгүй гэж байгаа бол, тэнэг амьтан! гэж Маякин зэвүүцэв.

	— Энэ яагаад сайн байгаа юм? гэж Фома эргэлзэн загалмайлсан эцэг рүүгээ итгэж ядан асуув.

	— Зүсэн зүйлийн хүмүүсийг нэг газар хөөж авчраад нэг л зүйлийг сэнхрүүлбэл ухаалаг хэрэг болно доо! Улсын хувьд хүн юу юм бэ? Нэг муу тоосго л гэсэн үг. Тэгвэл тоосгонууд өөр хоорондоо ижил байх ёстой. Мэдэв үү? Жин, хэмжээгээрээ адилхан хүмүүсийг би хүссэнээр л байрлуулна...

	— Тоосго байх хэнд аятайхан байх бил ээ! гэж Фома уруу царайлахад

	— Аятай аягүйг яриагүй, ажил төрөл ярьж байна... Хүн болгоны нүүрийг арчиж зүлгэж болохгүй, заримыг алхаар цохиход, алт ч болчих вий... Харин бөндгөр нь хагарна даа... Яая гэх вэ! Хэврэг л байсан хэрэг...

	— Өвгөн бас ажил хөдөлмөрийн талаар ярьсан... «Бүх юмыг машин хийх болж, хүн бүр задарч гүйцлээ...» гэсэн.

	— «Тэнэг нь дэндээд тэнэж явчих шахжээ» гэж Маякин унтууцан гараараа дохиод, — Чи яаж ийм дэмий юм чагнах дуртай байна, бүр гайхмаар! Тэр муу хөгшин хожуул машин гэж ямар ашигтай зүйл болохыг бодоод бодоод олсонгүй дээ! Машин бол төмөр эд! Түүнийг юуг нь хайрлах вэ дээ. Ажиллуулж л байвал, чамд мөнгө урсаж орж ирээд байна... Олон таван үггүй, элдэв төвөг удахгүй... эргэлдээд л чамд мөнгө өгөөд байна... Харин хүн бол амар заяа үзүүлэхгүй, өрөвдөлтэй... заримыг нь бүр даанч арчаагүй орилж, уйлаад, ёолж, ёохойлоод... гуйж гувшаад... шал согтчихоод... хэрэггүй зан мөн ч олон... Тэгвэл машинд бүх юм тооцоотой, илүү дутуугүй... За би явж хувцаслая... цаг боллоо гэв.

	Тэрээр гэрийн шаахайгаа шалан дээгүүр чирсээр босож явахыг Фома араас нь харж хөмсөг зангидан:

	— Зэтгэр ч учрыг нь оломгүй юм... Нэг нь нэг юм, нөгөө нь өөр юм яриад л...

	— Номд ч бас л тийм байдаг гэж Любовь аяархан өгүүлэв.

	Фома бүсгүй өөд харан, цайлган зангаар инээмсэглэхэд цаадах нь урдаас нь гунигтай, даруу харцаар харан муухан мушилзав...

	— Ном уншаад л байна уу?

	— Тийм ээ... гэж бүсгүй сулхан дуугарав.

	— Уйдаж байна уу?

	— Залхаж байна... Гав ганцаараа... Ярих хүнгүй...

	— Хэцүү л байгаа юм байна...

	Любовь юм хэлсэнгүй, толгой унжуулан алчуурынхаа цэцгийг хуруугаараа имэрч суув.

	— Хүнтэй суухгүй юу... гэж Фома өрөвдөнгүй хэлэхэд

	— Больж үз!.. гэж Любовь духаа муухай үрчийлгэн хариу өчив.

	— Юу боль гэж? Хүнтэй сууж л таарна шүү дээ!

	— Гэрлэх хэрэгтэй гэж бодож л байна. Гэтэл яаж гэрлэх бил ээ? Би хүмүүсээс өтгөн манангаар таслагдсан юм шиг надад санагдаад байна... өтгөн гэгчийн манан...

	— Энэ бол ном уншсанаас л гэж Фома итгэлтэй хэлэв.

	— Хүүе ээ! Би бүр юу болж байгааг ойлгохоо байлаа. Бүх юм хүнийх оргиод, санаанд хүрэх юм нэгээхэн ч үгүй... Юм болгон нэг л ёсоороо биш, юу нь яагаад байгааг өөрөө хэлж чадахгүй.

	— Нэг л биш, нэг л биш л гэх юм! гэж Фома амандаа бувтнаад энэ бүхэн номоос л болж байгаа юм... Нэг л биш гэдгийг чинь би ч бас мэдэрч байна... Бид цэл залуу болоод ч тийм байж болзошгүй...

	— Номоос бүгдийг ойлгож байна гэж эхлээд надад санагддаг байлаа хэмээн бүсгүйг өгүүлэхэд:

	— Наад бодлоо орхи! гэж Фома хайхрамжгүйхэн зөвлөв.

	— За, за! Яаж болих гэж? Хорвоод хэчнээн янзын үзэл байдаг гэж чи бодно! Ээ, тэнгэр минь! Тархи толгой хайрч хорсгосон бодол ч байдаг... Ертөнцөд байгаа бүхэн зохистой гэж нэг номд гардаг...

	— Бүх юм уу?

	— Бүх юм! Гэтэл өөр номд үүний яг эсрэг гардаг...

	— Энэ чинь дэмий юм биш гэж үү?

	— Юун тухай ярилцаж байна? гэсээр хүзүүндээ болон энгэртээ янз бүрийн медаль зүүсэн урт сюртук дээлтэй Маякин орж ирэв.

	— А-а даа... гэж Любовь царайгаа барайлган хэлэв.

	— Номын тухай л... гэж Фома үг нэмэрлэхэд:

	— Ямар ном?..

	— Энэний уншдаг ном... Хорвоогийн бүх юм зохицсон байдаг... хэмээн олж уншсан байна...

	— Тэгээд?

	— Яах вэ, худалч амьтад! гэж би хэллээ.

	— А-ан!.. гэж Яков Тарасович нүдээ анивчин, сахлаа имрэн бодлогошров.

	— Ямар ном юм? гэж тэрээр охиноосоо асуутал:

	— Жижигхэн... шар ном... гэж Любовь дурамжхан хариу өчив.

	— Алив чи тэр номоо энэ ширээн дээр тавьчих... Ертөнцийн юм бүхэн зохистой гэж зүгээр нэг хэлээгүй! Харж байна уу? Тун онож хэлсэн байна... Тэнэгүүд байдаггүй сэн бол энэ бүр ч үнэн байх сан. Гэвч тэнэгүүд суудлаа олдоггүй болохоор хорвоогийн бүх юм зохистой гэж хэлж болохгүй... Баяртай, Фома? Жаахан энд суух уу, эсвэл тэргээр дөхүүлэх үү?

	— Жаахан байя...

	Любовь Фома хоёр үлдээд,

	— Чиний аав чинь... гэж араас нь толгой дохисонд Любовь:

	— Ямар байна гэж? хэмээн асуув.

	— Юм болгонд оролцоод... үгээрээ булчих гээд байх юм...

	— Тийм ээ, ухаантай шүү! Тэгсэн мөртөө надад ямар хэцүү байгааг л ойлгодоггүй юм... гэж Любовь гунигтай хэлэв.

	— Би ч чамайг бас ойлгохгүй байна... Чи элдэв юм санаанаасаа зохиогоод...

	— Юу би зохиочхоо вэ? гэж бүсгүй уцаарлав.

	— Энэ бүхэн чиний бодол биш шүү дээ! Хүний л бодол...

	— Хүнийх, хүнийх... гэж Любовь нэг хатуу үг хэлэх гэснээ гэнэт таг болчхов. Тэгэхэд нь Фома түүнийг санаандаа Медынскаятай адилтган хараад:

	— «Ямар их ялгаатай юм бэ? Энэ хүмүүс... хүүхнүүд... Дандаа л өөр өөр... хэмээн гуниглан бодож суув.

	Гадаа харанхуй болж, өрөөнд тас харанхуй оргино. Салхи далдуу моддыг найгуулахад гишүү мөчир нь даарсандаа тасалгаанд орохыг хүсэх мэт байшингийн хана шүргэлнэ.

	— Люба! гэж Фома аяархан дуудахад бүсгүй толгойгоо өнгийлгөн өөдөөс нь харав.

	— Би Медынскаятай муудалцчихсан шүү...

	— Яах вэ дээ!.. 

	— Тэр намайг гомдоосон...

	— Муудалцсан ч болжээ. Тэрнээс биш, цаадах новш маягтай амьтан... чамайг буруу замаар хөтлөөд... Түүний тухай элдэв муухай яриа би дуулсан.

	— Тэр новш ч биш ээ! Чи тэр талаар юу ч мэдэхгүй. Бүгд худлаа! гэж Фома дүнсгэр царайлан хэлэв.

	— Тэгвэл өршөөгөөрэй! 

	— За, Люба, чи тэрний тухай муу үг бүү ярь... Ээ тэнгэр минь, би бүгдийг нь мэднэ ээ! Тэр өөрөө надад ярьсан...

	— Өөрөө гэнэ үү? гэж Люба гайхан... ямар хачин юм. Юу гэж байх юм?

	— Буруутай л гэж байна лээ хэмээн Фома хүчлэн өгүүлээд муухан жуумалзав.

	— Ердөө л тэр үү? гэж асуух бүсгүйн дуунд цөхрөнгүй аяс сонстсонд, Фома итгэлтэйгээр:

	— Үүнээс илүү яах вэ дээ! гэж өгүүлэв.

	— Чи түүнд их хайртай юу?

	Фома дуугүй цонх руу харан ичингүйрхсэн янзтай:

	— Мэдэхгүй... Одоо урьдынхаасаа илүү хайрлаж байгаа юм шиг бодогдоно...

	— Тийм хүүхэнд, яаж дурлаж болдог юм бол? гэж би гайхаж байна гэж Люба мөрөө хавчив.

	— Болохоор барах уу даа! гэж Фома дуу алдав.

	— Ойлгохгүй юм даа... Чи дасчхаад л тэр, уулзахгүй л байвал дээр...

	— Уулзаагүй!.. гэснээ тэрээр хэсэг зуур чимээгүй сууснаа халгаж ядан ийнхүү өгүүлрүүн:

	— Үгүй... яасан нь ч дээр юм уу?.. Тэр надад маш хэрэгтэй... Би түүнээс айдаг юм... Өөрөөр хэлбэл түүнд муу юм бодуулах би дургүй. Заримдаа бодоход ч ой гутмаар... Бүх л судас шөрмөсөө шажигнатал наргия гэж бодоход, Медынскаяг санангуут л зүрхэлдэггүй... «Тэр мэдчихвэл яана?» гэж айгаад...

	— Тийм бол... Чи түүнд хайртай л юм байна... Би ч гэсэн дурлах л юм бол... тэр юу гэх бол... гээд л айна даа.

	— Түүний юм болгон нь онцгой... ярихдаа ч тэр, бурхан минь мөн хөөрхөн шүү... Хүүхэд шиг жижигхэн...

	— Тэгээд та хоёр яасан юм? гэж Любовь шалгаана. 

	Фома тонгойн, түүн рүү сандалтайгаа хамт дөхөөд яагаад ч юм дуугаа намсгангаа, ярьж гарав. Медынскаяд хэлсэн үгээ дурсан ярих тусам тэр үгийг хэлэхэд хүргэсэн бодол санаагаа сэтгэлдээ дахин ургуулж:

	— Би түүнийг «Хүүе чи! Яах гэж надаар тоглосон юм бэ?» гэж уурсан, зэмлэсэн гэхэд Любагийн хацар нь улайж, сайшаан талархаж толгойгоо дохин,

	— Зүйтэй! Зөв. Цаадах чинь яасан?

	— Дуугүй л байсан... гээд Фома мөрөө хөдөлгөн уйтгартайгаар: — Ярьсан л даа, тэр яах вэ гээд гараараа дохиод чимээгүй болов. Люба гэзгээрээ оролдон бас дуугүй сууна. Халуун тогооны гал ч унтарчээ. Тэгтэл тасалгаанд улам харанхуй нөмөрч, гадагш цонхоор харахад харлан бараантана.

	— Дэнгээ бариач! гэж Фома хэлэв.

	— Чи бид хоёр зол жаргалгүй улс юм аа... гээд Люба сүүрс алдсанд Фомад эвгүй санагдаад:

	— Би золгүй хүн биш ээ!.. гэж тэрээр хатуухан хэлээд, — Зүгээр л тэгж амьдарч би дасаагүй юм гэв.

	— Маргааш юу хийхээ мэдэхгүй хүн бол зол жаргалгүй... гэж Люба уйтгартай өгүүлээд би ч бас... мэдэхгүй. Сэтгэл минь дандаа тайван бус, дандаа л нэгэн хүсэл зовоож байдаг юм...

	— Минийх ялгаагүй! гээд Фома, — Одоо клубт очих цаг боллоо! гэтэл:

	— Битгий яваач... гэж Люба гуйв.

	— Явах хэрэгтэй. Тэнд нэг хүн хүлээж байгаа... Баяртай! 

	— Баяртай! гээд бүсгүй түүн рүү гараа сунган, нүд өөд нь гунигтай харав.

	— Чи одоо унтах уу? гэж гарыг нь чанга атган асуухад;

	— Ном жаахан уншина...

	— Согтуу хүн архинд автагддаг шиг чи номд... гэж Фома харамсахад

	— Өөр сайн юм байна уу? гэж урдаас нь үг сөргөв. 

	Гудамжаар явж байхдаа тэр байшингийн цонх өөд хартал цонхон дээр Любагийн бүдэг царайг олж харав. Царай нь өөрийн ярьсан зүйл шиг, хүсэл мөрөөдөл шиг нь бүүдгэр үзэгдэх аж. Фома түүн рүү толгой дохиод «Бас түүнтэй адил учраа олохоо байчхаж...» гэж бодов.

	Ийнхүү бодсондоо Медынскаягийн тухай бодол өөрийг нь айлгах шиг болж, тэрээр толгойгоо сэгсрэн алхаагаа хурдасгав.

	Хүйтэн, сэтгэл сэргээм салхи гудамжаар хог хийсгэн, зорчигчдын нүүрийг шороо тоосоор булан сэр сэр салхилна. Фома шороо тоосонд нүүр амаа үрчийлгэн, нүдээ анивчин, — «Хэрэв одоо надтай эмэгтэй хүн дайралдвал Софья Павловна намайг эелдэг, урьдынхаараа угтана. Харин эр хүн дайралдвал би тийш очихоо азнана» гэж бодов.

	Тэгтэл түүнтэй нохой дайралдсанд уур нь хүрч, модоор хатгаад авмаар дур хүрэв.

	Клубийн зуушны газарт ортол хөгжилтэй зантай Ухтишев угтав. Тэрээр хаалганы дэргэд зогсоод нэг сахалтай бүдүүн хүнтэй ярилцаж байснаа Гордеевийг харангуут инээмсэглэсээр тосон ирж:

	— Даруухан саятан минь, амархан сайн явж байна уу? гэж мэндлэв.

	Ухтишевийн хөхиүн зан Фомад аятайхан санагдах учир түүнтэй уулзах дуртай. Фома гарыг чанга атган:

	— Намайг даруу гэж та яаж мэдээ вэ?

	— Бас асууж байна! Даяанч шиг архи уухгүй, тоглохгүй, авгай хүүхэн эргүүлэхгүй... Фома Игнатиевич, та манай зүйрлүүлшгүй сайхан эзэгтэй маргааш бүхэл зунжингаа гадаадад явах гэж байгааг дуулсан уу?

	— Софья Павловна юу? гэж Фома аажуу асуув.

	— Тийм ээ! Амьдралын минь, таных ч бас магадгүй, наран жаргалаа...

	Ухтишев нүүр амаа хачин маягтай болгож, Фомагийн нүүр өөд харав.

	Тэгтэл тэр дороо зогтусан, толгой нь өөрийн эрхгүй цээж рүүгээ унжив.

	— Медынская явах нь уу? Догь оо! Би баяртай байна... гэж өтгөн баргил дуу гарав.

	— Уучлаарай! Яагаад баяртай байгаа юм?.. гэж Ухтишев асуув

	Фома тэнэгдүү инээгээд, өнөөх Ухтишевтэй ярилцаж байсан сахалтай хүн рүү гайхан харахад өнөөх хүн сахлаа сүртэй гэгчээр илж, сахал доороос:

	— Яах вэ, хотод нэг ээтэгнүүрээр цөөрнө! гэх эгдүүтэй, хатуу үг гарав...

	— Хүүе, Мартын Никитич! гэж Ухтишев хөмсгөө зангидан их л зэмлэнгүй дуу алдахад:

	— Сээтэгнүүр гэж түүнийг та яаж мэдээ вэ? гэж Фома өнөөх сахалт руу ойртож дүнсгэр царайлан асуухад, цаадах нь өмнөөс үл тоомсорлон ажигласнаа буруу харж зогсоод гуяа савлан:

	— Би сээтэгнүүр гэж хэлээгүй гэж үгээ сунжруулан хэлтэл:

	— Мартын Никитич! Эмэгтэй хүнийг ингэж хэлж болохгүй!.. гэж Ухтишев итгэл төгс өгүүлэхэд, Фома яриаг нь таслан:

	— Энэ эрхмээс, чухам ямар үг гэж хэлснийг нь асууж болох сон болов уу? гэв.

	Ингэж Фома хатуухан, тайван хэлээд гараа өмднийхөө халаас руу лав шургуулж, хэнхдэгээ урагш нь түхийлгэн зогсох нь үзтэл өдсөн дүртэй харагдана.

	Сахалт эр түүнийг ахин эргэж хараад доогтой инээмсэглэв.

	— Ноёд оо! гэж Ухтишев аяархан хэлтэл:

	— Би ээт-тэг-нүүр... гэж хэлсэн юм гээд үгээ амтархан залгих мэт уруулаа тамшаалав. Тэгснээ, — Хэрэв та ойлгохгүй байгаа бол тайлбарлаж болно шүү...

	— Та наадах үгээ тайлбарла л даа! гэж Фома нүд салгалгүй ширтэн хэлэв.

	Ухтишев гараа алдалснаа хаа нэг тийшээ яваад өгөв.

	— Ээтэгнүүр (кокотка) гэдэг бол мэдье гээд байгаа бол биеэ худалдсан эм гэж байгаа юм гэж өнөөх сахалт мантгар нүүрээ Фомад ойртуулан шивнэв.

	Фома чимээгүйхэн архиран, зайлж амжаагүй байхад нь сахалтын буурал суусан буржгар үснээс нь зөв гараараа зуурч аваад татганан хөдөлж, толгойг нь, нүсэр том биеийг нь савчуулан, солгой гараа дээш өргөн үснээс нь зулгаах хөдөлгөөний аяар

	— Эзгүйд нь хүнийг бүү хараа, байхад нь улаан нүүрэн дээр нь шууд хэлж бай... гэж бүдэг дуугаар зандчив.

	Өнөөх эрийн бүдүүн хөл, гар агаарт хачин инээдтэйгээр сарваганахыг үзээд ганц бах нь ханав. Халааснаас нь алтан цаг сугарч бөөрөнхий гэдэс дээгүүр нь өнхөрч, гинжин уяандаа дүүжлэгдэн торжээ. Энэ догь эрийг ийнхүү доромжилсондоо эр чадалдаа хөөрч, өшөө авсандаа баясан, бах нь ханан Фома түүнийг шалан дээгүүр чирч, улайрч хортойгоор хүрхрэн авна.

	Тэрээр ийм үед аль хэдийнээс цээжийг давчдуулсан уйтгар гуниг, тавгүй байдлаас, уйтгарт дарамтаасаа салах шиг болно. Түүний мөр, бэлхүүсээр, араас нь тэвэрч, гараас нь шүүр аван мушгиж, хэн нэг нь хөлийн хурууг гишгэхэд Фома нүдээ улаанаар эргэлдүүлэн, гарын доор нь атиран ёолох том бараан юмыг ажиглан өөр юу ч үл үзэх аж... Тэгж байтал түүнийг салгаж, улс овооров. Улбар утааг нэвт харах мэт, өмнөх шалан дээр хөлийн доор түүнд зодуулсан өнөөх хүн хэвтэхийг харав. Үс нь арзайж, хувцас хунар нь урагдсан хөөрхий нэгэн бээр босох гээд чадахгүй байтал хоёр хар бараан хувцастай хүн сугадаж авахад өнөөх хүний гар нь шувууны бяцархай далавч адил агаарт дүүжлэгдэн, тэрээр орилж бархирсандаа паржигнасан дуугаар Фомад хандан:

	— Намайг зодож... болохгүй! Болохгүй! Би одонтой хүн... Өөдгүй новш! Би үр хүүхэдтэй... улс амьтан намайг мэднэ... Шинжгүй, зэрлэг амьтан... алив халз тулъя! гэж орь дуу болов.

	Тэгтэл Ухтишев Фомагийн чихэнд нь чангаар:

	— Хонгор минь, явъя! Бурхныг бодож явж үз... гэлээ.

	— Байз! Энэний хоншоорыг нь тас өшиглөөдөхье! гэтэл нь Фомаг хаа нэг тийшээ аваад явахад чих нь шуугьж, зүрх нь хүчтэй цохилох авч, бие нь хөнгөхөн, давгүй байв. Клубийн үүдэнд очоод Фома ялдам инээмсэглэж, гүн, чөлөөтэй амьсгалснаа. Ухтишевт хандаж:

	— Би мөн ганц болгож тавив аа! Аан? гэхэд

	— А-аан гээд сонсож бай! гэж өнөөх хөгжилтэй нарийн бичгийн дарга уурлаад:

	— Энэ чинь, уучлаарай, зэрлэг явдал! Чөтгөр авмар! Ийм юм анх удаа л үзлээ гэв.

	— Хонгор минь! гэж Фома эелдгээр өгүүлээд: үүнийг зодох хэрэггүй байж уу? Олиггүй амьтан биш гэж үү? Нүд далд хүнийг яаж ингэж хэлж чадна аа. Өөрт нь очоод, энэ үгээ хэлэг л дээ! 

	— Таныг шулам аваасай! Та түүнийг ганцхан тэр бүсгүйн төлөө балбаагүй биз дээ?

	— Тэрний л төлөөнөөс биш хэний төлөө болж байна уу? гэж Фома гайхав.

	— Хэний төлөөг би мэдэхгүй... Та нарт хувийн өшөө хонзон байсан биз! Ноёд оо! Бөөн юм боллоо, хэзээ ч мартахгүй ээ!.. гэнэ.

	— Саяны тэр, юун хүн бэ? Тэр хашхирч байгааг нь! Тэнэг амьтан! гэж Фома инээд алдан асуув.

	Ухтишев өмнөөс нь ширтэн:

	— Та үнэхээр хэнийг зодсоноо мэдэхгүй байгаа юм уу? Софья Павловнагийн төлөө ингэлээ гэж үү?

	— Тийм ээ, тэнгэр тэтгэг! хэмээн Фома бишрэнгүй хэлэв.

	— Юу болж байгааг чөтгөр бүү мэд... гээд тэрээр зогссоноо, учраа олохгүй хий мөрөө хавчаад гараараа даллан Фомаг хялайн харж, явган хүний замаар дахиад л алхлав.

	—  Фома Игнатиевич! Та ч үүнийхээ төлөө ч юм амсана аа...

	— Шүүхэд намайг өгөх үү?..

	— Өгөөсэй дээ! Бурхан минь... Цаадах чинь мужийн дэд захирагчийн хүргэн шүү дээ...

	— Өө, тийм үү? гэж Фома царай нь хачин болон асуув.

	— Тийм. Үнэнийг хэлэхэд тэр өөдгүй новш, луйварчин л даа. Тийм болохоор балбаж болох л хүн. Гэвч таны өмөөрдөг тэр эмэгтэй ч бас...

	— Ноён! гэж Фома нухацтай хэлээд Ухтишевийн мөрөн дээр гараа тавьж: — Та надад ямагт аятайхан санагддаг билээ. Одоо ч гэсэн надтай цуг явж байна... Энэ бүхнийг би ойлгож байна... дүгнэлт хийж байна... Харин тэр эмэгтэйн талаар битгий муу юм яриарай... Таны үзэж байгаагаар ямар ч байлаа гэсэн... надад бол сайн хүн. Чамд шулуухан хэлэхэд, надтай хамт явж байгаагаас хойш түүгээр оролдох хэрэггүй. Сайн л гэж би үзэж байгаагаас хойш тэрээр сайн л байж таарна...

	Ийнхүү ярихдаа Фомагийн хоолой их тэвдсэн өнгөтэйг Ухтишев сонсоод, бодлогошрон:

	— Үнэнийг хэлэхэд, та сонин хүн юм... гэв.

	— Би бол энгүүн... зэрлэг хүн! Хүн зодчихлоо... Надад хөгжилтэй байна... Юу л болбол болог!..

	— Муу л юм болно доо! гэж айх юм... Илэн далангүй байгаа болохоор чинь адилхан л ярьж байна... Чамтай цуг байхад аюултай ч гэсэн чи надад аятайхан санагдлаа.

	—  ...Саваагүй зан чинь хөдөлчихвөл та хэнийг ч балбачхаж мэднэ...

	— Хаанаас даа! Би анх удаа л... ямар өдөр болгон хүн зодох биш... гэж Фома ичингүйрэн өгүүлэхэд Ухтишев инээд алдан:

	— Та ч хэрцгий хүн юм! Зэрлэг, балмадаар зодолдох... Уучлаарай, намайг... Та ч энэ удаад зодох хүнээ ч зөв л олсон... Завхай, ичгүүр сонжуургүй, бусдын шим шүүсийг сорогчийг... Зээ нараа шулж мөлжчихөөд гэм зэмгүй өнгөрсөн тийм хүнийг зодсон...

	— Ашгүй дээ! Тэгвэл түүнийг би жаахан шийтгээд өгчээ... гэж Фома сэтгэл ханамжтай өгүүлэв.

	— Жаахан гэнэ ээ? За яах вэ, жаахан болог... Би шүүгч хүн... Танд зөвлөж болох сон болов уу... дүү минь... Энэ Князев өөдгүй амьтан... Тэр бас хуулиар хамгаалагдсан нийгмийн амьтан учир зодож болохгүй... Шийтгэх хууль дүрмийн хэмжээнээс даваагүй үед түүгээр оролдож болохгүй... Тэгэхлээр та нар биш, шүүгч бид түүнд шан хүртээхэд хүрдэг... Та тэсэж үз...

	— Тэд мөдхөн та нарын гарт баригдана биз? хэмээн Фома, гэнэн аястай асуусанд;

	— А-а, мэдэхгүй... Цаадах чинь амаргүй хүн, магадгүй, бидэнд баригдахгүй ч байж болно... Насан туршдаа л чи бидэнтэй л хуулийн өмнө адил тэгш эрхтэй байх болно... Би чинь юу юу ярьчихав даа! Бурхан минь! гэж Ухтишев инээдтэй санаа алдав.

	— Нууцаа задалчхаа юу? гэж Фома инээмсэглэв.

	— Нууцаа задлах нь битгий хэл, ер нь би буурьтай байх ёстой... Ээ, чөтгөр! Энэ явдал намайг бүр сэргээлээ... Нээрэн Немизада9 адуу шиг тангарч байхдаа ч өөрөө өөртөө үнэн ч байсан шүү дээ...

	Замдаа саад тотгортой тулгарах мэт Фома гэнэт зогтусав.

	— Энэ бүхэн Софья Павловнаг явна гэж та ярьснаас л эхэлсэн... гэж Фома аажуухан, бүдэг хэлэхэд:

	— Тийм ээ, явна... Юу гэж..?

	Ухтишев Фомагийн өөдөөс харан зогсож, инээмсэглэж байв. Фома Гордеев доош харан, явган хүний замын чулууг саваагаар хатган дуугүй зогсоно.

	— Хоёул явах уу? гэхэд

	— Фома явах зуураа, — Софья Павловна явбал яваг... гэж тоомсоргүй өгүүлэв.

	Ухтишев нарийхан таягаа хий эргүүлж, түүн рүү эргэж харан исгэрнэ.

	— Түүнгүйгээр би амьдарч чадахгүй гэж үү? хэмээн урагшаа харан Фома хэлж хэсэг чимээгүй байснаа:

	— Гайгүй байлгүй... гэж аяархан итгэл муутай хариулав.

	— Хүүе, би танд сайхан зөвлөгөө өгье... Хүн бол хэр хэмжээндээ л байх ёстой... Та бол үлгэр туулийн маягийн хүн болохоос уянгын яруу найраг танд зохихгүй... Энэ бол таны төрөл зүйл биш гэнэ.

	Энэ яриаг Фома чих тавин чагнаж байснаа:

	— Ноён та надтай хялбар энгүүнээр ярь л даа... гэсэнд

	— Энгүүнээр гэв үү?.. Шуудхан хэлэхэд та тэр авхайг бодохоо боль!.. Танд тэр тохирохгүй хоол... хортой...

	— Тэр өөрөө бас л тэгж хэлдэг юм... гэж Фома уруу царайлахад

	— Тэгсэн гэж үү?.. аа тийм биз... хоёулаа оройн хоол хамт зоогловол болох уу?..

	Фома гэнэт ууртайгаар цээжээ хүрхрүүлэн нударга зангидан даллаад 

	— Тэгье, явъя! Би эрэг шургаа чангалъя... Дараа нь саваад өгнө шүү, мэдэв үү! гэв.

	— Яах юм бэ? Бид даруухан...

	— Үгүй, азна! гэсээр тэрээр мөрнөөс нь барин гунигтай хэлснээ цааш нь:

	— Юу юм бэ? Би хүнээс юугаараа дутах юм? Цөм л болоод л... үймэлдээд... эргэлдээд... бүгд л хийх юмтай... Гэтэл надад уйтгартай... цөм сэтгэл цатгалан... Тэдний гомдол гаргадаг нь худлаа л тэгж... өөдгүй, новшнууд! Тэд маяглаж л... Би тэнэг хүн, надад маяглах юмгүй... Ах минь, би юу ч ойлгохгүй байна. Би бодож ч чаддаггүй, надад ой гутам, нэг нь нэг юм, нөгөө нь өөр юм ярих юм... Тэгвэл Софья бол... би түүнд л найддаг байсан... түүнээс би нэгийг хүсдэг... чухам юу хүсэж байгаагаа мэдэхгүй... Гэвч тэр хамгийн сайн нь... Нүд нь мөн ч сайхан... Бурхан минь... Тэр нүдийг харахад ч ичмээр... Би түүнд дурласан төдийгүй бүх л сэтгэл зүрхээрээ... Нэгэнт л тийм хөөрхөн болохоор дэргэд нь би хүн болохыг хүсэн юм!..

	Хамт яваа хүнийхээ амнаас утга учиргүй үгс хөврөн, бодол санаагаа илэрхийлэх гэж хичээсэндээ нүүрний булчин татав чичив хийж байгааг хараад, энэ бүхний цаана ихээхэн ноцтой зовлон байгааг мэдрэв. Гэнэт явган хүний замаар хол хол, наана цаана алхалж энэ булиа, зэрлэг хар хүүгийн энэ арчаагүй байдалд сэтгэл уярам зүйл бас байгааг мэдрэв. Ухтишев араас нь богинохон хөлөөрөө харайж, Фомаг тайтгаруулах хэрэгтэй гэж боджээ. 

	Энэ орой Фомагийн хэлсэн, хийсэн нь өнөөх наргиантай нарийн бичгийн даргын сонирхлыг татаж баян залуугийн илэн далангүй занд өөрийн эрхгүй татагдав. Тэрээр хэдийгээр залуу ч гэсэн, амьдралын алив тохиолдолд хэлэх бэлэн зэлэн үгтэй хүн боловч Фомагийн ний нуугүй байдалд арга буюу автан яах учраа олохгүй болж хоцров. Тэрээр Фомаг эелдгээр сугалан авч 

	— Эрхэм дүү! Тэгж болохгүй! Амьдралд дөнгөж орчхоод цэцэрхэж явна. Тэгэх хэрэггүй. Амьдраг гэж бидэнд амьдрал заяасан. Тэгэхлээр амьдар, бусдын амьдралд ч саад бүү бол... Энэ бол бидний амьдралын гүн ухаан юм. Харин тэр бүсгүй бол яах вэ дээ! Ямар хорвоод ганцхан тэр байгаа биш. Зай ч бий, лай ч бий. Хэрэв таныг хүсвэл би нэг сүрхий хүүхэнтэй танилцуулах уу? Тэгвэл таны наад гүн ухаанаас чинь юу ч үлдэхгүй! Мөн догь хүүхэн дээ! — Амьдарч чадна даа! Бас л тан шиг үлгэр туулийн маягтай! Ёстой Фрина л гэсэн үг, хөөрхөн! Танд яг таарна! Чөтгөр гэж! Догь оо! Энэ сайхан санаа... би таныг танилцуулъя. Хорыг хороор гэгчээр...

	— Тэрийг амьд байгаа цагт би өөр эм рүү харж л чадашгүй... Хүний үнэргүй юм болно гэж Фома гунигтай, царай даран хэлэв.

	— Ийм булиа, залуу эр! Хэ-хэ! гээд Ухтишев багш хүн шиг итгүүлэн үнэмшүүлэх аясаар нэг сайхан архидаж наргиж сэтгэлээ сэргээвэл аяндаа болоод явчихна гэж сургамжлав.

	— Энэ л танд хэрэгтэй, тун аятайхан болно доо! Итгэж болно... Хүний үнэрийн хувьд гэвэл, уучлаарай, та жаахан ташаа ухаарч байна. Танд хүн чанар саад болоогүй, харин хулчгар зан л! Та нийгмээс ангид, бүрэг ичимтгий амьдарч байна. Энэ бүхнийг та тун бүдэг бадаг мэдэрч байна... Үүнийгээ л та хүний үнэр гэж бодоод байна. Хүн чанарын тухай ярих юмгүй, энд огт хамаагүй. Наргиж наадах нь хүний зүй ёсны хэрэг, тийм хэрэгцээ шаардлага байгаагаас хойш...

	Фома цуг яваа хүнтэйгээ алхаагаа тааруулж, зам дагуу харан явж байлаа. Зам хоёр эгнээ байшингуудын дундуур гаран том шуудууг чиглэв харлан оджээ. Тэрхүү зам эцэс төгсгөлгүй мэт, түүгээр амьсгалахад саадтай, эцэсгүй үргэлжлэх хар бараан юм аажуухан хөвөрнө. Утхишевийн итгэлтэй уян зөөлөн дуу Фомагийн чихэнд улиг болон сонстох бөгөөд хэдийгээр тэрээр түүний үгийг чагнаагүй боловч, тэр үгс нь нэг л наалдамтгай, хүрэнгүүт л аяндаа тогтоогдчихно. Дэргэд нь хүн хамт явж байгаа боловч, тэрээр харанхуй дунд орхигдсон мэт ганцаардаж байв. Замын ханийнхаа ятгалгыг эсэргүүцэх хүсэл ч үгүй, их ядарч элдвийг бодох ч тэнхэлгүй байлаа.

	— Хүн нэг л удаа амьд явахаас хойш амьдралдаа амжих гэж яарч болно... Ээ тэнгэр минь... Юуг нь яриад байх вэ, таныг би доргиогоод өгөх үү? Хоёул нэг айлд очъё... Тэнд эгч дүү хоёр байгаа... Ёстой догь амьдардаг юм... За яах вэ?

	— За, очъё л доо!.. гэж Фома тайван хэлээд эвшээлгэж, — Оройтоогүй бол? гэж үүлтэй тэнгэр өөд харан хэлэв.

	— Тэднийд хэдийд ч очсон оройтохгүй! гэж Ухтишев хөгжилтэй бахдалтай өгүүлэв.

	 

	ФОМА ГОРДЕЕВ - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


Пролетарийн их зохиолч Максим Горькийн гурамсан туужийн эхний хоёр дэвтэр — «Хүүхэд ахуй цаг» «Амьдралд орсон нь» хэмээх номыг та нар уншсан гэдэгт эргэлзэх юун... Дээрх хоёр дэвтрийг орчуулсан доцент Д. Дашдаваа гурав дахь тууж болох «Миний их сургууль»-ийг хүүхэд багачууд та бүхэндээ ирэх жил толилуулна.

	 

	Мөн Жеймс Уэлсийн «Үүлэн бор», М. Розенфельдын «Алмасын хавцал», Распэгийн «Мянгуужин», Сетон Томпсоны «Адгуусан амьтдын тухай өгүүллэгүүд», X. Хиросукогийн «Луугийн нулимс», В. Гауфын «Бяцхан Мука», «Андерсены үлгэрүүд», «Муурын байшин» зэрэг номыг дахин хэвлэхээр төлөвлөж байна.

	Редактор Б. Пүүшил

	 

	Уран сайхны редактор А. Лүндэн

	Техник редактор М. Бүжингаа

	Хянагч Н. Заяа, О. Туяа

	 

	Өрөлтөд 1990 оны 1 сард 

	Хэвлэлтэд 1990 оны 3 сард 

	 

	Цаасны хэмжээ 84x108/32, 

	Өндөр хэвлэлийн цаас 

	Үсэг: Утга зохиолын 

	 

	Хх 8,75 

	Хнх 14,70

	Тх 13,22 

	 

	Хэвлэсэн тоо 4000 

	 

	ХГ №252У 110/9, 

	За № 200 

	 

	Үнэ 6 тө

	 

	Улсын Хэвлэлийн Газар. 

	Улаанбаатар-11. Элдэв-Очирын гудамж, 7.

	 

	Армийн СХ-ийн хэвлэх үйлдвэрт хэвлэв. 

	Улаанбаатар. Партизаны гудамж, 2.

	
Заметки

		[←1]
	 Сажень — хуучин Оросын уртын хэмжүүр 2,13 метртэй тэнцэнэ. Монголчууд дээр үеэс сажин гэж хэлж даджээ (Орч.)




	[←2]
	 Слав цагаан толгойн эхний үсгүүдийн хуучин нэр (Орч.)




	[←3]
	 Чемодан — гэдэг үгийг их зохиолч Д. Нацагдорж А. С. Пушкиний «Буудалцсан нь» зохиолыг орчуулахдаа ийнхүү «замдаан» гэсэн бий (Д. Дашдаваа)




	[←4]
	 Фунт — 409,5 граммтай тэнцэх оросын хүндийн хэмжээ 40 фунт 1 пүү болно (орч.)




	[←5]
	 Еклезиасть — бол Соломхон хаан, түүний номлол (орч.)




	[←6]
	 Тантал (гр. Tantalos) Бэлэн үр жимс, ус байсаар байтал үүрд өлсөж цангаж байхаар Зевс тэнгэрийн гэсгээсэн Лидийн нэгэн хаан (орч.)




	[←7]
	 Кошей бол Орос үлгэрт гардаг үгүйрэхгүй баян, үхэхгүй мөнх, хорон санаат өвгөн (Орч.)




	[←8]
	 десятина — дээр үеийн Оросын газрын хэмжих нэгж (80 алд урт, хөндлөнгөөрөө 30, 40, 60 алд (Орч.)




	[←9]
	 Немизада — эртний Грекийн домгоор бол тэнгэр бурхдын тогтоосон эмх журмыг эвдсэний улмаас залхаагдсан охин тэнгэр (Орч.)

